JON 1:1 i JON 1:10

Wamu Takeaknga
Jonda Matakut Taknga

Kayuk yutnanga akngae yapii.

1 Kepat sangabamu enane yuaikat dua tasike
tekut gwene aminu tapatu umana Wam Taknga
ngang Anututa inikut. Iat Anutuatda gatake yuku-
mayak. Ge waapaatdane yapiina buya kundukan.
2 Siwan yakap sikngaatang unekan gatake yuku-
mayak.

3 Ge Anututa mina mina inatakan dua tasikut.
Anutuat iat gatake yukumayak kapa iniwan waa-
pata natake minaka sanga sanga tasike tekut.
4 Tasike teke ita kayuk yutnanga akngae toiknga
dakngake yukut. Yuke ita kakaa aknga aminde
takepbut. 5 Takepan kakaa waakngata zikaa akn-
gaatang isike kekeknga isiwawan zikaa akngata
tanguwan kupikge tasiwan maiwan kakaa akn-
gata kekekake yuak.

6-7 Siwan keune nana tapatu umana Jon ngang
iniking. Anututa iniwan enake kakaa waakn-
gae yaninangge tasikut. Tasike kakaa waakngae
yanikut taknga natapa siakan siwikge yanikut.
8 Jon inata. Kakaa waaknga inata. Siwan Jonda
kakaa waakngae yanikapbut. 9 Siwan umana
Wam Taknga ngang inikut tapata siakan siknga
kakaa akngane yukut. Ge kakaa waakngata keu
andakane epu isitakuwawan kuupbamda kaking.

10 Epu waapata keu andakane yukut. Siwan
tupa Anututa iniwan natake ita keu andakaat

sangabapat pasike pekut ngana aminbamda kam-
botaking. 11 Siwan waapata inane kepdakane
apan bapuna tapatukan ngana unenana aminda
dua iniking. 12 Sike nikat nana kunduta ie natake
Anututa initewan apbut tapa unin ngang natake
gaak wam inikumang. Ie natapna kekekawan
inina natake Anututa umanin yawan ninu itane
waaknga dakngake yuamang. 13 Ge minginda
ninu bokngiwa Anutue waaknga dakngakumang
ngangu dua yakamang. Gatu ita waak zak siwat
aake Anutue waaknga dakngakumang ngang dua
yakamang. Anututakan yawan ie waaknga dakn-
gakumang.

14 Siwan umana Wam Taknga ngang inikut tap-
ata amin dakngake nin banakan katang yuwawan
take sikngaapa ngang kakumang. Ita Anututane
waaknga buyakan tapata yukut. Ge take sikn-
gaapa yuwikge Nanata yakut. Siwan musiane
kwikwiknga wapat siakan wapat dopan yukut.

15 Siwan Jonda ie natake anzing yangga-
matakut, “Aminu aapae tupa unzing gwa yakum,
‘Nata tupan gamok apana aminu tapatuta
masande apik. Ita napbike yuak,’ ngang gwa
yakum. Dasingge? Nata dua aakum gwene ita
tupan gwa yukut.” Ngangu wamu waaknga
Jonda yanggamatakut.

16 Siwan musiane kwikwiknga wam
takngatakan dopan ita asinggan asinggan
gatanimunggak. 17 Ge Anututa yawan Mosesda
tupanu mama wamdekan yanikut ngana
masande Anututa gatu yawan Jesu Kraisda
kwikwiknga wam takngaat siakan wam
takngaatde ninikut. 18 Siwan aminu keunenana

tapatuta Anutu kainata dua kakut. Tapduu
ayuamang kopatang kaya unzakan dua kaamang.
Itane waaknga buyakan tapa Nanaat gatake
yuamayakga Anutue yakapan natapbumang.

Jonda wam yakapbut.
(Mat. 3:1-12; Mak 1:8; Luk 3:1-18)

19 Sike Judia nana amindane tupan takwakga
wam yake Anutue yot takwan gwene pasiya
aminu kunduat gatu wa amindane puya amin
notna Liwaitane dongune aaking aminu kunduat
ngang yanipewa kuke Jerusalem yot gapma teke
kuku Jonu anzing inikwaiking, “Ga mamin tapa,”
ngang iniking. 20 Siwan Jonda yake wamu dua
takusopuke anzing yakapbut, “Aminu Anututa
tapan Krais gatanimuyaapa dakngake apik aminu
na waapanin dua,” ngang yanikut.

21 Yaniwan yake anzing inikwaiking, “Ga puya
dasing kaknga pasinggayak amin tapata apbuyak.
Ilaijjata gamok apikge yaking kapa ga unin ba das-
ing,” ngang iniwa ita yake, “Aho,” ngang yanikut.

Ngang yaniwan yake anzing inikwaiking, “Ga
ayanikapsaapa Mosesda tupa siknga ngang yakut
tapae kayuamang kapanin ba dasing,” ngang
iniking.

Iniwa ita yake, “Wena,” ngang yanikut.

22 Yaniwan yake anzing iniking, “Ga mam-
intapa? Ninda wamu yake zaaknga ninu at-
ninipewa apumangge yaninim. Gata gikae das-
ing yawiyak,” ngang inikwaiwa 23 ita yake anz-
ing yanikut, “Nata pasiwa ayanikapsa Aisaiata

wamu takngatu matakuu buya unin aakgak. Si-
wan anzing matakut, ‘Aminu tapatuta keu am-
ina wena komune yuke wamu takngatu anzing
yanggamatanggak. Buyambam tapatane kepina
tanomanutnong!” Ngangu wamu wa matakut
taknga na unin apuke pasinggat,” ngang yanikut.

24 Siwan Judia nana aminda miti wamu inata
takngatu natake dongu takngaaya dakngake yuk-
inggane dongu takngatu Ferisi ngang yaniking.
Siwan aminu wa Jesue apbing takwau Ferisiat
nana. 25Siwan wa aminda anzing inikwaiking,
“Ga Krais gatanimuyaapa dua. Siwan gatu ga
[laijja dua. Siwan ga ayanikapsa waapanin dua.
Sike ga maminda ganitewan apu aminu yangga
sauyamunggayak,” ngang inikwaiking.

26 Inikwaiwa ita anzing yanikut, “Nata aminu
yanggata sauyamunggat. Ngana aminu tapatu
ginda ie dua nataaing kapata gin banakan yuak.
27 Aminu waapa nae masanane apunggak. Apan
kake na aminu umana wenaapa yuke gwetake
nata gatane kepi taukga waikgama ngang ini-
nangge maaknga nataat,” ngang yanikut.

28 Wamu waaknga Betani yot gapma yangga Jo-
dan tapa kautdu saak yuak gapmae yangga apane
yaking. Sike keu waomune Jonda aminu yangga
sauyamukut.

Jonda sipsipde tuwanguke yakut.

29 Siwan tembana Jonda kawawan Jesuta
apuwawan kake anzing yakut, “Ninda sipsip
matek tangutna kupan matake Anutue
imunangge kataune gatukande sana yasikuwa
waiaknganinde tokngaaknga paniman kake

Anututa sanga wa imukumang amindane
waiaknganin sandetnimunggak. Ina unzakan
Anututa waiaknganin sandetnimunanga Kkepi
tasinangge natake aminu wa apunggau tapan
apuke sipsip matek wa tangutna kupik gwen
bingata waiaknganinde toknga aknga panimik
kapa unin. Ita tasiwan Anututa aminbamu keune
nanatane waiakngana sandeyamik. 30 Aminu
aapae nata tupa yakumunin. Aminu tapatu
masanane apunggak. Ita natane tupan tapana.
Dasingge? Nata dua aakum gwene ita gwa
yukut. 31 Nata nina ie dua nataat. Ngana nata
aminu yangga sauyamuwawa ginu aminu waapa
tupa yakumunin ngang anggaman natapningge
apbum,” ngang yakut.

32 Siwan Jonda sanga tupa kainata kakut takn-
gae anzing yakapbut, “Nata kawawa Waung Ka-
pata enandang teke epuke kwaiu kombunanang
ngang yanikamang gwenda binga epan kakum.
Epan kawawa ita paku ie gupnane yuwawan
kakum ngang yakapbut. 33 Nata nina ie dua
nataat. Ngana na nanitewan apuke yangga sauya-
mukum tapata anzing nanikut, ‘Gata kawawi
Anututane Waung Kapata epuke aminu tapatu
tapan kawiyak kapata maya wawie Waung Kapa
ita yaman ita kekekayamuke musia pangenawik
kapanin. Pangenawan itane kekeknga akngae
gepbiatang koyutning,’ ngang naniwan natap-
bum. 34 Sanga wa nina kake aminu waapa Anu-
tutane waaknga ngang gwa yakapmat,” ngangu
Jonda unzing yakut.

Jesuta pandetna pakut.

35 Siwan kweu Jonda pandetna tapaat gatake
yuke 36 Jonda kawawan Jesuta kuwan kake Jonda
anzing yakut, “Kanong! Aminu wa apunggau
Anututa tapan apuke sipsip matek tanguwan
kungwanggak gwen bingata waiaknga ninde
toknga aknga panimik kapa unin,” ngang yakut.

37Ngang yawan pandetna waapaatda kuku Jesu
tawakumayak. 38 Tawake kuwawat Jesuta tapan
tekwamban waapaau kake anzing yanikut, “Gitda
dasing natake nawakamayak,” ngang yaniwan
yake waapaatda anzing inikumayak, “Rabai. Ga
you zagwene yuayak,” ngang inikwaikumayak.
Sike ninda umana Rabai ngangu waaknga tana
tekwamban anzing yanim, “Aana.”

39 Siwan ita waapaau yanike, “Giu apu kason,”
ngang yanikut.

Ayaniwan waapaatda kuke you ita yukut
gwenu kakumayak. Siwan bangee gwa siwan
kake gunziu wagwene waapaau iat gatake yuking.

40 Sjiwan Endru, Saimon Pitatane uyapna, waa-
pata aminu Jonde wam natake kuku Jesu tawaku-
mayau tapatu. 4! Ita kuku paana Saimon gamok
tawataku kake anzing inikut, “Nitda Mesaia apa
gwa kamak,” ngang inikut. Sike ninda wamu
Mesaia ngangu waaknga anzing tana tekwamban
yanim. Anututa tapan Krais gatanimuyaapa.
42 Siwan Endruta initake Jesue takukut.

Takuwan Jesuta kake anzing inikut, “Ga Sai-
mon, Jondane waaknga. Masande umanda Sifas
ngang ganining,” ngang inikut. Sike ninda umana
waaknga tana tekwamban anzing yanim. Pita
siwan yapii supgwen ngang yakamang.

Jesuta Filipat Natanielkat yayawamban apbu-
mayak.

43 Siwan Jesuta keu Galili komune kunangge
natapbut. Natake Filip tawataku kake, “Ga naat
kuut kusim,” ngang inikut.

44 Siwan Filipda Betsaida nana tapatu siwan
Endruat Pitaatda you wanggapmane nanakan.
45 Siwan Filipda Nataniel tawataku kake anz-
ing inikut, “Tupa siknga Mosesda aminu tap-
atue natake mama wapatang matatekut.  Si-
wan yanikapsa aminu kuupbamda aminu waa-
pae matateking kapa gwa kakumang. Umana
Jesu ngang inikingu waapa Nasaret yot gapmane
nana. Josepde waak,” ngang inikut.

46 Iniwan Natanielda, “A! Nasaret yot gap-
maneta sanga mina takeakngata apik,” ngang ini-
wan, “Apa! Apuke kayo,” ngang Filipda iniwan
kukumayak.

47 Kuke Natanielda apuawan Jesuta kake Is-
rel nana waapata musiaatang kewamu takngatu
dua nataak ngang yawan 48 natake Natanielda
anzing inikwaikut, “Dasing siknga natane yapil
kayak,” ngang inikwaiwan Jesuta yake inikut,
“Tapduknga Filipda nae dua ganik gwene baap-
daka yapiine yuwawi gandut,” ngang inikut.

49 Iniwan, “Aanin! Ga Anutue waak! Ga
ninu Isrel nana amindane takeapanin dakngake
yuayak,” ngang Natanielda yake inikut.

50 Iniwan yake anzing inikut, “Gata baapdaka
yapiine yuwawi gandut ngang ganiwa nae
natapi kekeknga singgakge masande nata puya
kekeknga tasiwa kawiyak kakngata wamu wa
ganinggat taknga yapbimbik,” ngang inikut.

51Inike Jesuta gatu yanikut, “Siakande daninggat.
Ginda kawa ena banakan komda dakngake
kuwan na aminbamdane notnaapa dakngake
yuwawa Anututane angelata enandangga nae
epuke kopa kaning,” ngang yanikut.

2

Aminu tapatuta maatna takut.

1 Siwan tapduu gweaat gwenduat yuwa
sandewana aminu tapatuta Kena yot gapma
Galili kep komu yuaune maya tapatu maatnae
takut. Siwan Jesutane mingata aminu wa maya
takut tapatane yotnane. 2 Siwan wa aminda
Jesuat pandetnaat yayawamba apu kataknga
ipat kaningge yayawaking. 3 Siwan aminbamda
nanam nake tangoke wain yangga aknga tangopa
puyuwan mingata Jesue, “Wainu puyuwan wena
gwa singgak,” ngang inikut.

4Iniwan yake anzing inikut, “Minga! Unzingu
ma naniwim. Gatane sanga dua. Natane tap-
duknga dua dapakakge unzingu ma naniwim,”
ngang inikut.

> Iniwan ngana mingata puya aminu anzing
yanikut, “Ita wamu takngatu ginde atdaniwik
kakngakan tasinong,” ngang yanikut.

6 Siwan gapma supda pasikwaapakukingu
katau kautdu musaat kautdu gwendu ngang
Judia nana aminda inane miti akngatane kepi
takngatu tawake tasikaing kakngae natake
yangga zike sautningge natake undang pakapu
peking. Sike gapma wa buyambam siknga
gwegwen. Siwan bakeu 10 ba 15 ngang yangga

zike gapma buyambamu wa gwendunekanu
tukwaba dopnanga.

7 Siwan Jesuta puya aminu unenana anzing
yanikut, “Yangga zike gapma anggwegwen tuk-
waba dopnong,” ngang yanikut. Yaniwan kuku
yangga zike pakapu gapma wa gwegwekatang
tukwaba genanekan dopbing.

8 Tukwaba dopana ita anzing yanikut, “Yangga
kundu uneta zike paku nanam kuyae yuak kapae
imunong,” ngang yaniwan zike pakuke imuking.
9 Pakuke ima ita napan siwan yanggata wain
dakngawan tangoke ngana yapiie apbotake
zane paing ngang natapbut. Ngana puya aminu
yangga ziking amindakan atnatapbing. Siwan
nanam kuyae yukut tapata aminu maatna takut
tapa yatawamban apbut. 10 Apana ita anzing
inikut, “Aminbamda wainu takeaknga gamok
usanzikaing. Siwan masande aminu buyambamu
tangopa puyuwana gatu wainu wai binga une
usanzikaing. Ngana ga wainu takeaknga kotnake
teyaknga apmaatzim yanipewi takapukaing,”
ngang inikut.

11 Sike wa duya tupan taknga Jesuta Kena yot
gapma Galili kep komu yuaune tasikut. Tasiwan
umana buyambam siknga kayaapa ngang kake
ninu pandetnata ie natapna kekeknga sikut.

12 Siwan sanga wa maya takut taknga tasiwa
puyuwawana Jesuat mingaat gatu uyapnaat gatu
pandetna ngangga Kapaneam yot gapmane
pukukumang. Pukuke tapduu kundu you
wanggapmane yukumang.

Jesuta Anutue yot takwan gwene kopbut.
(Mat. 21:12-13; Mak 11:15-17; Luk 19:45-46)

13 Siwan Judia nana aminda tapduk takwanu
angelata tupa siknga Isrel nana amin yapbike
Isip nana amin zipan kumbingge natake
yuwatakak tapduk takwanu Pasova ngang
yakaing gwenu akaningge dapaknga sikut. Siwan
Jesuta Jerusalem yot gapmane koke kawawan
14 Anutue yot takwan gwene ikwawa gamakat
sipsipat kwaikat pakapu yama manita usike
Anutue imuningge tasiwawa kakut. Kawawan
Romnanatane mani silwa sanis pasike yot
takwandane mani silwa yake imanggaman
tasiwawa kakut. 15 Kake nau takngatu takngatu
unekan komuke zipnangge yake yanikwasiwan
aminda ikwawa gamakat sipsipat pake kepman
epu pake kuking. Epuke kuwawa Jesuta
imanggaman tasiking amindane manina
tukwamban kuwawa tebona pangenapamapan
kuking. 16 Unzing tasiyuk anzing yanikut, “Ginu
kwait usiningge yakaing aminu kwaitza pake
kunong. Ginda tasiwawa Nanatane yot gwenu
usiwam yot gwen binga dakngawan kawa take
dua singgak. Teke kukakut,” ngang yanikut.

17 Yanike tasiwawan wamu takngatu tupa
siknga Anutue wapatang tematekuu ninu
pandetnata gatu anzing natapbumang, “Gatane
yot takwan gwenda take yuwikge iaknga
siknga nataat takngata banipmaatang katapda
binga nasinggak,” ngang matakut takngae gatu
natdekumang.

18 Siwan ngana Judia nana amindane take ak-
wakga unin kake anzing iniking, “Gata duya

dasing kaknga tasiwi kake Anututa gandutewan
puya waaknga pasinggayakge natdetnim,” ngang
iniking.

19Iniwa ita yake anzing yanikut, “Ginda yot tak-
wanu anggwenu waiwanu tapduu gweaat gwen-
duatdekan nata gatu tangenawit.”

20 Ngang yaniwan yake tapatekwa wamu
anzing iniking, “You anggwenu tangenake
tasiwawa nakanu 46 ayapbikut ngana gata
tapduu gweaat gwenduatdekan tangenake
mitapsa,” ngang iniking. 21 Ngana yot takwan
gwende Jesuta wa yakuu wa tuwang wamu
inane gupnae natake yakut. 22 Unzingge
masande Anututa matmat gapmaneta Jesu gatu
tangenawan pandetnata wamu tupa wa yakut
takngae gatunin natdekumang. Siwan Anutue
wamu mataking kakngaat gatu Jesuta wamu wa
yakut takngaatde natapna siakan sikut.

Jesuta aminbamde yapiie atnataak.

23 Siwan Jesuta Jerusalem yot gapmane
yuwatakak tapduk takwanu Pasova ngang
yaking gwene yukut. Yuwawan aminbamu duya
takngatu takngatu ita pasiwawa kaking. Kake
ie Anututa initewan apu Krais gatanimuyaapa
dakngake apu pasinggak ngang natapa siakan
sikut. 24 Siwan ngana Jesuta wa aminde natake
baniaatang takngaaya natapsa amin ngang
kagwauke aminu waakwakat dua yutnim
ngang natapbut. 25 Dasingge? Ita aminu
kuupbamde yapii atnataak. Ita natdetdetde
atdapan kake aminu tapatuta aminde yapiie dua

inindamumbik. Wena. Ina aminde musiaatang
kake atnatdekgak.

3

Jesuat Nikodimaskat wam yakumayak.

1 Aminu tapatu umana Nikodimas ngang
iniking. Aminu waapa Ferisi amikat nana tapatu
siwan Judia nana amindane take aminu tapatu.
2 Aminu waapa zikaane Jesue apuke anzing
inikut, “Yanindamumsaapa. Ninu atnataamang.
Anututa ganitewan ga yanindamumsaapa
dakngake apbuyak. Sike Anututa aminu tapatuat
dua gatake yukengu ita duya gata wa tasinggayak
binga dua tasiwik,” ngang inikut.

3 Iniwan yake tuwang wamu takngatu anzing
inikut, “Nata siakande siknga ganinggat. Enan-
dang nanata aminu tapatu gatu aawikge tasiwanu
waapata Anututa amin panangge tasinggak kakn-
gae gepbiatang dua kopik,” ngang inikut.

4 Iniwan ita yake anzing inikut, “Dasingge
aminu tapatuta aminuake gwa dakngake ita gatu
aawik? Ita gatu mingae musipatang kopan min-
gata gatu tangaitnanga dua,” ngang inikut.

> Iniwan yake anzing inikut, “Nata siakande
siknga ganinggat. Aminu tapatuta musia
dua tapan tekwamban yangga dua sauke
mayata engang tangaiwan kayukapa aakgak
binga Waungga aminu waapae musia dua
tangenawan kayuk dua dakngakengu ita Anututa
amin panangge tasinggak kakngae gepbiatang
kopnanga dua. 6 Sanga aminda tangaiwiu wa
gupban keune nana sanga. Siwan ngana sanga

Waungga tangenawiu wa enandang nanae sanga.
7 Gata wamu nata ganinggat takngae nangaakan
ma natapim. Ginu yanggaat Waungkatda unzing
dua gatandaman kayuu gatu dua dakngakengu
Anutue gepbiatang kopnanga dua. 8 Got takngata
puyatake unda undang kuwawan ga gakngaikan
natake ngana wa zandanggaka enake apuke
gatu zagwakga kunggakge ga dua nataayak.
Ina unzakan. Aminu kuupbam Waungga musia
pangenawan kayuk dakngake yuaing amindane
yapii kananga dua ngana aminu waakwau
apasikaing kaknga akaning,” ngang inikut.

9 Iniwan Nikodimasda yake anzing inikut,
“Sanga wa dasing binga siwik,” ngang iniwan
10 yake anzing inikut, “Dasing? Ga Isrel
aminu ayanindamukgayak ngana ga wamu
waaknga anggaman dua nataayak? 11 Nata
siakande siknga ganinggat. Ninu wamu sanga
atnataamang kakngae yake sanga akaamang
kakngae yakapmakamang. Siwan ngana ginu
Ferisi aminu wamu ninda wa yakapmakamang
kakngae ginda natapa siakan dua singgak.
12 Siwan nata sanga keune nanae daniwa ginda
ie natapa siakan dua siwanu sanga enandang
nanae daniwa ginda ie natapa siakan dua siwik.
13 Aminu tapatuta enandangu dua kopbut.
Na aminbamdane notna dakngake yuat tapa
enandangga epbum tapatakan sanga enandang
nanae atnataat. Natake daniwa ngana ginda
natapa siakan dua singgak. 14 Tupa siknga
gomokga aminbamu keu amina wena komune
yasiwawa kungwawa kunduta kumnangge
dapaknga siking ngana Mosesda gomokapa



JON 3:15 Xiv JON 3:20

tandaike katapdakane gwasike tangenake
kwaiwan pukukut tapa katasiking aminda dua
kumbing. Ina unzakan na aminbamdane notna
dakngake yuat tapaaya amin saamdakane nuke
tangenatning. 15 Tangenawa aminbamu nae
natake Anututa initewan apbutapa unin ngang
natapa kekeknga siwiu wa aminda kayuk yutning
kaknga pake kayuk asinggan asinggan yutning,”
ngang inikut.

16 “Ngan. Anutue waaknga awiapatakan yuak.
Ngana Anututa aminbamu kepdakane nana
aminde butaya siknga natayamukut. Butaya
siknga natayamuke waaknga awia waapa dua

kotnakut. Dua kotnake keune nana aminda
wena siningge dua natapbut. Aho. Aminu itane

waaknga awia waapae natapa kekekawiu wa
aminda wena dua sike kayuk yutnanga aknga
pake asinggan asinggan yutningge take natake

dua kotnakut. 17 Anututa dua kotnake itane
waaknga ngang initewan keune epuke ita amin

usanzike toknga yamuyaapa binga dakngake dua
tasiwikge initewan epbut. Wena. Ita initewan
epuke wa amin papan kayuk asinggan asinggan
yutningge epbut. 18 Aminu ie natapa siakan
siwiu wamu wena. Sike aminu ie natapa siakan
dua siwiu wamu kaa. Dasingge? Ita aminu
waapa kake Anututane waaknga ngang dua
natapa kekekakut. 19 Sike aminu waakwakga
wai tasikaing kakngae yaningge wamu anzing.
Kakaa akngata kepdakane gwa epan kake ngana
ie dua natapbing. Wena. Keune nana aminbamda
waiakngakan pasike zikaa akngae banip gwaang
natapbing. 20 Aminu waiaknga tasikaing aminda



JON 3:21 XV JON 3:28

kakaa akngae iwan dakngakaing. Wa aminda
wail pasikamang kaknganinu anggaman siyak
ngang natake kakaa akngane dua apukaing.
21 Ngana aminu sanga siakan taknga tasiwiu ita
kakaa akngane asapunggak. Ita Anututane gen
gwaamuyuk puyana pasinggak ngang anggaman
siwan kaningge apunggak.”

Jonda Jesutane umana yatangenakut.

22 Sjwan Jesuat ninu pandetnaatda Judia kep
komune kukumang. Kuke iat ninu pandetnaatda
unekan gatake yuke ninu pandetnata yangga
maya wawi sauyamukumang. 23 Yangga sauya-
muwatna Jon kaa maya wawi Inon kep kom
Selim yot gapma yuaune yangga sauyamuke
yukut. Sike keu wakomune yangga kwaapzangga
yuaing. Siwan maya wawita kuke yangga pak-
ing. 24 Sike Herotda Jonu kaautde dua tekut
gwene kuking. 25 Siwan Jondane pandetnaat
gatu Judia nana tapatuatda wamu takngatue yan-
ganuking. Miti puya tasiyuk yangga saukaingge
wam yanganuking. 26 Siwan pandetnata Jonde
kuku toknga wamu anzing iniking, “Yaninda-
mumsaapa. Aminu waapa tupa gaat Jodan
tapa kautdu saak yuke gata ie wam yakapbuyau
yangga maya wawi sauyamuwawan aminbamda
ie kukaing,” ngang iniking.

27 Iniwa Jonda yake anzing yanikut, “Anututa
aminu tapatu dua gatangamanu puya tasinggak
kakngata take dua siwik. Sike ita gatangamanu
puyana take siknga siwik. 28 Ginu wamu nata
tupa wa yakum taknga gwa natapbing. Na Anu-
tuta tapan Krais gatandamuyaapa dua dakngake

yuat. Wena. Siwan ngana Anututa nanite-
wan tupanu nata gamok gatanimuya apae tu-
pan apbum. 2930 Sanga wa daninggat takngae
tuwang wamu takngatu anzing daniwa natap-
nong. Aminu tapatuta maya takengu maya waapa
aminu atapik kapatane maatna. Siwan itane
notnabamda maatna kaya apae apbaknganing.
Ina unzakan apmanu aminu wa ginda nanikaing
kapata umana kayaapa dakngawikge take siknga
nataat. Sike natane umana apimapanu take si-
wik,” ngang yanikut.

31 “Aminu  enandangga epbut tapata
sangabamu ayapbikgak. Sike aminu kepdakane
nana aminda wamu sanga keune nanaekan
yakaing. Sike aminu enandangga epbuu
sangabamu ayapbike yuak. 32 Ita wamu sanga
akakut takngaat atnatapbut takngaatde yakapan
ngana aminu kuupbamda natapa siakan dua
singgak. 33 Sike mamin amindaka itane wam
natapan siakan siwik kakngata tasiwan Anututa
siakan gan yanggak ngang anggaman siwik.
34 Aminu Anututa initewan apbuu waapata
Anutue wam yakapmanggak. Dasingge? Anututa
banip gwaang buyak natangamuke Waunga
gatukande asimukut. 35 Nanata musip gwaangu
itane waaknga natake sanga kuupbam ie kataune
imukut. 36 Aminu Anututane waakngae natapan
siakan siwiu waapata kayuu asinggan asinggan
yuwik. Sike aminu waakngae genu dua tawambiu
itakayuk yuwik kaknga dua tapik. Wena. Anututa
musia toknga asinggan asinggan natangamik.”
Ngangu Jonda wamu waaknga yanikut.

4

Jesuta maya Sameria nanaapaat wam yaku-
mayak.

1Siwan tapduu waomune Ferisi aminda wamu
takngatu anzing natapbing. Jesuta pake yangga
aminu kwaapzang sauyamuke ita Jonu ayapbik-
gak ngang natapbing. 2 Siwan ngana Jesuta ina
dua yangga sauyamukut. Ninu itane pandet-
natakan yangga sauyamukumang. 3 Siwan Je-
suta unzing tasiwan Ferisi aminda gwa nataaing
ngang natake ita Judia kep teke Galili kep komune
gatuna kukut.

4 Siwan kepi ita wa kukut tapa Sameria kep
komde banakan kukut. > Siwan kepi waapane
kuku you Sameria kep komune yuau gapman-
dune kundopbut. Sike you wanggapmatane
umana Saika ngang inikaing. You wanggapma
keu wesim Jekopda waaknga Josepde tupa siknga
imukut komune yuak. 6 Sike yangga zitnangge
gapma tupa Jekopda tasikuu wa keu wa komune
yuak. Siwan Jesuta kusika gatok natake yangga
gapma wandakane wesim pukwikut. Wa unzing
kepmaom gunzitapane yukut.

78 Siwan pandetnata you wanggapmane
nanam usinangge kuwatna maya Sameria nana
tapatu yangga zitnangge apbut. Apana Jesuta
anzing inikut, “Yangga nami tangopa,” ngang
inikut.

9 Iniwan ngana maya Sameria nana waapata
yake anzing inikut, “Ga Judia nana amin. Si-
wan maya naapa Sameria nana. Dasingge gata
yangganamitangopangangnaninggayak,” ngang

inikut. Dasingge? Judia nana aminu Sameria
nanaau unekan dua sukukaing. 10 Siwan Jesuta
yake anzing inikut, “Ga sanga Anututa gamu-
nangge nataak kakngae atnatayak gamu unzingu
dua naniwim,” ngang inikut. Inike tuwang wamu
takngatu anzing inikut, “ ‘Yangga nami tangopa,’
ngang ganiwa gata nae atnatayak gamu sanga
wa Anututa gamunangge nataak kaknga nata gae
gamitde namuyo ngangu atnaniwim. Unzing
naniyak gamu nata yangga yangakoke zimanggak
kapane nana zike gae akgamam,” ngang inikut.

11 Iniwan mayata yake anzing inikut, “Buyam-
bam tapa! Ga baketda wena siwan yangga gapma
andaka gapma siknga. Siwan gata dasing tasike
yangga gapmandakane yangakoke doke yuak
gakane zike namuya. 12Nisane bapuninu Jekopda
yangga gapma andaka tupa siknga kwaike ina
gatu itane waaknga gatu ikwawa gaman gatu sip-
sip ngangga anggwene tangopbing. Siwan ap-
manu ninu itane dongune aakumang aminu ku-
utda atangokamang. Sike gata Jekop ayapbike
yangga yangakonggak gwene nana atnamuya ba
dasing,” ngang inikut.

13 Iniwan Jesuta yake anzing inikut, “Am-
inbamu yangga andakane tangopningu gatuna
yanggae natapning. 14 Sike ngana aminu tap-
atu nata yangga wa imit taknga tangopiu tap-
duk bamu masande ita gatu yanggae dua nat-
apik. Wena. Sike yangga nata wa imit taknga
tangopanu yangga dapunda yangakonggak binga
itane musiaatang tasiwanita kayuk yuwik kaknga
pake asinggan asinggan yuwik,” ngang inikut.

15 Ngang iniwan mayata yake anzing inikut,
“Buyambam tapa! Gata yangga waaknga nae
nami tangoke masande na yanggae dua natapit.
Siwan na gatu ane yangga zitnangge dua apit,”
ngang inikut.

16 Iniwan Jesuta yake anzing inikut, “Gata kuku
apbae yatawakenga ga gatuka ane apso,” ngang
iniwan, 17 “Na apma wena,” ngang yawan Je-
suta inikut, “Gata na apma wena ngang siakande
siknga yanggayak. 18 Dasingge? Tupa ga apbae
wawi katau kautdu musakan gwa pakuyak. Si-
wan apmanu gaat wawi tapatuatda yasewa akn-
gaekan tasike yuamayak. Waapa gatane apba
siknga dua. Gatane wamu waaknga siakan,”
ngang inikut.

19Iniwan yake anzing inikut, “Buyambam tapa!
Ga ayanikapsa amin tapa ngang gwa nataat.
20 Sike ninu Sameria nana amindane bapuninu
tawanu andakane koke yuke Anutue gwetake
nanamu ie sangamukaking. Ngana ginu Judia
nana aminda yake keu aminda Anutue gwetake
nanamu ie sangamunanga komu Jerusalem yot
gapmanekan yuak ngang yakaing,” ngang inikut.

21 Ngang iniwan yake anzing inikut, “Mayapa.
Ganiwa natapi siakan siyok. Masande ginda
tawanu andakaat Jerusalem yot gapmaneat
ngangu dua koke sanga Anutue sangamuning.
Wena. 22 Ginu asinimbakngakaing kapae
katak gua nataaing. Siwan ngana ninu
asinimbakngakamang kapae atnataamang.
Dasingge? Anututa aminbam gatayaman sanga
kayuk yutnanga aknga paning kaknga ninu Judia
nana aminda tangenatnim. 23 Ngana masande

aminbamda baniaatangu Nanin Anutue siakande
siknga ngang inimbaknganing. Ngan. Tapduknga
unzing inimbaknganing gwenu gwa apunggak
ngang inikut. Aminu unzing inimbaknganingu
Naninda yawake kanangge pasinggak. 24 Aminda
Anutu kananga dua. Siwan gatu tananga dua.
Sanga got takngata binga yuakge aminu ie
inimbakngananggengu baniaatang siakande
siknga ngang inimbakngayok,” ngang inikut.

25 Ngang iniwan mayata yake anzing inikut,
“Na atnataat. Anututa tapan Mesaia gatanimuya
apata asapik. Aminu kunduta Grik wam tangan
ie Krais ngang inikaing. Sike tapduknga asapik
gwene ita sanga kuupbamde ninikapik,” ngang
inikut.

26 Iniwan ita yake, “Aminu waapa na unin. Gaat
wamu yakamak,” ngang inikut.

27Tta unzing yayuwawan ninu pandetnata gatu
apbumang. Apu kawatna wamu iat maya waa-
paat yawawat kake nangaakan natapbumang.
Siwan ngana aminu nikatnana tapatuta, “Gata
mina binga tanangge natake ininggayak,” ngang
maya waapae dua inikut. Ba “Dasingge ga iat
yakamayak,” ngang dua Jesue inikut. Wena.

28 Sjwan maya waapata itane yangga gapma
gwena undang teke gatuna yot gapmane kuke
anzing yanikut, 29 “Ginu apu aminu tapatu
kanong. Ita nata sanga kuupbamu tupa
tasikumde nanik. 30 Waapa Anututa tapan Krais
gatanimuyaapa ba,” ngang yaniwan natake you
wanggapma teke Jesue kuking.

31 Kepiapane apuwawa ninu pandetnata
Jesu anzing inikumang, “Yanindamumsaapa.

Ga nanamba napso,” ngang inina 32 ngana ita
yake anzing ninikut, “Natane nanama ginda dua
kaaingu kundu kaya,” ngang ninikut.

33 Niniwan pandetnata nisa anzing yakumang,
“Aminu tapatuta ba nanamu pakapu iman nakge
yanggak ba dasing,” ngang yakumang.

34 Yana Jesuta tuwang wamu takngatu anzing
ninikut, “Na atnanitewan apbum tapae banip
tawanggat takngata nanam napa gupmasan
tapan kekekangamunggak binga singamunggak.
Singaman nata itane puya tasiwa puyuwik,”
ngang ninikut. 35 “Ginu anzing yakaing, ‘Yekau
gweaat gweaat kana sandewana tapduknga
nanamu buya detnanga siwik,” ngang yakaing.
Siwan ngana ginda kumbasike puya angaangae
kanong. Buya atdetnanga gwa sikaing. 36 Aminu
buya detnangge pasiwiu ita manina apapik.
Nanamu buya deke pakapu unekan pening
binga aminbam yanipakapa natane pandetna
dakngake kayuk yutning kaknga pake asinggan
asinggan yutning. Unzingge aminu nanam
kwaiwik kapaat gatu nanamu buya dewik kapau
kuut tapaatda apbakngasan. 37 Unzingge wamu
asinggan yakamang kaknga siakan singgak,
‘Aminu tapatuta puya pasike kwaiwan ngana
aminu tapatuta buya dewik,” ngang yakamang.
38 Puya amina kunduta aminbamu gwa yaniwa
natapbing. Siwan ginu aminu wa gwa yaniwa
natapbikatnana kundu natane aminabam
daknganingge danipewa kuku kwatan dua tasike
yanipakapning,” ngang ninikut.

39 Wamu waaknga ngang niniyuwawan maya
waapatane wam natake aminu wanggapmane

nana aminda Jesue natake Anututa initewan ap-
but tapa unin ngang natapa kekekakut. 40 Jesue
natapa kekekawan ie kuke anzing iniking, “Ga ma
kuwim. Nikat yutnim,” ngang iniking. Iniwa ita
tapduu gweaya you wanggapmane yukut. 4! Yuke
aminbam yaniwawan natake aminu kunduat ie
natapa kekeknga sikut.

42 Siwan wa aminda maya waapa anzing
iniking, “Tupanu ninu gae wamban natake ninu
aminu waapae natapna kekeknga sikut. Siwan
ngana apmanu nhisa siknga ie wam natake ninu
atnataamang. Aminu waapatakan aminbamu
keune nana kuupbam ita gatayaman kayuk
yutning kaknga taning kapanin,” ngang iniking.

Jesuta gavmandane puya aminde waaknga take
tasingamukut.

43 Siwan tapduu wa gweaya yuwan sande-
wana Jesuta you wanggapma teke Galili kep ko-
mune kunangge natake 44Jesuta wamu ina anzing
yakut, “Ayanikapsa amintapa kepna siknga ko-
mune umana wena,” ngang yake undang kukut.
45 Kepiapane kusika Galili kep komune kundopan
unenana aminda kake ie apbakngaking. Das-
ingge? Wa amin kaya yuwatakak tapduk takwanu
Pasova gwende Jerusalem kuke ita sangabamu
tapduk wagwene tasiwawan akaking.

46 Siwan Galili kep komu banakan kusika Jesuta
Kena yot gapmane kundopbut. Sike you wang-
gapmane ita tupa duya takngatu tasiwan yangga
akngata wain tupunde yangga dakngawan kak-
ing. Siwan you wanggapmane gatuna kuke
yuwawan aminu gavmandane puya amina tapatu

Kapaneam yot gapmane yukut tapatane waaknga
mait sikut. 47 Siwan aminu waapata nataawan
Jesuta Judia kep komuneta apu Galili kep ko-
mune gwa apan natapbut. Siwan waakngata
kumnangge dapaknga siwan kake aminu waa-
pata Kena yot gapmane koke Jesue kukut. Je-
sue kuke, “Ga waakngatane maitna sandeknga-
muyo,” ngang inikut.

48 Iniwan ngana yake anzing inikut, “Ginu duya
takngatu takngatu dua kakengu Anututa gatanga-
man pasinggat takngae siakan ngang dua natapn-
ing,” ngang inikut.

49 Iniwan yake, “Gata epso. Waakngata kup-
sak,” ngang inikut.

50 Iniwan yake, “Nata maitna gwa
sandekngama take singgakge kunggayo,” ngang
inikut.

Iniwan aminu waapata natapan siakan si-
wan yotna gatu kukut. 51 Kepiapane kuwawan
itane puya aminata ininangge apbing. Apuke,
“Waatdakakata take gwa singgak,” ngang iniking.
52 Iniwa yake, “Zaapduk ita take sikut,” ngang
yanikwaiwan, “Kweu kepmaom,” ngang iniking.

53 Iniwa natake baniaatang anzing natapbut,
“Wa tapduknga waomzimune Jesuta yake, ‘Waak-
gata take siwik,” ngang nanikut,” ngang natapbut.
Natake ita Jesue natake Anututa initewan apbut
tapa unin ngang natapan siakan sikut. Siwan
itane dongata unzakan natapbing.

54 Siwan Jesuta Judia kep komuneta Galili kep
komune apbut gwekatang duya waaknga tasiwan
takngaaya dakngakut. Tupa duya takngatu keu
wakomunekan tasikut.

Jesutayangga gapan gwene maitna sandeknga-
mukut.

1 Siwan apmea Judia nana aminda Anutue
natake nanam buyambam sake naning gwende
natake Jesuta Jerusalem kopbut. 2 Siwan
Jerusalem gapmaatang yangga gapanu gwendu
umana Betesda ngang iniking. Siwan yotdane
daman gwende gwabo gwatdu umana Sipsipde
Gwabok ngang inikingune ita yangga gapanu
wagwenu kwaimune yukut. Siwan yangga
gapanu wagwene you gepae yewatakakge tasiwa
kumbasiwan banakanu gwendu mitapbing.
3 Siwan gepa you wagwene aminbam mait
aminu kai wai siya amin kepina wai siya amin
kwatana kekeknga siya amin ngang unekan
yuking. 4 Ge sipdune sipdune Anutue angela
tapatuta apu yangga gwekatang pukuke tasiwan
saa singgak. Saa siwan kake mait aminu tupan
yangga gwene pukuwik kapatane maitna wena
siwik. Siwan saa siawan mait aminu waakwakga
pukunangge yuking. 5 Siwan mait aminu tapatu
nakanu buyambam 38 ngang undang gwa
yuwan sandekut. 6 Yuwan sandewan Jesuta
kake waapata nakanu buyambam siknga gwa
yukut ngang natake anzing inikwaikut, “Ga
gupba take siwikge nataayak ba dasing,” ngang
inikwaiwan 7 yake anzing inikut, “Take nataat
ngana tapduknga yanggata saa singgak gwene
nata yaikopsiune pukuwawa aminu tapatuta dua
napbikbikge aminu akgatangamunanga wena,”
ngang inikut.

8 Iniwan Jesuta yake, “Ga enake pimaka take
kungga,” ngang iniwan 9 zetgaman maitna wena
siwan pimana take kukut.

Siwan tapduk wagwenu yuwatakak tapduk.
10 Ge maitna wena siwan pimana take kuwawan
kake Judia nana amindane takeakwakaa anz-
ing iniking, “Pimaka ma take kuwim. Apmanu
yuwatakak tapduk gwen kaamang.”

11 Ngang iniwa yake anzing yanikut, “Gupma
take tasingamuk kapata pimaka take kungga
ngang naniwan tasinggat,” ngang yanikut.

12 Unzing yaniwan yake anzing inikwaiking,
“Mamin amin tapata ga gatane pimaka pake
kunggayo ngang ganik,” ngang inikwaiking.

13 Siwan ngana aminu wa take sikut tapa ie dua
natapbut. Dasingge? Aminbamda yangga gapanu
wagwene yuking aminde banakan kuke Jesuta
kusopuwan dua kakut.

14 Siwan masande Jesuta aminu waapa Anutue
yot takwan gwene kake anzing inikut, “Natapso!
Apmanu ga take gwa siyak. Gata waiakngaka
gatuka ma tasiwim. Gatu meya buyambamu takn-
gatuta gae apsak,” ngang inikut. 15 Iniwan natake
ita kuke Judia nana amindane takeakwau anzing
yanikut, “Aminu na tasingaman take sikum tapa
Jesu,” ngang yanikut.

16 Siwan Jesuta sanga wambinga yuwatakak
tapduk gwene asinggan pasiwawan Judia nana
amindane takeakwau ie wail tasingamuking.
17 Siwan ngana Jesuta yake anzing yanikut,
“Natane Nanata puya apasinggawan apu apman
apunggak. Ge nakaya puya apasiwit,” ngang

yanikut. 18 Ngang yaniwan Judia nana amindane
take waakwau anzing natapbing. Ita mama
wamu yuwatakak tapduk gwendane zipbukgak.
Zipbuke Anutuinane nana siknga ngang yanggak.
Siwan wamu waaknga ngang yake ita Anutu
binga dakngananggenggak ngang natapbing.
Unzing natake Jesu tanguwa kupikge take siknga
natapbing.

Anututane waakngata kekekngana kaya.

19 Siwan Jesuta wamu takngatu anzing yanikut,
“Nata siakande siknga daninggat. Ninae banip

tawake dua tasiwit. Nanata tasiwan kake waakn-
gakan tasiwit. Na itane waaknga yuke ita tas-

inggak kakngakan tasiwit. 20 Na ie waakngae
banip gwaang natangamuke tasinggak kaknga
kuupbam yeukngaman kaat. Ge sanga apmea
yeukngaman tasiwit taknga sanga tupa tasiwa
gwa kaking kaknga yapbiban ginu akasatnaning.
21Nanata aminu gwa kumbing aminu gatu pange-
nawan kayuk yutning. Ina unzakan. Nata kayuk
yutnanga aknga aminu tapatue imunanggengu
aminu waapae asimit. 22 Ge Nanata aminu dua
usanzikgak. Wena. Na itane waaknga ita nan-
dutewan natakan aminu kuupbam usanziwit.
23 Siwan aminu kuupbamda Anutue inimbakn-
gakaing. Ina unzakan. Na ie waakngae umana
yatangenatningge Nanata naniwan nata aminu
kuupbam usanziwa Nanata inatakan dua usanzi-
wik. Naat kuut usanzitzim. Aminu tapatuta
na Anutue waakngae umana dua yatangenawiu
waapata Nana na nanitewan apbum tapatane
umana kuut dua yatangenawik kapa unin.

24 «Sjakande siknga daninggat. Aminu tap-
atuta natane wam natake aminu atnanitewan ap-
bum tapae natapan kekekawiu waapata kayuk
yuwik kaknga pake asinggan asinggan yuwik.
Aminu waapata waiakngane kupik kaknga teke
kayuk yutnanga aknga gwa pake yuak. Pake
yuwawan amin usanziwit gwene ie wamu wena.
25 Siakande siknga nata daninggat. Tapduu gwen-
dune aminu zikaa akngaatang yuaingu na Anu-
tutane waakngae wam natapning. Siwan aminu
wamu wa atnatapning aminda kayuk yutning
kaknga apaning. Ngan. Tapduk wa paning gwenu
gwa dapakanggak. 26 Sike Nanin Anututa kayuk
yutnanga akngatane yapii. Siwan ita kekeknga
akngana na itane waakngae atnamukut. Atna-
man nakaya ina unzakan kayuk yutnanga akn-
gatane yapii yuat. 27 Nata aminbamde notna
dakngake yuwawa Nanata nandutewan amin-
bam usanziwit.

28 “Wamu waaknga daniwa natake ginu
nangaakan ma natapam. Tapduk gwendune
aminbamu matmat gapmane yuaingga natane
wam natapning. 29 Natane wam natake matmat
gapmaneta gatu enake epu kepman kuning. Sike
aminu sanga takeaknga tasikingu wa aminu
enake kayuk yutnanga aknga pake asinggan
asinggan yutning. Sike waiaknga pasiking aminu
gatu enake toknga aknga asinggan asinggan pake
yutning,” ngang yanikut.

Aminu kunduta Jesue yapiie yaking.
30 “Nata sanga takngatu ninae banipda siwan
tasinanga dua. Aminu na nanitewan apbum

tapae banip tawake nata aminbam usanziwa no-
man gan siwik.

31 “Sike na awiapatakan ninae wam yakapanu
take dua siwik. 32 Sike tapatuta nae wamu
kuut ayakapmanggak. Wamu wa yakapmanggak
kakngae natapa siakan singgak.

33 “Tupa ginda aminu kundu Jonde yanipewa
kuking. Yanipewa kuke natawawa nae wamu
siakan taknga Jonda yakapan natapbing.
34 Na aminda nae vyapii yakapikge dua
natanggamatanggat. Wena. Ngana nata ginu
sanga kayuk yutnanga aknga paningge natake
nata wamu waaknga daninggat. 35 Jonu waapata
danike tasikut taknga lamda binga isikoke kakaa
sikut. Siwan ginda kakaa waakngane dapaknga
siknga bakngaking.

36“Siwan ngana sanga Jon yapbikuu waakngata
natane yapii yakapmanggak. Puya kuupbam
Nanata nae namukuu nata puya waaknga

tasiwawa nanduke Nanin Anututa initewan
apbut tapa unin ngang anggaman nataaing.

37 Siwan Nanin Anutu wa nanitewan apbum
tapata natane yapii gwa yakapbut. Siwan ngana
ginu itane wamu kundusimpaa dua nataaing.
Wena siknga. Ginda ie nomu dua kaking. 38 Siwan
na nanitewan apuke daniwa ngana ginda natapa
siakan dua singgak. Siwan Nanin Anututane
wamnaaya gitna dua pake yuaing. 39 Ginu
anzing nataaing. Anutue wamu mataking kaknga
gatukande tasike undang kayuk yutnanga aknga
pake kayuk asinggan asinggan yutnim ngang
nataaing. Unzingge natdetdet waaknga noman
siknga panangge natake ginu wamu wa yakapsa

aminda mataking kaknga asinggan kendeke
tasikaing. Siwan ngana wamu wa mataking
kakngata nae yapii yakapmanggak. 40 Yakapan
ngana ginu kayuk yutning kaknga tanangge
natake ngana nae dua apukaing,” ngang yanikut.

41 “Aminda natane umana yatangenatningge
dua nataat. 42 Siwan ngana na ginde atnataat.
Ginu Anutue banip gwaang dua natangamukaing.
43 Na Nanata nanitewan apbum ngana ginda
nandupa take dua singgak. Sike aminu tapatuta
ina apiu ginda itane wam natapning. 4% Ginu
notzata umanza yatangenawa take nataing ngana
Anutu awiapatakan umanza yatangenatnangge
tasindamunggak kakngae masa imukaing. Unz-
ingge ginda nae natapa siakan dua singgak.

45 “Siwan ngana nata ginda wai tasiking ngangu
Nanae dua iniwit. Wena. Unzingu ma natapam.
Ginda wai tasiking ngang yawikapa Moses unin.
Mama wamu aminu waapata matakut takngae
natake ginda akgatanimik ngang nataaing kakn-
ganin. 46 Sike ginu Mosesde mama wam nat-
apa siakan sikut gamu ginu nae wapaya natapa
siakan siwan. Dasingge? Ita nae yapii yakap-
make matakut. 47 Siwan ngana ginu wamu ita
matakut takngae natapa siakan dua singgakge
natane wam natapa siakan dua singgak,” ngang
yanikut.

6

Nanamu 5,000-de yaman naking.
(Mat. 14:13-21; Mak 6:30-44; Luk 9:10-17)



JON 6:1 XXX JON 6:10

1 Siwan Jesuta duya takngatu takngatu
pasiyuk mait aminde maitna sandeyamukut.
2 Sandeyamuwawan aminbamda kake ie
tawaking. Siwan Galili yangga gapanu umana
takngatu Taibirias ngang inikaing.  Yangga
gapanu wagwene dobangbamu gwendu take

kwaimune kautdu saak kukut. Kuke iat ninu
pandetnaatda unekan gatake kukumang. 3 Kuke

bakubaku dakane koke undang pukwikumang.
4 Siwan Judia nana aminda yuwatakak tapduk
takwanu Pasova ngang yakaing gwenu kaningge
atdapakakut. Dapakawan aminbamda kepiapane
kuwawa 56 Jesuta undang pukwike kawawan
aminbamda ie apa kakut. Kake aminu
waakwakga nanam naningge anzing tasiwit
ngang musiaatang natapbut. @ Natake ngana
nata Filip tasiwa siwik ngang natake anzing
inikwaikut, “Aminu buyambamu wa apukaingga
nanam naningge zaneka usike yamunim ngang,”
inikwaikut.

7 Inikwaiwan yake anzing inikut, “Manininu
200 Kinata nanam usike yamuna napa take dua
siwik,” ngang inikut.

8 Iniwan pandetnaatnana tapatu umana En-
dru ngang inikamang. Waapa Saimon Pitatane
uyapna. Siwan ita anzing yakut, 9 “Waatdaka tap-
atusimda poyau mateknga katau kuut musakan
gatu pis kundu ngang pake yuwan kat. Siwan
ngana nanamu wa mateknga siknga. Aminbamde
yamuna siakan dua siwik,” ngang yakut.

10 Ngang yawan Jesuta anzing yakut, “Amin-
bamu yaniwa pukwitnong,” ngang yawan ninu
pandetnata yanina pukwiking. Siwan Kkekeu

wa pukwiking komune zonga zonga buyambam
siknga. Sike wa yuking aminu kendewa mateknga
dua. Buyambam siknga sikut. Wawita 5,000-da
yuking. 11 Siwan Jesuta poyau katau kuut musa
wa pake Anutu inimbakngakut. Anutu inimbakn-
gakenga aminu wa pukwiking aminde usanzike
ninu pandetna niniwan pake yamutakukumang.
Yamutakuwatna ita pis pake ina unzakan tasiwan
aminbamda napa take sikut.

12Nanggawa musia gitnawana Jesuta ninu pan-
detna anzing ninikut, “Kaiknga kwaapzang bu-
tuke mateknga gwendusimu ma tewam,” ngang
ninikut. 13Niniwan aminbamda nawawa kaiknga
pimakingu ninda butuke sapa yau katau kuut
musaat kepianganu gweaya ngang pamuna dop-
bing.

14 Pamuna dopa aminbamda kake, “Duya
takngatu tasinggak,” ngang natapbing. Natake
musiaatang anzing natapbing, “Tupa siknga
Anutue wapatang wamu takngatu anzing
matakut, ‘Anutue wam yanikapsa aminu tapatuta
apmea apik,” ngang yake matakut taknga aminu
aapa unin apunggak,” ngang yaking. 15 Ngang
yake 1 tanggaganuke umana yatangenawa
buyambam tapana dakngawikge tasinangge
yawa natapbut. Jesuta wamu wa yaking kaknga
natake apbitakut. Apbitake kusopuke inatakan
bakubaku dakane kukut.

Yangga engatangan yaitake kukut.
(Mat. 14:22-33; Mak 6:45-52)
16 Siwan bangee ninu Jesutane pandetnata
bakubakundaka teke yangga gapan gwene

pukukumang. 17 Pukuke Kapaneam yot gapmane
kunangge natake dopangbam gwene koke yangga
gapan gwene kukumang. Yangga gwene kuwatna
zikaa gwa siwan ngana Jesuta ninde dua apbut.
18 Siwan gotda kekeknga puyaawan yangga
sambuya asenakut. 19 Asenaawan ninu yangga
gwene maa komdusim kukumang. Kuwatna
Jesuta yangga gapan gwene engatangan yaitake
apusika dopangbam gwene wesim apundopbut.
Apundopan kake ninda asiknga gwaukumang.
20 Siwan ngana ita anzing ninikut, “Nata
nina siknga apunggat. Ginu ma gwaubam,”
ngang ninikut. 2! Unzing niniwana ninu i
take dopangbam gwene takakopnangge dua
gwaukumang. Siwan zetgaman dopangbam
gwenu you akunangge natapbumang gapmane
kundopbut.

Aminda Jesue tawatakuking.

22 Sjwan tembana aminbamu yangga gapanu
kautdu saak yukingga anzing natapbing. Kweu
dopangbamu gwendukan andang yukut. Siwan
Jesuta pandetnaat dua gatake dopangbamu wag-
wene kukut. Wena. Pandetnatakan dopangbamu
wagwene kuking ngang natapbing. 23 Siwan
ngana aminu kundu Taibirias yot gapmane nana
aminda dopang bamna pake keu Jesuta poyakge
gaak wam yake yaman naking komune wesim
apbing. 24 Apuke aminbamda Jesuat ninu pandet-
naatde nindupa maiwan dopangbam gwegwene
gatuna koke Jesue tawatakuke Kapaneam yot gap-
mane kautdu saak kuking.

Jesuta tasiyaman kayuk yutnanga aknga pake
yutning.

25 Siwan yangga gapan kautdu saak
Jesu tawataku kake anzing inikwaiking,
“Yanindamumsaapa. Ga ane zaapduk apbuyak,”
ngang iniwa 26 yake anzing yanikut, “Siakande
siknga daninggat. Nata kweu duya takngatu
tasiwa ginu poyau unin napa musipza gitnakutde
natake ginu nanamu gatu nanangge nae
nawatakapukaing. Ngana nata tasiwa nanduke
Anututa initewan apuke pasinggak ngang dua
natake nae nawatakapukaing. Wena. 27 Ginu
nanamu napa wena siya panangge nangaakan
ma natake tasiwam. Aho. Ginu nanamu napa dua
puyutnanga akngae tawataku kake nayuk kayuk
yutning kaknga pake asinggan asinggan yutnong.
Nanin Anututa nandutewan nanamu wa binga
na aminbamde notna dakngake yuat tapata ginde
damit,” ngang yanikut.

28 Ngang yaniwan yake anzing inikwaiking,
“Ninda dasing tasina Anututa nindupan take si-
wik,” ngang inikwaiwa 29 yake anzing yanikut,
“Ginu Anututa nanitewan apbum tapae natapa
siakan siwanu Anututa dandupan take siwik,”
ngang yanikut.

30 Ngang yaniwan yake anzing iniking, “Gata
duya zaaknga tasiwi ninu kake Anututa ganite-
wan apuke tasinggayak ngang natapna siakan
siwik? Ga mina puya aknga tasiwi kanim?
31Nindane baminda nanamu enandang nana keu
amina wena komune yuke naking. Wa nakingge
natake Anutue wapatang wamu takngatu anzing



JON 6:32 XXXIiV JON 6:39

matakut, ‘Ita nanamu enandang nana wa aminde
yaman naking,’ ngang matakut.”

32Ngangu wamu waaknga ngang iniwa ita yake
anzing yanikut, “Nata siakande siknga daninggat.
Nanamu enandang nana ginde bamzae yamukut
tapa Moses unin dua. Wena. Natane Nanata
nanam siknga enandang nana ginde damung-
gak. 33 Nanamu Anututa wa damukuu enandang
teke epuke kayuk yutning kaknga kep aminde
yamunggak,” ngang yanikut.

34Ngang yaniwan yake anzing iniking, “Buyam-
bam tapa! Gata nanamu wa ninde asinggan
nimuyo,” ngang iniking.

35 Iniwa yake anzing yanikut, “Nanamu wa
yanggau nata nina siknga unin. Nata tasiyama
aminbamda kayuk yutning kaknga apake yut-
ning. Aminu tapatuta nae apiu waapata tomna
dua nataaing binga ba yangga tangopnangge dua
nataaing binga sanga tapatu tanangge natake dua
natanggamatawik. Wena. 36 Siwan ngana nata
gwa danit. Ginda na atnanduke ngana ginu Anu-
tuta nanitewan apbumde dua nataaing. 37 Aminu
natane aminabam daknganingge natane Nanata
papiu wa aminda nae apning. Siwan aminu tap-
atutanae apiunata waapa dua inikwasiwit. Wena
siknga. 38 Na enandang teke epuke ninae banip
tawanangge dua epbum. Wena. Na epuke aminu
atnanitewan epbum tapae banip tawanangge ep-
bum. 39 Sike na atnanitewan epbum tapae ba-
niu anzing. Aminu maya wawi aminabam dakn-
ganingge ita pakuu wa aminu nata katak toiba
tapatuta wena dua siwik. Siwan nata tapduknga

sandewik gwene akumbing katangga gatuna pan-
genawit. 40 Nanatane baniu anzing yuak. Aminu
kuupbamda na nanduke Anutue waakapa ngang
nae natapa kekekawiu wa aminda kayuk yutning
kaknga pake kayuk asinggan asinggan yutning.
Siwan nata tapduknga sandewik gwene akumb-
ing katangga gatuna pangenawit,” ngang yanikut.

41 Siwan Judia nana kunduta natawawa Jesuta
tuwang wamu takngatu yake nanamu wa enan-
dang teke epbuu nata unin ngang yawan natap-
bing. Wamu waaknga natake ie numunumu yake
42ina anzing yaking, “Dasingge? Aminu aapa Jesu.
Josepdane waaknga. Ninu itane nanamingae at-
nataamang. Dasingge ita anzingu yanggak, Na
enandang teke epbum ngangun,” ngang sapduke
yaking.

43 Unzing sapduwawa Jesuta anzing yanikut,
“Ginu wamu gisa banakan numunumu yake ma
yawam. 44 Nana na nanitewan epbum tapata
aminu tapatu dua kaitakapanu nae apnanga dua.
Sike akaipakapan apning aminu nata tapduknga
sandewik gwene akumbing katangga gatuna pan-
genawit. 45 Wamu ayanikapsa aminda buk
katang anzing mataking, ‘Anututa aminu kuup-
bam yanindamumbik,” ngang mataking. Aminu
kuupbam Nanata yanindamuban natake nat-
detdet pakaingu waakwakga nae asapukaing.
46 Wamu waaknga natake aminu tapatuta natane
Nana akawawan inindamukut ngangu ma nat-
apam. Wena. Na Anutuat yusika epbum tap-
atakan Nana akakum. 47 Nata siakande siknga
daninggat. Aminu wamu wa yanggat takngae nat-
apan siakan singgau waapata sanga kayuk yut-

nanga aknga apanggak kapanin. 48 Siwan ginda
nanam napa kekekandaman kekeknga yuaing
binga nata sanga kayuk yutnanga aknga aminde
yama pake kayuk asinggan yutning. 4° Tupa
siknga gindane bamzata keu amina wena ko-
mune yusika nanamu enandang nana Anututa
asinggan yaman nakaking ngana wa aminda gwa
kumbing. 50 Ngana nanamu enandang teke ep-
buu aminu tapatuta unin napiu waapata dua
kupik. 51 Sike nanamu wa enandang teke ep-
buu wa Anututa aminde yaman pake kayuk as-
inggan yutningu wa na unin. Sike aminu tap-
atuta unin nakengu kayuk asinggan yuwik. Siwan
nanamu wa nata aminu kepdakane nana aminde
yama naningu wa natane gupma. Siwan aminda
nanamu unin naningu kayuk asinggan asinggan
yutning,” ngang yanikut.

52 Unzing yaniwan natake Judia nana aminu
waakwau ina yanganuke tapatekwa wamu anz-
ing yaking, “Asikaya aminu aapata itane gupna
niman nanimde yanggak,” ngang yaking.

53 Ngang yawa Jesuta tuwang wamu takngatu
anzing yanikut, “Nata siakande siknga daning-
gat. Ginu na aminbamde notna dakngake yuat
tapatane gupma dua nake daknga dua tango-
kengu ginu kayuk asinggan asinggan yutnanga
dua. 54 Sike aminu natane gupma nake gatu
natane daknga tangopiu waapata kayuk asing-
gan asinggan yuwik. Yuwawan nata tapduknga
asandewik gwene akupik katangga gatuna tange-
nawit. 355 Dasingge? Natane gupma wa nanam
siknga. Siwan natane daknga sanga take siknga
atangopnanga. 56 Aminu natane gupma nake gatu

natane daknga tangopiu nata iatang gatake yuwa
unekan sukusim. 57 Siwan natane Nana kayuk as-
inggan yuak kapata na nanitewan epbum. Siwan
ita kayuk yutnanga akngana atnaman pake yuat.
Ina unzakan aminu na gitna tapiu waapae nata
kayuk yutnanga aknga natane asima take kayuk
asinggan asinggan yuwik. 58 Wa nanamu enan-
dang teke epbut. Sike nanamu wa tupa bamzata
nake yusika kumbing binga dua. Aho. Aminda
nanamu unin napiu waapata kayuk asinggan as-
inggan yuwik,” ngang yanikut. 59 Jesuta miti you
Kapaneam yot gapmane nana gwene koke yanin-
damuke wamu waaknga ngang yanikut.

Kayuk asinggan yutnanga akngae yapii unin.

60 Siwan Jesue wamu waaknga natake pan-
detna kunduta wepda anzing yakumang, “Wamu
waaknga natapna siakan dua singgak. Mamin
tapataka wamu waaknga natapan siakan siwik,”
ngang sisip tangan yakumang.

61 Sisip tangan yana ngana semna wamu
waakngae natake Jesuta anzing ninikut, “Ginu
wamu waaknga natake apimanangge sikaing
ngang danduat. 62 Na aminbamdane notnaapa
dakngake yuat. Sike keu tupa yukum komune
gatuna kowawa nandukengu ginu dasing
natapning,” ngang ninikut. 63 “Kayuk yutnanga
akngae yapii Waung Takwanu unin. Ge gupmae
danit takngata dua gatandamik. Wena. Wamu wa
danit taknga kekekngana kaya. Wamu waakngata
akgatandaman ginda kayuk yutnanga aknga
pake yutning. 64 Siwan ngana gikatnana kunduta
wamu waakngae natapa siakan dua singgak,”

ngang ninikut. Siwan tapduknga aminbamda
itane wamna tupan natapbing gwenuneta
Jesuta aminbamu baniaatang usanzike aminu
waakwakga nae natapa siakan dua siwik. Siwan
aminu waakwakga nae natapa siakan siwak
ngang anggaman natapbut. Natake aminu
iwande yaman taning kapae anggaman natapbut.
65Siwan Jesuta gatuna anzing ninikut, “Gikatnana
kunduta wamu wa danit taknga natapa siakan
dua singgak ngang danduke tupa anzing gwa
danikum. Natane Nanata aminu tapatu dua
kaitakapanu nae dua apik,” ngang ninikut.

66 Siwan wamu waaknga ngang niniwan natake
ninu pandetna bamda i teke iat dua gatake
sukukumang.

67 Siwan Jesuta ninu pandetna aminu 12-de
anzing ninikwaikut, “Ginu kuut napmake ku-
nangge nataaing ba dasing,” ngang ninikwai-
wan 68 Saimon Pitata yake anzing inikut, “Ga
gapmake ninu mamin tapae kunim? Gatakan
asinggan asinggan kayuk yutnim takngae wam
pake yuayak. 69 Gata Anutue amin dudumnaapa
yuayak ngang natake ninda ga gandupna siakan
singgak,” ngang inikut.

70 Ngang iniwan yake anzing ninikut, “Nata ni-
natakan ginu pakum ngana gikatnana tapatuta
iwana dakngake yuak,” ngang ninikut. 71 Siwan
aminu wa yakut tapa Judas unin. Ita Saimon
Iskeriot yot gapmane nanaapatane waaknga. Ju-
das waapa ninu pandetna 12-pat nana tapatuta
masande Jesu iwande yaman tanggaganuking.

7

Uyapnabamda Jesue semna natapbing.

1 Siwan masande Judia nana amindane
takeakwau atanguwa kupikge tasiwawa Jesuta
Judia kep komune kunangge apbitakut. Undang
kunangge apbitake ita Galili kep komu banakan
sukukut. 2 Siwan tapduk takwanu Judia nana
aminda tupa bapuninda yotna gepa binga mitake
yuaking ngang ie natake tapduk takwanu gwendu
Jerusalem gapmane kaningge atdapakakut.
3 Atdapakawan natake uyapnata anzing iniking,
“Gata you anggapma teke Judia kep komune
kuke pandetda bamda gandupa duya takngatu
takngatu pasiwi kaning. 4 Aminu tapatu
amin bamda kaningge natakengu ita sanga
kusopukngaatang dua tasinggak. Sike gata
sanga unin tasinanggengu aminu kuupbamde
kaine anggaman yuke tasiyo,” ngang iniking.
> Sike itane uyapnata ie natake Anututa tapan
pasinggak ngang natapa siakan dua siwan
unzingu yaking.

6 Unzing iniwa ita yake anzing yanikut,
“Tapduknga nata unzing tasiwitde dua dapakak.
Ngana tapduknga ginu apasikaing gwenu wena
sinanga dua. 7 Sike kepdakane nana aminda
ginde iwanza dua daknganing. Ngana nata sanga
waiaknga tasikaingge yaniwawa iwana dakngake
yuaing. 8 Gisa kuke tapduk takwanu wagwenu
kanong. Ngang apmanu na tapduk takwanu
wagwende dua kuwit. Natane tapduknga dua
dapakak,” ngang yanikut. 9 Ita uyapna unzing
yanikenga Galili kep komune yukut.

Jesuta tapduk takwan gwenu kakut.

10 Siwan uyapnata tapduk takwan kanangge
natake Jerusalem yot gapmane kopana masande
iyaa koke ngana anggaman dua kopbut. Ita ap-
binga kusopuke kopan 11 Judia nana aminda tap-
duk takwanu wagwene Jesue tawatakuke aminu
waapa zandang yuak ngang yaking.

12 Siwan aminbamda ie numunumu sisip yake
aminu kunduta, “Ita aminu noman tapa,” ngang
yawa kunduta, “Aho. Ita aminbam panzikgak,”
ngang yaking. 13 Unzing yawawa ngana Judia
nana amindane takeakwakge akgwauke aminu
tapatuta ie wamu anggaman dua yakut.

14 Siwan tapduk takwanu wa yuking gwenu
banakan kopatang Jesuta Anututane yot
takwan gwene koke aminbam yanindamukut.
15 Yanindamuwawan Judia nana aminda
nangaakan natake anzing yaking, “Dasing aminu
aapata buu kendekgak? Ita papia you dua tasikut
nganan,” ngang yaking.

16 Unzing yawa Jesuta yake anzing yanikut,
“Wamu nata wa daninggat taknga nata ninane
dua. Aho. Wamu waaknga na atnanitewan ap-
bum tapatane. 17 Sike aminu tapatuta Anutue gen
gwaamutnangge natapiu waapata wamu nata
ayanggat takngae natake wam waaknga Anututa
yanggak ngang anggaman natapik. Jesuta inae
natdendetnata siwan yanggak ngang dua nat-
apik. 18 Aminu ina banipda natake yawiu waap-
ata inane umana buyambam siwikge take nataak
kapanin. Ngana aminu tapatuta aminu asinite-
wan apbut tapae umana yatangenawiu waapata

aminu noman siknga. Wai takngatu dua tasi-
wik. 19 Tupa siknga Mosesda ginde bamzae mama
wam yamukut. Ngana gikat nana tapatuta mama
wamu waaknga dua tawake tasike ginda na at-
nuwa kupitde tasikaing,” ngang yanikut.

20 Yaniwan yake anzing iniking, “Waung wai
tapatuta ga tapan datdaptake unzingu yanggayak.
Maminda ga gutnangge tasinggak? Wena,” ngang
iniwa yake anzing yanikut, 21 “Nata duya takn-
gatu yuwatakak tapduk gwene tasikumde ginu
kuupbamda nangaakan nataaing. 22 Mosesda
ginde gupza mataningge yakut taknga Mosesda
tupan dua tangenakut. Wena. Sanga waaknga
bamzata tupa siknga tangenaking. Ngana ginda
waakzatane gupna yuwatakak tapduk gwene
matakaing. 23 Ginu Mosesdane mama wamu
sandetnam ngang yake ginda waakzatane gupna
yuwatakak tapduk gwene matakaing. Ngana
nata yuwatakak tapduk gwene aminu tapatutane
gupna take tasingama kake ginu mama wam
sandeyaapa ngang nanduke nae musipza toknga
unzingu wai nataing. 24 Yapii katak dua natak-
engu yumdekan ma usanzike yawam. Ginda
sangabamu kepi noman takngane usanzitnong,”
ngang yanikut.

Aminu aapa Krais gatanimuyaapanin ba?

25 Siwan Jerusalem nana kunduta anzing yak-
ing, “Dasingge? Aminu aapa atanguwa kupika-
panin. 26 Ita dua kusopuke wamu aminbam yani-
wawan ngana aminu tapatuta sapdut wamu takn-
gatu ie dua ininggak ngang yaking. Take aminda
atnatake Anututa tapan Krais gatanimuyaapa

unin ngang natapa siakan singgak gamu dua inin-
dakngawam. 27 Ngana ninu aminu waapatane
yotnae atnataamang. Siwan ngana Anututa tapan
Krais dakngake apik kapata asapan kake aminu
tapatutaitane yotnae dua natapik,” ngang yaking.

28 Siwan Jesuta Anututane yot takwan
gwene yuke aminbam yanindamuke anzing
yanggamatakut, “Ginu nae atnataaing. Siwan
ginu natane yotnae atnataaing! Ngana ninae
banipda natake dua apbum. Wena. Atnanitewan
apbum tapata siakande yuak. Siwan ngana ginu
ie dua nataaing. 29 Nata ninatakan ie atnataat.
Dasingge? Na iat gatake yusika ita na nanitewan
apbum,” ngang yanggamatakut.

30 Unzing yanggamatawan natake kaautde
tenangge tasike ngana itane tapduknga dua
sikutde  tanggaganutnangge  apmeptaking.
31 Tanggaganutnangge  tasiwawa  ngana
aminu buyambamda ie natapa kekekawan
anzing yaking, “Aminu Anututa tapan Krais
gatanimuyaapa dakngake apu duya kwaapzang
tasike aminu aapa dua yapbimbik,” ngang yaking.

Aminu  kundu Jesu tanggaganutningge
yanipewa kuking.

32 Siwan Ferisi aminu kunduta nataawa am-
inbamda numunumu yake sisip tangan wamu
waaknga Jesue yawa natapbing. Natake Anutue
yot takwan gwene pasiya amindane takeakwakat
gatu Ferisi amikatda puya amina yanipewa kuku
i kaautde teningge kuking.

33 Kuke kundopa kake Jesuta anzing yakut,
“Tapduu mateknga siknga na gikat yuke na

gatuna aminu wa atnanitewan apbum tapae
kuwit. 34 Undang kuke yuwawa ginda nae
nawaba maiwik. Keu nata kuke ayuwit komune
ginda kunanga dua,” ngang yakut.

35 Yawan Judia nana aminda ina anzing sap-
duke yaking, “Ita zagwak kuwan ninda dua
kanim? Asikaya nindane notninbamu maa siknga
Grik aminde kep komune yuaing aminde kuke
Grik amin yanindamutnangge yanggak ba dasing.
36Tta anzing ninikut, ‘Ginda nae nawaba maiwik,’
ngang yakut. Yake gatu anzing ninikut, ‘Ginu keu
nata kuke yuwit komune kunanga dua,” ngang
wamu wa yakut takngatane yapii dasing,” ngang
yaking.

Yangga ayangakoke zipmanggakapa.

37Siwan tapduk takwanu wa gwendane wenga
gwenu wa tapduk takwanu buyambam gwen.
Sike tapduu wagwene Jesuta dandam tangan
yuke tuwang wamu takngatu apaa anzing yakut,
“Aminu tapatu yanggae natakengu nae apuke
yangga tangopsok. 38 Wa Anutue wapatang tupa
siknga tuwang wamu takngatu anzing matak-
ing, ‘Mamin amindaka nae natake Anututa tapan
gatanimuyaapa dakngake apbut ngang natapa
kekekawanu yangga buyambam tapaapata binga
itane musiaatang yangakoke zipmake kuning,’
ngang mataking,” ngang yanggamatakut. 39 Ita
wamu wa yakut taknga Waung Kapae natake
yakut. Waungu waapa aminu Jesue natake Anu-
tuta tapan gatanimuyaapa dakngake apbut ngang
nataaing aminde Anututa apmea yamik kapanin.
Sike Jesuta dua kungwake gatu gweake enane

kopbutde Waung Kapa yamikge tapduknga dua
dapakakut.

Dongu takngaaya dakngaking.

40 Siwan aminu kunduta wamu waaknga
natake anzing yaking, “Siakande siknga. Aminu
aapa ayanikapsa aminu tapatu. Ita gamok apana
Krais akgatanimuya apata masan apik kapanin,”
ngang yaking.

41Siwan kunduta anzing yaking, “Aminu waapa
Anututa tapan Krais dakngake apik kapanin,”
ngang yaking.

Siwan ngana kunduta anzing yaking, “Krais
gatanimuyaapa Galili kep komuneta apikge
ayakapsa aminda dua natake yaking. Wena.
42 Krais waapa dongu Devitkat nana. Siwan ita
Betlehem yot gapma Judia kep komune yuak
gapmane aawik. You wa gapma tupa Devitda
une yukut. Yakapsa aminda unzing mataking,”
ngang yaking. 43 Unzingge Jesue natake dongu
takngaaya dakngake 44 aminu kunduta kaautde i
tenangge tasiking. Tasike tanggaganutnangge
natapbing ngana kekekngana wena siwan
tanangge apmeptaking.

Gatanimuyaapa unin ngang dua natapbing.

45 Tanangge apmeptake puya aminu waak-
wakga gatuna ayanipewa kuking aminde kuk-
ing. Kuke kundopa Anutue yot takwan gwene
pasiya amindane take aminu waakwakat gatu
Ferisi amikatda anzing yaniking, “Dasingge ginda
i dua takapukaing,” ngang yanikwaiwa 46 yake
anzing yaniking, “Tupa aminu tapatuta wamu

aminu waapata yanggak binga dua yakut,” ngang
yaniking.

47 Yaniwana Ferisi aminda yake anzing
yaniking, “Ita gikaa panzike atdaniwan natake
unzingu ninikaing. 48 Sike ninu take amikat
gatu Ferisi amikatnana tapatuta Jesue natapan
siakan dua singgak. Wena. 49 Ngana aminbamu

waakwau Mosesde mama wamde katak dua
natake aminu waapae tawakaingu Anutue kaine

wai gwa sike yuaing,” ngang sapduke yaking.

50Siwan aminu waakwakat nana tapatu umana
Nikodimas ngang iniking kapata tupa Jesue kukut
tapata anzing yanikut, 51 “Nindane mama wamda
aminu yumdekan usanzitnimde dua yanggak.
Wena. Ninda ie wamu natakenga ninda sanga
ita tasikutde katak siknga natakenga usanzitnim,”
ngang yanikut.

52 Siwan wa aminda yake tapatekwa wamu
anzing iniking, “Gakaa Galili nana aminu tapatu
ba ge unzingu yanggayak? Anututane wamu
katak siknga kendeke ayanikapsa tapatuta Galili
kep komuneta apikge mataking kaknga tawambi
maiwik. Unzingu wena. Dua mataking,” ngang
iniking.

53 Siwan aminu kuupbam yotna yotna kuking.

8

1 Kuwawa ngana Jesu tawanu Oliv dakane
kopbut. 2 Siwan tembana siknga ita gatuna
Anutue yot takwan gwene kukut. Kundopan
aminu maya wawi kuupbamda ie apundopa
ita pukwike yanindamukut. 3 Pukwike
yanindamuwawan mama wam yanindamumsa

amikat gatu Ferisi amikatda maya tapatuta
yasewa tasiwawan kake tanggaganuking kapa
ie takapbing. Takapuke mayapa banakan teke
4Jesu anzing iniking, “Yanindamumsaapa. Maya
aapata yasewa tasiwan kake tanggaganuking.
5 Sike mama wapatangu Mosesda yake ninda
maya ambingae supda zipnimde yakut. Sike ga.
Gata dasing yawiyak,” ngang iniking. 6 Sike wa
aminuitasiwa siwan ita wamu takngatu dasingga
yawan natake take takuwa wam yawikge tasike
iniking. Iniwa ngana Jesuta gwetake katakngita
kepdakane matakut.

7 Unzing matayuwawan asinggan asinggan
inikwaiking. Inikwaiwawa ita enake anzing
yanikut, “Aminu gikatnana tapatu waiakngana
wena kakengu ita suu tupan gwenu maya aapae
muke tanguyok,” ngang yanikut. & Unzing
yanikenga gatuna gwetake kepdakane matakut.

9 Matayuwawan aminu kuupbam waiakngan-
inu kaya ngang natake tapatu tapatu epu kep-
man kuking. Aminuaketa gamok kuwawa kundu
masan kuking. Jesu ateke kuwawa ita inatakan
yuwawan maya waapaie nomune yukut. 10Siwan
Jesuta enake maya waapa anzinginikut, “Mayapa.
Aminu zandang yuaing? Aminu gae wam temapa
yaing aminu wena kaat,” ngang iniwan 11 yake,
“Ngan, Buyambam tapa. Wena. Gwa kukaing,”
ngang inikut. Iniwan yake anzing inikut, “Nakaya
gae wamu yananga wena. Gata kuke masande
waiaknga gatuka ma tasiwim,” ngang iniwan
akukut.

Jesu kakaa aknga kepdakane nana aminde ya-
munggak kapanin.

12 Siwan Jesuta aminbamu gatu anzing yanikut,
“Na. Na kakaa aknga kepdakane nana aminde
yamuyaapa dakngake yuat. Aminu na nawambiu
waapata zikaa dakaatang dua sukuwik. Wena.
Gunzitda isiwan kekekake enakaing binga aminu
kakaa nata wa yamunggat takngane yuwiu kayuk
yutnanga aknga pake asinggan asinggan yuwik,”
ngang yanikut.

13 Ngang yaniwan Ferisi aminda yake anzing
iniking, “Ga gikae wam yakapi natapna siakan
dua singgak,” ngang iniking.

14 Iniwa ita yake anzing yanikut, “Na ninane
wam siakande siknga ngang yakapmanggat.
Ngana na keu komdune yusikanga uneta apbum.
Sike na keu waomune nana siknga ge keu

wakomde atnataat. Siwan keu akuwitde komu
na atnataat. Sike na ninane wam yakapa siakan

singgak. Ngana ginu natane yotna sikngae dua
nataaing. Siwan na keu nata akuwit komde
ginu dua nataaing. 15 Ginu yapii katak dua
kake kaisatakan kake aminu usanzikaing. Na.
Na unzingu aminu tapatu dua usanzikgat.
16 Sike ngana nata amin usanzikengu nata
nomana siknga usanziwit. Dasingge? Nata
ninatakan dua usanzikgat. Aho. Nanda na
atnanitewan apbum tapata naat gatake yuke

aminu usanzikamak. 17 Sike Mosesde mama
wapatangu wamu takngatu anzing matakut,

‘Aminu tapatutakan yawan natapna kem ba
ba siakan ba ngang natapnim siwan ngana
aminu tapaata wamu buya takngatukan yawat

natapna siakan siwik,” ngang matakut. 18 Nata
wamu ninae yakapmanggat.  Siwan Nanda
na atnanitewan apbum tapataaya nae wamu
ayakapan niu wamu buya takngatukan yamakge
siakan singgak,” ngang yanikut.

19Unzing yaniwan yake anzing iniking, “Gatane
nanggata zandang yuak,” ngang inikwaiwa ita
yake anzing yanikut, “Ginu nae dua nataaing.
Siwan ginu Nanae kuut dua nataaing. Ginda
nae atnataaing gamu ginde natane Nanae kuut
atnatapam,” ngang yanikut. 20Ita wamu waaknga
ngang yake aminbamu Anutue yot takwan gwene
you mani pamukaing gwene yuke yanindamukut.
Yanindamuwawan tapduknga ita akupikge dua
siwan aminu tapatuta dua tanggaganuke kaautde
tekut. Wena.

Ginda keu nata kuwit komune kunanga dua.

21 Siwan Jesuta gatuna anzing yanikut, “Na
akuwawa ginda nae nandupa maiwan ginu akupa
waiakngasa ayutdamik. Waiakngasa yutdaman
ginu keu nata kuwit komune kunanga dua,”
ngang yanikut. 22 Unzing yawan Judia nana
aminu waakwau ina anzing yaking, “Ita dasing
yake ginu keu nata kuwit komune kunanga dua
ngang yanggak? Asikaya ita ina ba tanguwan
kupikge yanggak ba,” ngang yaking.

23Yawa ita yake anzing yanikut, “Ginu ane nana
ngana na enandang nana. Ginu keu andakane
nana. Na keu andakane nana dua. 24 Unzingge
ginu kupanu waiakngasa ayutdamik ngang gwa
danit. Sike ginu na atdanitapanin ngang dua

natanggamatakengu ginu akupa gindane waiakn-
gasa ayutdamik,” ngang yanikut.

25 Unzing yaniwan yake, “Ga mamin amin
tapa,” ngang inikwaiking. Inikwaiwa ita anzing
yanikut, “Na aminu tupa atdanikumu waapata
yuat. 26 Na wamu kwaapzang nata sanga ginu wai
tasikaing kakngae yake toknga paningge usanzi-
wit. Ngana na atnanitewan apbum tapata wamu
siakan gan naniwan natapbumu nata aminu kep-
dakane nana aminde yaninggat,” ngang yakut.

27 Unzing yawan natake Nanin Anutue nin-
inggak ngang dua natapbingge 28 Jesuta anzing
yanikut, “Masande ginda na aminbamde notna
dakngake yuat tapa na nuke tangenatning. Sike
tapduu waomune ginu nae natake na atdanit
tapanin ngang natdetning. Unzing natdeke na
sanga nina banipda siwan dua tasinggat. Wena.
Na wamu Nanata yeukngamunggak kakngakan
yakapmanggat ngang natdetning. 29 Nanda na
atnanitewan apbum tapata naat gatake yuamak.
Ita na dua napmamban nata ninatakan dua yuat.
Wena. Sike asinggan asinggan nata Nanda take
nataak kakngakan tasinggat,” ngang yanikut.
30 Jta unzing yaniwan aminu kwaapzangga ie
natake Anututa tapan gatanimuyaapa dakngake
apbut tapa unin ngang natapa kekekakut.

Iwanza zipmake yayawamban kuwawa ginu
takekan yutning.

31 Siwan Judia nana aminu kundu ie natapa
kekekakuu wa aminu Jesuta anzing yanikut,
“Wamu atdaninggat takngae gepbiatang yukengu
ginu natane pandetna dakngawa siakan siwik.

32 Siwan ginu siakan wamu anggaman natdeke
yuwawa siakan wamu waakngata gatandamuke
sanga gin panggaganuwan yuaing kakngane
sandetdaman noman gan yutning,” ngang
yanikut.

33 Unzing yaniwan natake yake anzing iniking,
“Ninu Ebrahamdane dongune aake yuamangge
aminu tapatuta ninu dua panggaganuwan
meya buyak dua yuamang. Wena. Ngana
sandetdaman noman gan yutning ngang dasingge
nininggayak,” ngang inikwaiking. 34 Inikwaiwa
yake anzing yanikut, “Siakande siknga daniwa
natapnong. Aminda wai pasikaing kaknganata
panggaganuwan meya buyak yutning. 35 Aminu
wa tanggaganuwan meya buyak yuwik kapata
wa takut tapatane dongaatang gatukande dua
yuwik. Wena. Ngana aminu wa takut tapatane
waakngata ie dongaatang gatukande yuwik.
36 Siwan na Nandane waakngata gatandamuke
ginu sandetdamanu ginu noman gan yuwa

siakan siwik. 37 Na atnataat. Ginu Ebrahamdane
dongune aake yuaing. Ngana natane wamu

ginde musipzaatangu dua yuakge ginda na nuwa
kupitde tasikaing. 38 Nata Nanaat unekan gatake
yuke kakum takngae yakapmanggat. Siwan
ngana ginu sanga bamzatane aknga tawake
tasikaing,” ngang yanikut.

Setendane aknga tawake tasikaing.

39 Wamu waaknga ngang yaniwan yake anz-
ing iniking, “Nindane baminu Ebraham,” ngang
iniwa yake anzing yanikut, “Siakande ginu Ebra-
hamdane dongune aaking gamu ginda sanga

Ebrahamda tasikut taknga tasiwam. 40 Nata
siakan wamu kuupbam Anututa yawan natap-
bumu waakngakan nata ayakapbum. Siwan
ngana ginda na atnuwa kupitde tasikaing. Ebra-
hamda unzingu aminu nomanu tapatu tanguwa
kupikge dua tasikut. 4! Ginu sanga gisane nan-
zatane aknga tawake tasikaing,” ngang yanikut.

Unzing yaniwan yake anzing iniking, “Ninu
mingata yasewa tasike engang bokngikgak
aminda binga dua yuamang. Ninu bapuninu awia
tapatutanekan sanga aknga tawake tasikamang.
Nanin Anutu unin,” ngang iniking.

42 Iniwa yake anzing yanikut, “Siakande Anutu
gindane nanza gamu ginda nae musip gwaang
natapam. Dasingge? Na Anutuat yusika apbum.
Ninae banipda siwan dua apbum. Aho. Anu-
tuta nanitewan apbum. 43 Dasingge ginu nae
wama katak siknga dua natdekaing? Nae semna
natangamuke nae wama natapnangge ginu ap-
bitakaing. 44 Ginu Setendane donga yuke itane
sanga aknga tawanangge kekekake tasikaing.
Tupa siknga ita pasikut takngakan apmanu kuut
apasinggak. Pasike ita aminu atzipa kupa sanga
siakan taknga dua tawanggak. Dasingge? Sanga
siakan taknga ie musipatangu dua yuak. Sike kem
wamu ita asinggan yanggak. Ita kem amin. Siwan
ita kem wamdane toiknga sikngaapa. 45 Siwan
ngana na wamu siakan wam yakapa ginda nat-
apa siakan dua singgak. 46 Gikatnana tapatuta
nanisapduke ga kem tasinggayak ngang nani-
wanu siakan dua siwik. Na kemu takngatu dua
tasikum. Siakan wam daninggat ngana ginu das-
ingge musipzaatang siakan ngang dua nataaing?

47 Aminu tapatuta Anutue waaknga dakngakengu
ita Anutue genu akgwaamumbik. Siwan ngana
ginu Anutue waak dua dakngakingge ginu itane
gena dua gwaamukaing,” ngang yanikut.

Ebrahamda dua aakut gwene Jesuta ayukutna
yuak.

48 Unzing yaniwan yake anzing inisapduking,
“Ga Sameria kep komune nana gawaknga amin
tapa. Unzingge Waung waiapata ga tapan dat-
daptake wamu waaknga yanggayak ngang ninda
yana siakan singgak,” ngang sapduke iniking.
49 Sapduke iniwa ita yake anzing yanikut, “Al
Unzing dua! Waung waiapata na dua takut. Sike
na Nanatane umana tangenawawa ngana ginu
natane umana apimapikge nanisapdukaing. 5Na
ninae umana dua tangenakgat. Wena. Natane
umana tangenakgak kapa ayuak. Ita ninu usanzi-
wik kapanin. 51 Siakande siknga daniwa natap-
nong. Aminu tapatuta natane gen gwaamukengu
ita kekeknga asinggan yusika dua kupik,” ngang
yanikut.

52Yaniwan yake anzing iniking, “Unzing niniwi
natake waung waiapata ga tapan siakande gan-
duamang. Tupa siknga Ebrahamda Anutue gen
gwaamuke ngana ita akumbut. Siwan Anutue
wam yanikapbing aminu kuut akumbing. Siwan
ngana gata yake tapatuta gena gwaamukengu ita
dua kupik ngang dasingge yanggayak? 53 Asikaya
gata baminu Ebrahamu tupa siknga kumbut tapa
ayapbikgayak ba? Asikaya gata Anutue wam

yanikapbing aminu akumbing kakwau ayapbik-
gayak ba dasing? Ga dasing binga daknganangge
yanggayak,” ngang sapduke iniking.

>4 Unzing iniwa yake anzing yanikut, “Na ni-
nae umana tangenake tasinggat gamu umana we-
naapa dakngawam. Nanda natane umana tange-
nakgak. Ginda ie yake Anutunin ngang inikaing
kapanin. 35 Ginuwaapae dua nataaing ngananata
ie atnataat. Sike na waapae dua nataat ngang
kem yanggat gamu nakaya kem aminu gin binga
dakngawam. Sike ngana siakande ie atnatake
ie genu akgwaamunggat. 56 Baminu Ebrahamda
tapduknga nata apu tasiwit gwen kawikge natake
apbakngakut. Sike tapduk wagwenu gwa kake
iaknga siknga natapbut,” ngang yanikut.

>7Yaniwan yake anzing inisapduking, “Nakanu
50 dua kawi sandewan ngana gata Ebrahamu
akakuyakge yanggayak ba dasing,” ngang yawa,
58 “Aho,” ngang yake anzing yanikut, “Nata
siakande siknga daniwa natapnong. Ebrahamda
dua aakut komune nata ayukum,” ngang yanikut.
59 Ngang yaniwan natake ita Anutu binga
daknganangge yanggak ngang natake supda
tanguwa kupikge natapbing. Natake sup pake
kawa ngana Jesuta aminbamde banakan ginikake
yot takwan gwen teke kepman epu kuwawan
tangutnangge tawaba maikut.

9

Kai kusikut tapa take tasingamukut.

1 Siwan Jesuta akusika ita aminu kai kusiya
tapatu kakut. Mingata kai akusiyaapa tan-
gaikut. 2 Siwan ninu Jesutane pandetnata anzing
inikwaikumang, “Yanindamumsaapa. Maminda
waiaknga tasiwan mingata kai akusiyaapa tan-
gaikut? Aminu aapata waiaknga ina tasikut takn-
gata tanguwan unzing aakut? Ba itane nana min-
gata waiaknga tasikumayak kakngata tanguwan
kai kusiyaapa tangaikut ba dasing,” ngang iniku-
mang.

3Inikwaitna ita yake anzing ninikut, “Aminu aa-
pata waiaknga tasikut ba nana mingata waiaknga
tasikumayak kakngata tanguwan kai kusiyaapa
dakngake aakut ngangu yananga dua. Sanga wa
sikuu Anututa kekeknga aknganata aminu aapa
gatangamik kaknga anggaman kaningge unzingu
sikut. 4 Ninu kayuk yusika Anutu na nanitewan
apbum tapatane puyana pasike yutnim. Sike
na akungwakengu unzingu tasinanga dua siwik.
STapduknga nata kepdakane yuat kopatangu nata
kakaa aknga kepdakane nana aminde ayamung-
gat,” ngang ninikut.

6 Ita unzing yake baapna kepdakane suke
baapna kaikat undanggan tasike kaiu wa musa
aminu waapae kaine dotdongukut. 7 Dotdonguke,
“Ga kuke yangga gapanu Siloam gwene sauyo,”
ngang inikut. Siwan ninda umana waaknga
tana tekwamban. Initewan kukut gwen ngang
yakamang. Siwan ita kuke saukut. Sauke gatuna
kaina akake apbut.

8 Siwan aminu yotna nanaat aminu kunduatda
aminu waapa tupa kawawa ita aminbamu manie
yayawakut tapa kake anzing yaking, “Dasing?

Asikaya aminu aapa yuke aminu maniimuningge
yayawanggak kapanin,” ngang yaking. ° Yawa
kunduta anzing yaking, “Ngan. Aminu waa-
panin,” ngang yawa kunduta, “Aho. Ita aminu
waapa binga. Ngana aapa inata tapatu,” ngang
yaking.

Siwan aminu waapata yake, “Na waapanin,”
ngang yakut.

10 Yawan natake anzing inikwaiking, “Dasing
sike gatane kaika take simayak,” ngang iniking.

1 Iniwa ita yake anzing yanikut, “Aminu tapatu
umana Jesu ngang inikaing. Ita kaiu yanggaat
kwaidotdonguke natane kainane pasingamuke
anzing nanik. Ga yangga gapanu Siloam gwene
kuke sauyo ngang nanik. Unzing naniwan na
kuke asaut. Sauwana natane kaina kukgweat take
siwat nata gatuna akaat,” ngang yanikut.

12 Yaniwan yake anzing inikwaiking, “Aminu
waapa zandang yuak,” ngang iniwa ita yake, “Na
dua nataat,” ngang yanikut.

13 Unzing yaniwan aminu waapa take Ferisi
aminde takuking. 14 Sike tapduu wagwenu
yuwatakak tapduk gwene Jesuta kaiu nguyuknga
musa tasike aminu waapatane kaina take tasinga-
mukut. 15 Unzingge Ferisi aminda gatu inikwaik-
ing, “Dasingge kaika kukgweat take singgamu-
mayak,” ngang inikwaiwa ita anzing yanikut, “Ita
kaiu nguyuknga musa kainane tasingaman na
kuke yangga sauwa natane kaina take siwat akat,”
ngang yanikut.

16 Unzing yaniwan Ferisi aminu waakwakat-
nana kunduta ina anzing yaking, “Anututa dua

aminu waapa initewan apbut. Ita yuwatakak tap-
duk gwende mama wamu dua tawanggak,” ngang
yaking.

Siwan ngana kunduta anzing yaking, “Aminu
waiakngana kayata duya inata inata unzingu dua
tasiwik,” ngang yaking. Siwan wa aminda yan-
ganuke dongu takngaaya dakngaking.

17 Dongu takngaaya dakngake aminu waapa
gatu anzing inikwaiking, “Aminu waapa
gatane kaika take tasinggamuk kapa gata ie
dasing nataayak,” ngang inikwaiwa ita yake,
“Aayanikapsaapa ngang nataat,” ngang yanikut.

18 Siakan tupa aminu waapa kai akusiya
ngana apmanu kaina akaak. Siwan ngana Judia

nana amindane take waakwau baniu dua sike
aminu kaina akakuu waapatane nana minga

yayawamba apbumayak. 19 Yayawamba apatna
anzing yanikwaiking, “Asikaya aminu aapa
gitdane waakza ba dasing,” ngang yanikwaiking.
“Mingata kai kusiya buyak tangaikut ngang yasan
ba dasing,” ngang yanikwaiking. “Dasingge ita
apmanu kaina gatuna kaak,” ngang yanikwaiwa
20 nana mingata yake anzing yakumayak,
“Aminu aapa nitdane waakngit. Siwan mingata
tangaiwan kai akusiyaapa aakut. [e niu
atnataamak. 21 Ngana apmanu kaina dasingga
siwan kaakge niu dua nataamak. Siwan maminda
kaina take tasingamuk ie aya niu dua natamak.
Ginda ina inikwaitnong. Ita buyambamu gwa
takanggak. Ita inane wamu apme daniwik,”
ngang yanikumayak. 22 Itane nana mingata
Judia nana amindane takeakwakge akgwauke
unzingu yakumayak. Sike aminu take waakwau

wamu takngatu anzing gwa yawa kekekakut.
Aminu tapatuta Jesue yake Anututa tapan Krais
gatanimuyaapa dakngake apbut ngang yakapanu
miti yot gwene inikwasitna kepman kuwik ngang
yawa kekekakut. 23 Wamu wa yawa kekekakutde
natake nana mingata akwauke, “Ita buyambamu
gwa takakut. Gisa ina inikwaitnong,” ngang
yanikumayak.

24 Siwan aminu kai tasingaman gatu kakuu
waapata gatuna apikge yatawaba apan anzing
iniking, “Siakande siknga ngang niniyo. Anu-
tuta toknga aknga gamuyak. Aminu waapa wa-
iaknga tasiyaapa ngang anggaman gwa kaamang.
Ita gatanggamunanga akngana wena,” ngang
iniking.

25 Iniwa ita yake anzing yanikut, “Ita waiaknga
tasiyaapa ba yuak ba dasingga yuak. Ie nata
dua nataat. Siwan ngana kaina akusiya tasinga-
man kainata take gwa sikamayak nganggekan at-
nataat,” ngang yanikut.

26 Yaniwan yake anzing inikwaiking, “Dasing
tasinggaman kaikata take simayak,” ngang iniwa
27 ita yake anzing yanikut, “Gwa daniwa natake
ngana siakan ngang dua nataing. Dasingge ga-
tusa natapnangge nanikaing? Asikaya gatuna
daniwa natake itane pandetna daknganangge
nanikaing,” ngang yanikut.

28 Yaniwan natake sapdukngamuke anzing
iniking, “Gata itane pandetna ngana ninu
Mosesdane pandetna. 29 Anututa Moses asinikut
ngang atnataamang ngana aminu waapa
maminda initewan apbut? Ita zandangga apbut?
Ninu ie dua nataamang,” ngang iniking.

30Iniwa ita yake anzing yanikut, “Wamu aaknga
ngang naniwa natapa inata kundu singgak. Ginu
itane yotna dua nataaing ngana ita tasingaman
kainata take simayak. 31 Waiaknga tasiya ap-
ata iniwanu Anututa dua gatangaman duya takn-
gatu tasinanga dua siwik ngang atnataamang
ngana aminu tapatuta Anutue banip sike ie gen
gwaamumbik. Unzing tasikengu tumuk wam
iniwanu Anututa natake gatangamik ngangu at-
nataamang. 32 Siwan kai kusiyaapa tangaikuu
tasingaman kaina take sikumayak ngangu dua
natapbumang. Tupa sanga waaknga dua aawan
kaking ngana apman gan kaamang. 33 Aminu
waapa Anututa dua initewan apbut gamu sanga
tapatu dua tasiwan,” ngang yanikut.

34 Yaniwan yake anzing inisapduking, “Ga
minggata waiaknga tasike tangaiwan aakuyak
ngana gata kepi noman ninindamutnangge
yanggayak,” ngang iniking. Inikenga aminu
waapa inikwasiwa epu kepman kukut.

Yamandet siya amin.

35 Inikwasiwa epu kepman gwa kukut ngang
Jesuta natake aminu waapa tawataku kake
kusopuknga wam yake anzing inikwaikut, “Ga
aminu aminbamde notnaapa dakngake yuak
kapae natapi kekeknga singgak ba dasing,” ngang
inikwaikut.

36 Inikwaiwan yake anzing inikut, “Aminu
waapa mamin? Gata naniwinu na atnatapa
kekekawik,” ngang inikut.

37 Iniwan yake, “Aminu waapa gwa kayak.
Waapa akganinggak kapanin,” ngang inikut.

38Iniwan, “Buyambam tapa! Gae natapa siakan
singgak,” ngang yake inimbakngake tasikut.

39 Siwan Jesuta anzing yakut, “Aminbam us-
anzitnangge kepdakane epbum. Epuke aminu
kai kusiya take tasiyama kaning. Sike kaininu
take ngang yaya aminda masa namuke zikaa akn-
gaatang kai kusiya amin binga daknganingge ep-
bum,” ngang yakut.

40 Unzing yawan Ferisi aminu kundu wesim
yukingga wamu waaknga natake, “Dasingge kain-
inde waingang nininggayak,” ngang inikwaiking.

41 Inikwaiwa yake anzing yanikut, “Kaisata wai
sikaing gamu ginu meya buyak dua yuwamngana
ninu take akaamang ngang yakaingge meyasa
buyak yuaing,” ngang yanikut.

10

Sipsipde damande yakut.

1 Siwan Jesuta tuwang wamu takngatu anzing
yanikut, “Siakande siknga nata daninggat.
Mamin amindaka sipsipde gwabok gwaune
kopnangge bitake damanu kautdu saak
yatupiu waapata kuka amin. 2 Ngana aminu
gwabok gwaune Kkonggau ita sipsipdane
toikngaapa unin. 3 Sipsipde gwabok gwaune
kayuak kapata sipsipde toikngata apan kake
gwabou atzikngamik. Atzikngaman Kkoke
sipsipnatane umana yawawan sipsipnata ie
wamna atnataaing. Ita sipsipnatane umana yake
yayawamban apu masene tawake epu kepman
kukaing. 4Ita inane sipsipna kuupbam kepman
epu yanipakukenga tupanu ita gamok kunggak.

Ita gamok kuwawan sipsipda ie wamu atnatake
i kuku tawakaing. > Sike aminu tapatue dua
kuku tawakaing. Wena. Toikngin dua ngang
natakengu teke atdatakuning. Dasingge? Aminu
kundue wamna dua nataaing.” ¢ Jesuta tuwang
wamu waaknga aminbam yaniwan ngana wamu
waakngatane yapiie apbotaking.

Jesuta sipsipde kuyana kapanin.

7 Wamnatane yapiie apbotake yuwawa Jesuta
gatuna anzing yanikut, “Nata ginu siakande
siknga daninggat. Nata nina siknga sipsipde
gwabok gwak binga yuat. 8 Aminu kuupbam nae
tupan apbingu wa kuka amin siwan sangaapa
kaiwa kukaing binga aminu unin. Siwan ngana
sipsipda wa aminde wamu dua natapbing. ? Nata
nina gwabok gwak binga yuat. Sike aminu
tapatuta Anututane daman katang kopnangge
natake nae apanu nata gatangama koke kayuk
yutnanga aknga pake noman siknga yuwik.
Yusika kungapuke sanga tapatue dua dapik.
10 Kuka aminu apu sipsiu kukae pake zipa kupa
pasiwan mainingge apik. Sanga waakngaekan
natake apik. Ngana na. Nata kayuk yutning
kaknga paningge apbum. Kayuk yutning kaknga
kwaapzang pake yutningge apbum.

11 «Sipsip toiu tapatuta sipsipna katak siknga
toike yuke kawawan kaap zongu gwenduta apan
kawik. Kake musiaatang kupsat ngang dua
natake kaau toknga wagwen tanguke tawamban
datakuwik. Siwan ita musiaatang unzing natake
tasiwik kaknga binga tasinggat. 12-13Siwan ngana
sipsip toikgane puya aminda kayuke kawawan

kaau toknga gwenduta apan kawik. Kake sipsiu
natane dua. Akumningge undanga ngang natake
peke atdatakuwik. Datakuwana kaau toknga
wagwenda apu sipsip zipik. Zipmawawan kun-
duta inana datakuwawa kundu zipan kumning.

1415 “Sjwan na sipsipna katak siknga toikgak
kapata binga tasinggat. Tasiwawa Anututa nae

atnataak. Siwan nata ie atnataat. Ina un-
zakan aminu nata toikgat takwakge nata at-

natapa aminu waakwakga nae kuut atnataaing.
Siwan nata kungayamitde dua bitake 16 apme
aminu kundu kaipakapa damanaatang kopa toiba
nae gen gwaamutning. Gwaamusika donga
takngaaya dua dakngake toiknga tapaae gena
dua gwaamutning. Natane aminda donga takn-
gatukan yuke toiknga tapatue wamban gwaa-
mutning. 17 Nata kungwakenga gatuna enaw-
itde natake nata kapewa aminbamda atnuwa
kupit takngae natake Nanata nae banip gwaang
natangamunggak. 18 Na nina natake kapewa at-
nuwa kupit. Aminu tapatuta ina banipda siwan
dua nuwan kupit. Wena. Natane Nanata naniwan
natake nata kapewa atnuwa kungwake gatuna
enawit,” ngang yanikut.

19 Judia nana aminda wamu waaknga natake
dongu takngaaya gatu dakngake yuking. 20 Aminu
kwaapzangga anzing yaking, “Waung waita tapan
ita datdaptake yanggak. Dasingge ginu ie wamu
nataaing,” ngang sapduke yaking.

21 Siwan kunduta anzing yaking, “Wamu
waaknga waung waita tapan datdaptanggak
kapatane dua. Asikaya waung waita aminu kai

akusiya pasiyaman take apme sining ba dasing,”
ngang yaking.

Judia nana aminda Jesue iwana dakngaking.

22 Sjiwan Jerusalem gapmane tapduk takwan
gwenu asikut. Tapduu wagwenu tupa Anutue
yot takwan gwende gwabok gatu zikingge natake
tasikainggane tapduk gwen. Tapduk wagwene
got tapduk. 23 Siwan Jesuta Anutue yot takwan
gwenu yoakatang palanda tupa Solomonda mi-
tapbut tapane kepi sukukut. 24 Kepi sukuwawan
Judia nana aminu kunduta apu ie yupbasike anz-
ing iniking, “Ga mamin ngang nangaakan natake
asinggan yuwatna asikaya gata anggamanu dua
niniya? Ga Anututa tapan Krais gatanimuyaapa
kakengu gata ninu anggaman niniyo,” ngang
iniking.

25 Iniwa yake anzing yanikut, “Nata ginu gwa
daniwa ngana ginu siakan ngang dua nataing.
Puya kuupbam nata tasinggau Nanda naniwan
tasinggat takngata nae yapii anggaman yeut-
daman 26 ngana ginu natane sipsip takwakat nana
dua dakngake baniu dua sikaing. 27 Natane sip-
sipma ninae wamu atnataaing. Siwan nata ie at-

nataat. Siwan aminu waakwau na nawaba 28 nata
kayuk yutnanga aknga yama pake kayuk asing-

gan asinggan yutning kakngana wena dua siwik.
Wena siknga. Aminu tapatuta aminu waakwau
kaiwan kunanga dua. 29Nanata nandutewan nata
aminu waakwau papa natane aminabam dakn-
gake yuaing. Siwan Nanda kekeknga siknga yuke
sanga kuupbam ayapbike aminu waakwau toiban
aminu tapatuta waakwau kaiwan kunanga dua.



JON 10:30 Ixiii JON 10:36

30 Naat Nankau niu sanga tapatukan binga dakn-
gake yuamak,” ngang yanikut.

31 Unzing yaniwan Judia nana aminda supda
tanguwa kupikge natake sup pake yuking. 32 Sup
pake yuwawa ngana Jesuta anzing yanikut,
“Natane Nanata naniwan puya take siknga
kwaapzang pasiwawa ginda gwa kaing. Ginu
puya zaakngae natake na supda nuwa kupitde
tasikaing,” ngang yanikut.

33 Ngang yaniwan yake anzing iniking, “Ninu
puya take takngatue natake dua ninda ga supda
gutnangge tasikamang. Wena. Ga Anutu dua.
Ga amin sikngaapa! Ngana gata na Anutu ngang
gandupnimde nininggayak. Unzing nininggayak
kakngae natake gae Anututane umana yaita-
paakusike tasinggak ngang natake ga gutnangge
tasikamang,” ngang iniking.

34 Iniwa yake anzing yanikut, “Yakapsa aminu
tapatuta wamu tupa siknga Anututa amin us-
anziya aminde yanikut taknga anzing matakut,
‘Nata anzing gwa yakum. Ginu kekekngasa kaya
amin Anutu binga dakngake yuaing ngang gwa
yakum,” ngang matakut. 35 Siwan Anutue wap-
atang mataking kaknga siakan siwan ie ma sap-
duwam. 36 Tupa Anututa wamna yamukut tak-
wau ginu kekekngasa kayaakwak Anutu binga
ngang yanikut. Wamu wa yanikut takngae natake
daninggat. Na Anututa take nanitewan kep-
dakane epbum tapata yake na Anutue waak
ngang yakum. Wamu wa yakum takngae ma
sapduwam. Ginda unzing yake gata Anutue
umana yaitapakusinggayakge gutna ngang ma

yawam. 37 Sike na Nandane puya dua pasiwa kak-
engu ginda nae wamu siakan ngang ma natapam.
38 Ngana na itane puya atasinggat. Atasiwawa
ginu nae wamu siakan ngang dua natakengu ginu
puya nata tasinggat takngae natapa siakan siyok.
Unzingge ginda natdetdet pake katak siknga anz-
ing natdetnong. Nanda naat gatake yuke gatanga-
man nitda unekan sukukamak,” ngang yanikut.
39 Wamu waaknga ngang yaniwana kaautde ten-
angge tasiwa ngana ita ayapbike kukut.

40 Ayapbike kuke yangga Jodan tapa yaikut.
Yaike kuku keu Jonda tupa aminu yangga sauya-
mukut komune kuke undang yuakat. 4! Siwan
aminbamda ie apuke anzing yaking, “Siakan.
Jonda duya takngatu dua tasikut. Ngana wamu
kuupbam Jonda aminu aapae yakuu wa siakan
siknga,” ngang yaking. 42 Yake ugwak saau
aminu buyambamda ie natake Anututa initewan
gatanimuyaapa dakngake apbut ngang natapa
kekekakut.

11

Lasarasda akumbut.
1 Siwan aminu maitna kaya tapatu umana

Lasaras ngang iniking. Betani yot gapmane
nanaapa. Itane samina tapaaya umana Maria
gatu Mata ngang yaniking. Iat gatake yuke Betani
yot gapmane yuking. 2 Siwan Maria waapa
masande yangga kapanga take siknga aknga
pake Jesutane kepine saukngamukut tapanin.
Saukngamuke inane gwapak danggamnata
pasiwa kuwa kupia sikut. Itane nokgana
Lasarasda mait sikut. 3 Siwan maiu buyambam

siwan saminata wamu takngatu Jesue tewat
kuwan anzing inikumayak, “Aanit. Nokganiu
gata banip gwaang natangamunggayak kapata
mait singgak.”

4 Ngang wamu waaknga tewat kuwan Jesuta
natake anzing yakut, “Ita akupikge maiu waakn-
gata dua tapan mainggak. Anututane umana
akngata asenawikge waapa tapan mainggak. Na
Anutue waaknga yuat tapae umana akngata kuut
ina unzakan asenawik,” ngang yakut. Sike Jesuta
wa yakut taknga aminu waapa mait sike akum-
but katanga gatu tangenawan kake itane umana
yatangenawa buyambam siwikge natake yakut.
5 Siwan Jesuta Mataat itane uyapnaat gatu waa-
paatdane nokgana Lasaraskatde banip gwaang
natayamukut. 6 Siwan ngana wamu waaknga
natakenga ita gunziu gweaat gwenduat keu wa
yukut komune yukut.

7Yukenga ita yake ninu pandetna, “Judia kep
komune gatunin kuna,” ngang ninikut.

8 Ngang niniwan, “Aanin. Judia nana aminda
akgutnangge tupa dua tasiking ge gatuka ku-
nangge yanggayak,” ngang inikumang.

9 Inina ita kayuk yuak kakngae natake
kwakngaomde tuwanguke anzing ninikut,
“Tapduu gwendu kukgwen kakaa yuwik. Aminu
tapatuta kakaa akngane sukukengu sanga gupna
tasiwan mainanga kake ayapbimbik. 10 Siwan
ngana zikaa dakane sukukengu gupnatane kakaa
akngana wena siwanu akezake pimapik,” ngang
ninikut.

11 Unzing ninikenga tuwang wamu takngatu
anzing yakut, “Lasaras notninda dapuna gwa



JON 11:12 Ixvi JON 11:20

pekgak ngana nata kuke tanguwa enawik,” ngang
ninikut.

12 Unzing niniwan yake anzing inikumang,
“Aanin. Ita dapuna pek gamu take siwan,” ngang
inikumang. 13 Siwan ngana Jesuta tuwang wam
yake Lasarasda akumbutde natake yakut ngana
ninu, “Dapuna moo pekgakge yanggak,” ngang
natapbumang.

14 Unzingge Jesuta anggaman anzing ninikut,
“Lasarasda gwa kumbut. 15 Sike na ginde natake
na tapduu waomune iat dua yukumde apbakn-
ganggat. Unzingge na kuke tasiwa kake ginu nae
natake Anututa tapan pasinggak ngang nataaing
kakngata kekeknga siknga siwik,” ngang ninikut.
Ninike, “Ginu enawa ie kuna,” ngang ninikut.

16 Unzing yawan Tomas umana takngatu Didi-
mas ngang inikumang. Umana wa tana tek-
wamban bokngan aakumayakat nana tapatu.
Sike aminu waapata ninu anzing ninikut, “Ayok.
Ninu iat gatake kuwatna nisipa kumna,” ngang
yakut.

Aminu akungwake gatu enake kayuk asinggan
asinggan yuwikgane yapii Jesu.

17 Siwan Jesuta teke kepiapane kusika you
wanggapmane kundoke natawawan Lasaras mat-
mat katangu gwa kwaiwa tapduu gweaat gweaat
ngang gwa yuak ngang yawa natapbut. 18 Sike
Betani yot gapma Jerusalemu wesim binga yuak.
19Siwan Judia nana aminbamda Mataat Mariatde
kuke waapaatda nokganae butaya natayuwawat
musia pasiwa wikasande kuking. 20 Siwan Jesuta
kepiapane apuwawan kunduta kake yawa Matata

natapbut. Natake ita ie kuwawan ngana Mariata
yot gwenekan yukut.

21 Sjiwan Matata Jesue kundoke anzing inikut,
“Aana. Ga ane yukuyak gamu nitdane nokganitda
dua kupan 22 ngana gata Anutu sanga takngatu
tasiwikge iniwinu atasiwik ngang nataat,” ngang
inikut.

23 Iniwan yake, “Nokgasata gatuna enawik,”
ngang inikut. Ngang iniwan yake anzing inikut,
24 “Tapduknga sandewik gwekatang aminu kuup-
bapat iat gatake enatning ngang atnataat,” ngang
inikut.

25 Iniwan anzing inikut, “Asenake kayuk gatu
yutning kakngae yapii na. Mamin amindaka nae
natake Anututa tapan pasinggak ngang natapa
kekekawiu akungwakengu gatuna enake kayuk
asinggan asinggan yuwik. 26 Siwan mamin
amindaka kayuk yusika nae natapa kekekawiu
gatukande kumnanga dua. Wamu waaknga yawa
natapi siakan dua ba singgak,” ngang inikut.

27Iniwan ita yake anzing inikut, “Aana. Natapa
siakan singgak. Ga Anututa tapan Krais gatan-
imuyaapa dakngake Anutue waaknga kepdakane
epikge yakapsa aminda tupa siknga ngang yaking
kapa ga unin,” ngang inikut.

Jesuta kwanam sikut.

28 Matata unzing yake kuku uyapna Maria
yatawakut. Yatawamban apan wamu wepda anz-
ing inikut, “Ayanindamumsaapa gwa apuke gae
yanggawanggak,” ngang inikut. 29 Iniwan natake
ita zetgaman enake Jesue kukut. 30 Jesuta yot

gapmane dua apbut. Ita tupanu Matata kakut ko-
mune yuwawan undang kukut. 31 Sike Judia nana
aminu Mariaat gatake itane yotnaatang yuke
itane musia tasiwa wikawikge tasike kawawa
ita zetgaman enake epu kepman kuwan kak-
ing. Kake maya waapata matmat gwene kuke
kwanam sitnangge ba kunggak ngang natake
tawatakuking.

32 Tawatakuwawa Mariata Jesuta yukut ko-
mune apu Jesu kake kepine gwetake anzing
inikut, “Buyambam tapa! Gata ane yukuyak gamu
nokganata dua kupan,” ngang inikut.

33 Ngang iniwan Jesuta kawan ita kwanam si-
wan kake Judia nana aminu iat gatake apbing
amin kaya kwanamu asiwawa kakut. Kake
ita musiaatang butaya siknga natapan guyakngi
gekapan 34 butaya wam yayuk, “Zandang tek-
ing,” ngang yaniwan, “Buyambamtapa! Gata apu
kayo,” ngang iniking.

35Unzing iniwa natake Jesuta kwanamu asikut.

36 Kwanamu asiwawan kake wa yukingga
anzing yaking, “Ita musip gwaangu kumzang
natangamunggakge kwanamu singgak,” ngang
yaking.

37 Siwan ngana kunduta anzing yaking, “Ita
aminu kai akusikingu pasiwa take siking kapanin.
Asikaya ita aminu aapa akgatangamukut gamu
dua kupan,” ngang sapduke yaking.

Jesuta Lasaras gatu tangenakut.

38 Siwan Jesuta musiane gatu butaya wam
yake matmat gapmane kukut. Sike matmau
supgapbau dakatu gwa kupsa aminu undang

tenangge kwaikinggane ganangi umukusinangge
suu buyambam gwen ikoba apu umukusikut.
39 Siwan Jesuta yake, “Ginda suu anggwenu iko-
takwenong,” ngang yanikut. Yaniwan Matata
anzing inikut, “Buyambam tapa! Ita kupan tap-
duu gweaat gweaat gwa yuke kapanga wai siknga
gwa sik ngana apbotake unzingu yanggayak,”
ngang inikut.

40 Iniwan yake anzing inikut, “Dasing? Tupanu
nata ga ganike gata nae natake Anututa tapan
pasinggak ngang natapi kekeknga siwanu gata
kawawi Anututane umana akngata asenawan
kawiyak ngang gwa ganit ngana apbotake un-
zingu yanggayak,” ngang inikut.

41 Siwan sup gwenu ikotakweking. Ikotakwe-
wana Jesuta enandang kake tumuk wamu anz-
ing yakut, “Nan! Gata natane tumuk wamu gwa
natayakge ganimbaknganggat. 42 Gata natane tu-
muk wama asinggan nataayak ngangu atnataat.
Ngana na aminu ayuaingga nae natake gata
nanitewi apbum ngang natapa siakan siwikge
natake nata wamu waaknga yanggat,” ngang
yakut.

43 Ita unzing yakenga apaa anzing yakut,
“Lasaras! Enake epso,” ngang yawan 44 aminu wa
akupsa sikut tapata enake kepman epbut. Kepiat
katakngiat banis takngata wamakusiking buyak
epbut. Nomna tauk kakngata basingamuking
buyak epbut. Unzing epan Jesuta yake, “Tauk
kaknga waike tewa kunggawan,” ngang yaniwan
unzing tasiking.

Jesu tanguwa kupikge wam yawa kekekakut.
(Mat. 26:1-5; Mak 14:1-2; Luk 22:1-2)

45 Siwan Judia nana buyambamu Mariae ap-
bing aminda sanga wa kake Anututa tapan gatan-
imuyaapa dakngake apu pasinggak ngang natapa
kekekakut. 46 Siwan ngana kunduta Ferisi aminde
kuke sanga Jesuta wa tasikutde yaniking.

47 Yaniwa natake Anutue yot takwan gwene
pasiya amindane takeakwakat gatu Ferisi
amikatda sios kaunsil takwau yayawamba apa
anzing yaniking, “Ninda dasing tasinim? Aminu
waapata duya kwaapzang pasinggak. 48 Sike

ninda katena ita unzakan tasiwanu aminu
kuupbamda ie natake Anututa initewan apu

gatanimunggakapa unin ngang natapa kekeknga
siwik. Siwan Rom nana aminda nipbitnang ngang
natake enake nindane yot takwan gwen tasiwa
maiwan nikatnana amin zipmake kepminu
gatukande pake yutning,” ngang yaking.

49 Yawa ngana wa amikat nana tapatu umana
Kaiafas ngang iniking. Ita nakanu wagwene Anu-
tutane yot takwan gwene pasiya amindane tu-
pan tapa dakngake yukut. Ita anzing yanikut,
“Ginu sanga tapatue dua nataaing. 39 Aminu
tapatutakan aminbamde tangge kungwayamanu
ginda take yutning. Ngana unzing dua kupanu
iwaninda nikatnana zipa kupa ginda wai yutning
ngangu ginu dua nataaing,” ngang yanikut.

51 Ita unzingu ina banipda siwan dua yakut.
Aho. Ita nakanu wagwene Anutue yot takwan
gwene pasiya amindane tupan tapa yuwan
Waungga bania tangenawan ayanikapsa wamu
Jesuta kungwake Judia nana amin gatayamikge

yakut. 52 Yake ita paku kungwake Judia
nanakan gatayamikge dua yakut. Aho. Ita
kungwake aminu Anututane waaknga dakngake
kepna kepna yutakuningu dongu takngatukan
daknganingge gatayamuke tasiwikge vyakut.
53 Siwan wa aminu tapduu wagwene tuwanguke
wamu Jesu tanguwa kupikge yaking.

>4 Unzingge Jesuta anggamanu Judia nana
aminde banakanu gatu kepi dua sukukut. Ita you
wanggapma teke keu amina wena komdu Efraim
yot gapma wesim yuak gapmane kukut. Undang
kuke ita you wanggapmane ninu pandetnaat
yukumang.

55 Siwan Judia nana aminda yuwatakak
tapduk takwanu Pasova ngang yakaing gwenu
akaningge atdapakakut. Tapduknga wagwenu
atdapakawan aminbamu yotna yotna nana
aminda Jerusalem koke kepi sukuking kakngana
nomana siyamikge tandaknganangge kopbing.
56 Jerusalem koke Jesue katakuke Anutue yot
takwan gwende yoakatang yuke ina anzing
yaking, “Ginu dasing nataaing? Asikaya ita
tapduk takwanu anggwenu dua ba apu kawik,”
ngang yaking. 57 Sike Anutue yot takwan
gwene pasiya aminde takeakwakat gatu Ferisi
amikatda anzingu gwa yaking, “Aminu tapatuta
ie zandangga yuwan kakengu apu niniwan kuke
tanggaganuke kaautde tenim,” ngang yaking.

12

Kepine yangga kapanga take siknga aknga tuk-
wamban pukukut.

(Mat. 26:6-13; Mak 14:3-9)

1 Siwan tapduu katau kuut musa kautdu
gwenduat kana sandewana yuwatakak tapduk
Pasova gwen kanim ngang natake Jesuat
nikatda Betani yot gapmane kukumang. Tupa
wanggapmane nana aminu tapatu umana
Lasaras ngang iniking. Jesuta waapasimu
akumbut katangga gatu tangenakut. 2 Siwan
wanggapmane kuwatna ninduke nanamu
buyambam sanimuking. Sanimuke Matata
usanzitniman Lasaraskat Jesuta nikatda gatake
yuke nanamu wa nakumang. 3 Nawatna
Mariata yangga kapanga kaya take siknga
takngatu umana nart ngang yanikaingu manina
buyambam sikngata usikuu tekngatusim
takapu Jesue kepine tukngwamban pukukut.
Tukngwamban pukuwan Mariata gwapak
danggamnata pasiwa kuking. Siwan yangga
waakngatane kapanga take siknga akngata you
wagwene tawamban sandekut.

4Tawamban sandewan natake Jesue pandetna
tapatu umana Judas Iskeriot yot gapmane
nanaapa ngang inikumang. Ita Jesu iwan aminde
yaman tanggaganutningge natayuak kapata
kapanga waaknga natake anzing yakut, 5 “Yangga
waaknga aminde yaman usiwa buyana 300
Kina pake usanzike sangaapana wena aminde
yamuk gamun,” ngang yakut. 6 Unzing yake
ngana ita baniaatang sangaapana wena akwakge
butaya dua natayumuke yakut. Aho. Jesuat
pandetnaatdane manina yakgwende kayuakapa

yuke undang pamukaing kaknga asinggan kuka
panangge tasinggakge yakut.

7Yawan Jesuta yake anzing inikut, “Gata maya
waapa kateyo. Tapduk nata kupa kwaining
gwende natake yangga aaknga tekut. 8 Siwan
sangaapana wena aminu gaat gatake yutning.
Unzingge tapduk bamu gata gatayamunanggengu
take tasiya. Ngana na. Na gaat gatake asinggan
dua yutzim,” ngang inikut.

Lasaras tangutnangge wam yawa kekekakut.

9Siwan Judia nana aminu buyambamda natake
Jesuta you anggapmane yuak ngang natake ie
apbing. Apu Jesukan kanangge dua apbing. Aho.
Tupa Jesuta Lasaras matmat gapmaneta tange-
nakut tapae natake iat kuut kanangge apbing.
10-11 Apu kake aminu buyambamda Jesue gatan-
imuya apanin ngang natapa kekekawan takeak-
wakngae apbitaking. Apbitake tasiwa Anutue
yot takwan gwene pasiya aminde takeakwakga
natake Lasaras kaya tanguwa kupikge wam yawa
kekekakut.

Jesuta Jerusalem gapmane kopbut.

(Mat. 21:1-11; Mak 11:1-11; Luk 19:28-40)

12 Siwan kwepna aminu buyambamda apu
yuwatakak tapduk takwanu pasova gwen
kanangge Jerusalem yot gapmane kopbingga
natake Jesuta asapunggak ngang natapbing.
13Wamu waaknga natake buyambam tapata apan
gaak wam inikaing binga aknga Jesu ininangge
tasiking. Tasike zagwatatak deke gwaamupake
kuking. Kusika musiaatang iaknga siknga natake
anzing yanggamataking,

“Anutu = nindane  Buyambam = tapaninda
initewan apu ninu Isrel nana amindane
tupan tapa dakngake apunggak kapae
inimbaknganong,”

ngang yaking. 14 Unzing yanggamatawawa Je-

suta dongki mateu gwendu take masene koyuke

kukut. Sike tupa siknga aminu tapatuta Anutue
wamu takngatu Jerusalem gapmane nana aminde
natake anzing matakut,

150 Saion nana! Ginu ma gwaubam!

Tupan tapasata ginde asapunggak!

Dongki mateu gwendu take masene koyuke ginde
asapunggak,”

ngang matakut.

16 Siwan Jesuta kuwawan ninu pandetnata
wamu wa matakut taknga buya unin aakgak
ngang dua natapbumang. Dua natake yuwatna
Jesuta kungwake gatuna enake enane kopana
wamu waaknga natdekumang. Natdeke amin-
bamda zagwa tatak deke wamu yanggamatake
tasiking kakngae gatunin natdekumang.

17 Siwan aminbamu Jesuta Lasaras yatawake
kumbut katangga gatuna tangenawan kaking
aminda sanga wa kaking kakngae yaniking.
18 Aminbam yaniwawa ita duya wa tasikut
takngae natake Jesue apbakngake ie kuking.
19Kuke zagwatatak deke yanggamatake tasiwawa
Ferisi aminda kake ina anzing yaking, “Tangutna
kupikge tasikamang kakngata gwa pimanggak.
Aminu kuupbamada ie masene tawakaing,” ngang
yaking.

Aminu kunduta Jesu kanangge natapbing.

20 Siwan yuwatakak tapduk takwanu wagwenu
kake Anutu inimbaknganangge natake aminu
Grik kep komune nana kunduta apu Jerusalem
gapmane yuking. 21 Apu yusika Filip kake iniking.
Filip waapa Betsaida yot gapma Galili kep komu
yuaune nanaapa. le kuke, “Jesu kanangge nataa-
mang,” ngang iniking. 22 Iniwa natake ita kuku
Endru wamu waaknga ngang inikut. Iniwan
aminu waapaatda kuku Jesu inikumayak.

23 Iniwat natake ngana anzing yakut, “Tap-
duknga gwa singgak. Na aminbamde notnaapa
dakngake yuat tapa umana buyambamu kayaapa
dakngawit gwenu gwa singgak. 24 Siakande
siknga daninggat. Nanam zau gwendu kepatang
yapuban kepda tanguwan baptake zuna akopan
buyana buyambamu asaawik. Siwan ngana dua
yapuban baptawanu moo yuke buyana aatnanga
dua. 25Ina unzakan aminu tapatuta gupnae sanga
take siknga yuke dua maiwikge iaknga siknga
natake tasiwanu sangana apmaiwik. Ngana gup-
nae sangae unzingu dua natanggamatawanu san-
gana dua maiwan aminu waapata kayuk asing-
gan asinggan yuwik. 26 Siwan aminu tapatuta
natane puyana tasinangge take natakengu iat
naat ukgatap sukusim. Unzing tasikengu keu nata
yuwit komune aminu wa natane puyana pasinga-
munggak kapaat naat unekan gatake yutzim. Un-
ekan gatake yuwatda Nanata aminu waapatane
umana yatangenawik,” ngang yakut.

Aminbamde notna dakngake yuak kapa amin
saamdakane tanguke tangenatning.

27“Na nangaakan natake yuat. Siwan nata das-
ing yawit? Asikaya nata anzing yawit, ‘Nana! Gata
meya takngatunae apikge wa singgau sandeknga-
muyo,” ngang yawit ba dasing? Wena. Nata
unzing dua yawit. Na meya waaknga kaw-
itde natake apbum. 28 Nan! Gata take tasiwi
gatane umanda buyambam siyok!” Jesuta un-
zing yawan wamu takngatu enandang yuakap-
ata anzing yakut, “Nata natane umana tasiwa
buyambamu gwa sikut. Siwan nata gatu tasiwa
buyambam siknga siwik,” ngang yakut. 29 Yawan
aminbamu inengan yukingga wamu waaknga
natake anzing yaking, “Gakngau gwenduta yang-
gak ngang yawa kunduta angela tapatuta ining-
gak,” ngang yaking.

30 Unzing yawawa Jesuta yake anzing yanikut,
“Wamu aaknga na gatangamikge dua yanggak.
Wena. Waaknga yanggau gin gatandamikge yang-
gak. 31 Tapduknga Anututa aminbamu keu an-
dakane nana usanziwik gwenu gwa singgak. Si-
wan Anututa aminbam usanzike aminu tapatu
keu andakane nanata ie wam natake ie gen
gwaamukaing kapa yapbike inikwasiwan kuwik.
32 Masande na nuke tangenawana nata aminu
kuupbamu ninae kaipakapit,” ngang yakut. 33Ita
unzingu wa yakuu amin saamdakane tanguwa
akupikge tuwanguke yakut.

34 Unzing yawan aminbampat yanganuke anz-
ing iniking, “Ninu wamu takngatu Anututane wa-
patangu anzing nininggak. Anututa tapan Krais
gatanimuyaapa dakngake apik kapata asinggan
asinggan yuwik. Siwan ngana ga dasingge gata
anzingu yanggayak? Aminda aminbamde not-

naapa dakngake yuak kapa tanguke tangenatning
ngang yanggayak. Aminbamde notna wa dakn-
gake yuak kapa mamin,” ngang iniking.

35 Iniwa ita anzing yanikut, “Tapduu mateknga
siknga kakaa akngata gikat gatake yutning.
Apmanu kakaa akngata gikat gatake yuaing
gwekatang ginda kakaa akngane kepi sukunong.
Zikaatdamuyak. Aminu zikaandakane
sukukengu ita zaneka kunggakge dua nataak.
36 Apmanu kakaa akngata gikat gatake yuaing
gwekatang ginda kakaa waaknga damunggak
kapae natapa kekeknga siyok. Natapa
kekekawan ginu kakaa akngane sukukaing amin
daknganing,” ngang yanikut. Siwan Jesuta wamu
waaknga ngang yakenga ita wa amin peke kuke
kusopukut.

Jesue natake Anututa initewan apbut tapanin
ngang dua natapbing.

37 Wa aminda kawawa ita duya kwaapzang
pasiwawan kake ngana ie natake Anututa
tapan pasinggak ngang natapa siakan dua sikut.
38 Unzingge ayanikapsa aminu Aisaiata wamu
takngatu tupa siknga matakut taknga buya unin
aakut. Aisaiata anzing matakut,

“Buyambam tapa! Maminda nindane wamde ba-
niu sikut? Wena.

Buyambam tapata kekekngana maminde
yeukngaman kaking? Wena,”

ngang matakut.

39 Siwan aminbamda natapa siakan dua siwan
wamu wa Aisaiata matakut taknga buya unin
aakut. Sike ita wamu takngatuat anzing matakut,

40 “Ita tasiyaman kai kusiya amin dakngaking.
Ita tasiyaman yamandet siya amin dakngaking.

Kainata sanga katak kake musiane anggaman nat-
deke musia tapa tekwambanu maminda
take tasiyamik? Gata yamunanga wena.”

Wamu wa matakut taknga buya unin aakut.

41 Aisaiata baniaatang natake Jesuta aminu

umana buyambamu kayaapa dakngake yuwik

kakngae natake wamu waaknga ie yakut.

42 Unzing matakut taknga buya aawan aminu
buyambamda Jesue natapa siakan sikut. Siwan
Judia nana amindane take amikatnana aminu
buyambamda ie natapa siakan sikut. Siwan
ngana wa aminu Ferisi aminde akgwauke miti yot
gwene ninikwasitnang ngang natake Jesue nat-
apa siakan sikut takngana atakusopuking. 43 Wa
aminu Anututa umana pangenawikge asiknga
dua bakngaking. Wena. Aminda umana pan-
genatningge asiknga bakngake baniaatang wa Je-
sue natapbing kaknga dua yakapbing.

Jesuta ninu usanziwik.

44 Sjwan Jesuta apaa yake aminbamu anzing
yanikut, “Aminu tapatu nae natake Anututa inite-
wan apu pasinggak ngang natapan siakan siwiu
ita naekan dua nataak. Aho. Ita na nanitewan ap-
bum tapae natapan kekekanggak kapanin. 45 Sike
na nanduau waapata aminu na nanitewan ap-
bum tapa kuut akaak kapanin. 46 Mamin amin-
daka nae natapa siakan siwiu wa aminda zikaa
aknga teke kakaa akngaatang yutningge natake
na kepdakane epbum.

47“Aminu tapatuta nae wamu baakngita natake
ngana dua gwaamumbiu nata dua usanzike

inikwasiwa kuwik. Wena. Aminbam usanzike
yanikwasiwa kuningge dua natake na kepdakane

epbum. Aho. Akgatayamunangge epbum.

48-49 Mamin amindaka nae masa namuke nae
wamde apbitawiu usanziwik kakngata undang

yukngamunggak. Wamu nina banipda siwan
dua daninggat. Aho. Nanda nanitewan epbum
tapata naniwan natapbum takngakan daninggat.
Sike wamu waaknga daniwa yamandet sining
kakngata tapduknga sandewik gwene ginu
usanzike danikwasiwan kuning. 50 Siwan
keune nana aminda kayuk asinggan asinggan
yutning kakngae yapii wamu wa Nanata
atnaninggak kaknga unin ngang natapa siakan
singgak. Unzing natapa siakan siwan na Nanata
atnaninggak kakngakan daninggat,” ngang
yanikut.

13

Jesuta kepi yangga sauyamukut.

1 Siwan yuwatakak tapduk Pasova gwenu gwa
dapakaawan Jesuta anzing atnatapbut. Tap-
duknga keu andaka teke Nanae kuwitde gwenu
gwa dapakanggak ngang natapbut. Siwan ita am-
inabamu keu andakane yuaingge banip gwaang
natayamukut. Banip gwaang gatukande natake
yutakusika ita akumbut.

2Siwan bangee tapduk Pasova gwende nanamu
atnayuwawa Setenda Judas Iskeriot nana Sai-
mondane waaknga apae musia tangenawan ita
Jesu iwande yamikge natapbut. 3 Siwan Jesuta

nanamu atnayuk Nanata sanga kuupbam inae
katakngane imuke initewan apbutde ita Anutue
gatuna kuwikge natapbut. 4 Unzing natake Je-
suta nanam teke asenakut. Asenake got tauknga

sandeteke taul sandu take atambut. > Ita unz-
ing tasike yangga dopangu gwendune tukngwake

pandetnatane kepi yangga sautnimuke taul atam-
but sanda pasiwa kuking.

6 Unzing sautnimutakuke Saimon Pitae apan
Pitata anzing inikut, “Buyambam tapa. Asikaya
gata natane kepina sauya,” ngang inikut.

7 Iniwan yake anzing inikut, “Sanga nata tas-
inggat takngae yapii gata apmanu dua natdeyak.
Ngana masande gata atnatdeya,” ngang inikut.

8 Iniwan yake, “Gata natane kepina ma
saukngamim. Na asiknga bitanggat,” ngang
inikut. Iniwan yake inike, “Nata ga dua
saukgamanu ga naat gatake yutnanga dua,”
ngang inikut.

9 Iniwan yake anzing inikut, “Aana. Natane
kepinakan ma saukngamim. Gata kataknga gatu
gwapaknga ngang kuut saukngamuyo,” ngang
inikut.

10 Iniwan ita anzing inikut, “Aminu gupna ku-
utapa gwa saukengu dudumna siwik. Siwan ita
yotna kuku kepinakan sauwik. Gupna kuutapa
gatuna dua sauwik. Siwan ginu dudumna gwa
yuaing ngana gikatnana tapatuta dudumna dua
yuak,” ngang inikut. 11 Wamu waaknga ngang
yake aminu waapata ie iwan aminde yeuyamikge
natake gikatnana tapatuta dudumna dua yuak
ngang inikut.

12 Siwan Jesuta kepininu sautnimukenga
ita got tauknga tasike gatuna pukwike anzing
ninikut, “Asikaya ginu sanga nata wa ginde
tasindamunggat takngae yapiie atnataaing?
13 Ginda na ayanindamumsa apa ngang nanike
buyambam tapa ngang nanikaing. Sike unzingu
ginda take yakaing. 14 Na buyambam tapasa
siwan na ayanindamumsa apa yuke ngana
natane umana dua tangenake gindane Kkepisa
sautdamunggatde natake gikaya notzatane
kepi asauyamuke umanza dua tangenawam.
15 Nata kepi ginde yeutdamunggat. Ge gikaya
kepi waakngakan nata ginde tasindamunggat
binga tasinong. 16 Siakande siknga daninggat.
Puya aminda buyambam tapana yapbike enane
yutnanga dua. Siwan aminu puya takngatune
kukengu ita aminu asinitewan kukut tapa
yapbike enane dua yuwik. 17 Ginu wamu
waaknga natake ginda kepi atasindamunggat
taknga tawake tasikengu ginu apbakngake
yutning,” ngang ninikut.

18 “Nata ginu kuupbamde dua yat. Na aminu
nina papa yuaingge atnataat. Ngana aminu
Anutue wam yanikapbuu tapatuta tupa siknga
yuke wamu takngatu anzing matakut, ‘Aminu
nanamu naat nasim tapata masa namukut,
ngang matakut taknga buya unin aawik. 19 Sike
wamu wa daninggat taknga apmea buya aawikge
daninggat. Unzing daniwa natake yuwawa sanga
wa asaawan kake ginu nae natake na atdanikum
tapanin ngang natdetning. 20 Siakande siknga
daninggat. Mamin amindaka aminu nata initewa
kuwik kapa gaak wam inike ie take siknga tasiwiu



JON 13:21 Ixxxii JON 13:29

aminu waapata nae kuut gaak wam nanike take
siknga tasingamik kapanin. Siwan aminu na gaak
wam naniwiu ita Nana na nanitewan apbum tapa
gaak wam inike take tasingamik kapanin,” ngang
ninikut.

Jesu iwande kataune yamik.

21 Jesuta unzing yawan puyuwan baniaatang
meya siknga natake anzing ninikut, “Nata
siakande siknga daninggat. Aminu gikatnana
tapatuta na natane iwanae yeuyamik.”

22 Tta unzing yawan ninu pandetnata natake
itamaminde yanggak ngang natapbumang ngang

natake inandek inandek nisa kawa kawan tasiku-
mang. 23Tasiwatna pandetna tapatu Jesuta ie take

siknga nataakapa Jesuta yukut komune wesim
siknga yukut. 24 Yuwawan Pitata gwapaknga
makaike tuwangakan tasike inikwaiwikge inikut.

25 Siwan pandetna waapata Jesue inengan
siknga gwetake anzing inikut, “Aana. Gata
maminde yanggayak,” ngang iniwan 26 yake
anzing inikut, “Nata poyau kautdu nanam yangga
akngaatang tepa wikawan ie imit tapanin,”
ngang yake poyau undang temake take Judas
Saimondane waaknga Iskeriot yot gapmane nana
apae imukut. 27 Iman papana Setenda i takut.

Siwan Jesuta Judas anzing inikut, “Sanga gata
tasinangge natayau gata zetgaman tasiyo,” ngang
inikut. 28 Iniwan ninu apukwikumakatnana
aminu wamu Jesuta Judas wa inikut takngae
yapii dua natapbumang. 29 Kunduta Judasda
mani pukwit gwende kayuak kapa ngang natap-
bumang. Siwan Jesuta tapduk takwan gwende

nanam usiwikge ininggak ngang natapbumang.
Ba sanga aminu sangaapana wenae yamikge in-
inggak ngang natapbumang. 30 Siwan Judasda
nanam dapau wa iman takenga zetgaman ita epu
kepman kukut. Sike keu zikaa gwa sikut.

Mama wamu inata takngatu yanikut.

31Siwan Judasda kepman epu kuke kuwawana
ita tasiwik kakngae mnatake Jesuta anzing
ninikut, “Na aminbamdane notnaapa dakngake
pasiwawa apmau opatang natane umana akngata
gwa enake yuak. Gwa enake yuwawan nata
tasiwa Anututane umana aknga yatangenatning.
32 Siwan Anututa apmaatzim nae tasingaman
natane umana aknganata buyambam siwan
kaning,” ngang ninikut.

33 “Waatdakana! Mateknga kundusim gikat
gatake yukenga dapmake kuwana na nandup-
nangge natake ngana ginda nae nawaba mai-
wik. Judia kep komunenana aminu kundu gwa
yanikum takngakan daninggat. Akuwit komu
ginda apmau opatang kunanga dua.

34“Ginu kunanga dua ngana mama wamu inata
takngatu daniwa natapnong. Nata ginde musip
gwaang natandamunggat binga ginda gisae unza-
kan musip gwaang natayutnong. 35 Ginda gisae
musip gwaang natayuwawanu aminbamda dan-
duke Jesue aminabam ngang natapning ngang
ninikut.”

Pitata Yesue masa imik.
(Mat. 26:31-35; Mak 14:27-31; Luk 22:31-34)

36 Unzing niniwana Saimon Pitata yake, “Aana.
Gata zane kuya,” ngang inikwaiwan yake anz-
ing inikut, “Keu nata akuwit komde gata apmau
une kunanga dua. Ngana masande gata une
kuwiyak,” ngang inikut. 37 Iniwan yake anzing
inikut, “Aana. Dasingge apmanu naat kuut dua
kusim? Gitna siknga yutzimde natake athnuwanu
undanga,” ngang inikut.

38 Iniwan ita yake anzing ninikut, “Gitna siknga
yutzimde natake atnuwanu undanga ngang kem
yanggayak. Siakande siknga ganinggat. Taakga
dua yawawan gata natane umana sipmaat sip-
duat takusopuwiyak,” ngang inikut.

14

Ninipake kuwan kuke Nande kunim.

1Siwan Jesuta gatuna anzing ninikut, “Musipza-
atang nangaakan ma natapam. Ginu Anutue
natapa siakan singgak. Siwan ina unzakan nae
kuut natapnong. 2 Nanatane yot gwekatang you
kwaapzang siknga gwendu gwenduta yuaing. Un-
zing wena gamu nata dua daniwam. 3 Nata un-
dang koke ginde tandakngakenga gatuna asepit.
Epuke ginu danipakopa naat gatake asinggan as-
inggan yutnim. 4Sike nata keu akuwit komde kepi
gisa atnataaing,” ngang ninikut.

> Ngang niniwan Tomasda yake anzing inikut,
“Aanin. Ninu buyami natake gata keu kuwiyak
komde dua nataamang. Sike nisa undang ku-
nimde kepi tawana maiwik,” ngang inikut.

6 Iniwan yake anzing inikut, “Nata ginu dani-
pakuwa kuke undang kunim. Sike siakan wamde

yapii na. Siwan ginu kayuk yutning kaknga
atdama kayuk asinggan yutning. Siwan nata
aminu tapatu dua initakuwanu ita kuke Nande
dua kuwik. Ita inatakan undang kunanga dua.
7Sike ginu nae katak natapbing gamu ginu natane
Nanae kuut atnatapam. Ginu apman tuwanguke
ie atnataaing. Siwan ginda Nana gwa kaking,”
ngang ninikut.

8 Unzing niniwan Filipda yake anzing inikut,
“Aana. Gata Nangga ninde yeutnimi kake sanga
tapatuatde dua ganinim,” ngang inikut.

9 Ngang iniwan yake anzing inikut, “Filip. Tap-
duk mamaya na gikat gatake gwa yuamang. Si-
wan ga nae katak natapbuyak gamu unzingu
dua yawim. Aminu na nanduak kapata Nana
gwa kakut. Dasingge gata, ‘Nangga ninde yeut-
nimi kanim,” ngang naninggayak? 10 Asikaya
ga nae natake iat Nankat unekan gatake yua-
mayak ngang dua ba nataayak? Wamu nata ginde
damunggat taknga nata nina banipda natake dua
daninggat. Aho. Nana naat unekan gatake yua-
mak kapata nae banip tangenawan nata wamu
yake itane puyana pasinggat. 11 Naat Nankat
unekan gatake yuamak ngang daninggat taknga
natake ginu siakan ngang natapnong. Sike wena
kakengu ginda puya takngatu takngatu nata pas-
inggatde natake wamu wa daninggat takngae
siakan ngang natapnong. 12-13 Siakande siknga
daninggat. Aminu nae natake Anututa tapan
pasinggak ngang natapan siakan siwiu waapata
puya nangaakanu nata pasinggau itaaya unzakan
pasiwik. Siwan nata Nanae kuke yuwawa ginda
nae natake iat Anutuat unekan gatake yuamayak

ngang natapa siakan siwanu sanga kuupbamde
tumuk wam yaningu nata atasindamit. Atasin-
dama ginu puya pasinggat taknga atnapbitning.
Unzing tasiwa kake aminbamda Nanatane umana
aknga yatangenatning. 14 Sike ginda naekan
natanggamatake sanga takngatue naniwanu nata
atasindamit,” ngang ninikut.

Waung Kapa initewan apikge yakut.

15 “Ginda nae banip gwaang natangamukengu
natane gena akgwaamutning. 16-17 Sike siakan
wam takngatane yapii Anututane Waung Kapa
unin. Ita gatandamuyaapa dakngake asinggan
yuwik. Siwan na dapmake kuke Nana iniwa
ita Waungu wa gatandamuyaapa initewan ginde
asapik. Initewan apuke gikat gatake asinggan
asinggan yutning. Unekan gatake yuowawa ngana
aminu Anutue natapa siakan dua singgak aminda
Waung waapae dua natake kainata dua kake ie
natapa siakan dua siwik. Siakan dua siwan ngana
Waungu waapata gikat gatake unekan yuwawa
ginda ie atnataaing. Atnatake yuwawa iat gikat
asinggan unekan gatake sukuning. 18 Nata ginu
dapmake kuwawa ginda toitoitda binga dua yut-
ning. Wena. Ginu dapmake kuke gatuna
ginde asapit. 19 Mateknga kundusim yukenga na
dapmake kuwawa aminu Anutue natapa siakan
dua singgak aminda gatuna dua nandupning.

Aminu waakwakatnana aminda na dua nanduke
yuwawa ngana ginda atnandupning. Ginda at-

nandupa nata kayuk yuke ginda kayuk yutning
kaknga atdama kayuk asinggan asinggan yutning.
20 Siwan tapduknga Waung Kapata ginde apik

gwekatang ginunae atnatdetning. Naat Nanaatda
buyakan taknga yuamak ngang anggaman siwan
ginda kaning. Kake naat gikat gatake unekan
sukukamang ngang natdetning. 21 Ge aminu tap-
atuta nae banip gwaang natangamukengu natane
genu akgwaamumbik. Akgwaamuban kake naat
Nanaatda aminu waapae banip gwaang natanga-
musim. Natangamuke nata anggaman apa at-
nandupik,” ngang ninikut.

22Jesuta unzing niniwan aminu nikatnana tap-
atu umana Judas ngang inikumang. Judas Iske-
riot yot gapmane nana apatane tange tapatu. Ita
Jesu anzing inikut, “Aana. Dasingge gata ninde
apnangge nataayak ngana gata anggamanu gae
natapa siakan dua singgak aminde dua apsa,”
ngang inikwaikut.

23 Inikwaiwan yake anzing inikut, “Aminu nae
musip gwaang natakengu ita natane gena katak
siknga gwaamumbik. Gena gwaamuban kake
natane Nanata aminu waapae musip gwaang
natangamik. Siwan naat Nanaatda ie apda iat
gatake asinggan asinggan yutnim. 24 Aminu nae
musip gwaangu dua natapiu ita natane gena dua
gwaamumbik. Siwan wamu wa daniwa ginda
nataaing kaknga wa nata ninane dua. Wamu
waaknga Nana na atnanitewan apbum tapatane,”
ngang ninikut.

25 “Na gikat gatake yuyuk nata ginu unzingu
danit. 26 Ngana nata Nana iniwa ita inane Waung
Kapa gin gatandamik kapa initewan ginde as-
apik. Initewan apuke danindamuke ginde natdet-
detza pangenawan ginda wamu kuupbam nata
daniwa yusika apbotaningu gatusa natdetning.

27 Nata ginu atdapmambitde natake gatandama
ginu nangaakan dua natapning. Gatandama ginu
natamusipma gitna nataat takngakan natapnong.
Aminu Anutue baniu dua siking aminda unzingu
gatandamunanga dua. Ginda musipzaatang nan-
gaakan ma natapam. Siwan ginu ma gwaubam,”
ngang ninikut.

28 “Ginu wamu nata anzing gwa daniwa
nataing, ‘Nata gin dapmake akuwit.  Kuke
na gatuna ginde asapit, ngang gwa daniwa
nataing. Sike ginda nae musip gwaang natapbing
gamu ginu nata Nanae kuwitde apbakngawam.
Dasingge? Nanata buyambam tapa sike na
atnapbike yuak. 29 Siwan nata ginu dua
dapmake kuke apman unekan gatake yuamang
komune wamu waaknga gwa danit. Unzingu
gwa danit taknga masande buya aawan kake
ginda natapa siakan siwik. 30 Nata wamu
buyambamu gikat dua yanim. Dasingge?
Sanga keu andakane nana akngatane tupan
tapata asapunggak. Ita sanga takngatu nae
tasinanga dua. 31 Ngana ita na tasiwan siwan
aminbamda kake nata Nande musip gwaang
natake Nanda atnaninggak kakngakan tasinggat
ngang anggaman natdetning,” ngang ninike,
“Ginu enawa kuna,” ngang ninikut.

15

Jesuta nau wain takngae yakut.

12 Siwan Jesuta wamu takngatuat anzing
ninikut, “Nau wain takngae toikngata kake
kainga tapatuta buyana dua aawan kake

apmatawik. Siwan kainga tapatuta mamaya
siknga siwan buyana katak dua aawan kake
matawan somasoman sike buyana buyambam
wesim aatning. Ina unzakan Nanata nau wain
takngae toiknga binga. Siwan na nau wain taknga
binga. Siwan natane aminabamda kainga binga.
Siwan kainga tapatuta buyana dua aawan ba
mamaya siknga siwan Nanda apmatawik. 3 Siwan
kainga matawan kaikasike buyana buyambam
aakaing binga wamu wa gwa danikum takngata
wasapza gwa sandetdaman yuaing. ¢ Yusika
banipzaatang nae asinggan natanggamatanong.
Unzing tasiwanu naat gikat gatake unekan
sukunim. Sike kainga tapatu matawan inatakan
yuwanu buyana dua aawik ngana unzing buyak
kwabat yuwanu buyana asaawik. Ina unzakan.
Ginu nae dua natanggamatawanu buyasa dua
aawik.

> “Na nau wain taknga binga. Siwan ginu
kainga binga. Siwan gikatnana tapatuta nae as-
inggan natanggamatawanu naat iat gatake un-
ekan sukuwatda buyana buyambam aawik. Si-
wan ngana inatakan yukengu buyana dua aawik.
6 Kainga kunduta buyana dua aawa kake toikn-
gata matake muban kuke kupia siwa butuke kat-
apatang muban yasining. Ina unzakan aminu
tapatuta nae asinggan dua natanggamatawanu

inikwasiwan kuwan wai siwik. 7 Ginda nae as-
inggan natanggamatake wamu wa gwa danikum

taknga gitna pake yukengu tumuk wam yake Anu-
tuta sanga takngatu tasindamikge take natake
ginda iniwa buya asaawik. 8 Buyasa asawan
aminbamda kake ginu natane pandetna siakande

dakngake pasikaing ngang anggaman siwan kan-
ing. Kawawa natane Nanatane umana aknganata
buyambam yuak ngang natapning.

9 “Nanda nae musip gwaang nataak. Ina un-
zakan nata ginde musip gwaang nataat. Asing-
gan ginde musip gwaang natandamunggat takn-
gae gepbiatang yutnong. 10 Sike nata Nanae
gena asinggan gwaamuba ita nae musip gwaang
natangamunggak. Siwan ginda ina unzakan
natane gena gwaamubanu nata ginde musip
gwaang asinggan natandamit. 11 Nanata nae ba-
nip gwaang natangamunggakge apbaknganggat.
Siwan ginda ina unzakan apbaknganingge natake
wamu waaknga daninggat. Ginda kumzang
apbaknganingge natake nata wamu waaknga
ginde daninggat. 12 Ginda anzing tasinong.
Nata ginde musip gwaang natandamunggat binga
ginda musip gwaangu gitatnanae natayamunong.
13 Sike aminu tapatuta notna gatayamunangge
tasisika akupiu waapa sanga takngatuta yapbit-
nanga dua. 14 Sike ginu natane wama wa dan-
inggat taknga tasiwanu nata danduke ginu natane
notna ngang daniwit. 15 Puya aminata sanga take
apanata tasinggak kaknga dua nataak. Ina unza-
kan nata ginu puya amina ngang tupa danikum
ngana apman gatu apmea ngangu unzing dua
daniwit. Wena. Wamu kuupbam Nanda naniwan
natapbumu ginu gwa daniwa nataingge nata ginu
notna ngang daninggat. 16 Ginda gisa na aanzae
dua taking. Aho. Nata ginu ninae papa pan-
detna dakngawa nata ginu puyae dapmaba ginda
kuke tasiwa buya aawikge natake ginu pakum.
Ginda kuke tasiwa buya aawiu asinggan asinggan

yuwikge natake ginu pakum. Nata ginu papa am-
inabam dakngake kuku tasiwa buya aawan ginda
Nanae tumuk wam kuupbam inining kaknga ita
ginde atdamik. 17 Nata mama wamu anzing
damunggat. Ginda musip gwaangu gikatnanae
natayamunong.”

Padnetnae iwana daknganing.

18 “Sike aminu Anutue semna nataaing aminda
ginde semna atnatapning. Semna natandaman
kake ginda anzing natapnong. @ Wa aminda
tupanu nae gamok semna natapbing. 19 Sike
ginda Anutue semna nataaikatnana gamu wa
aminda ginu inane notnae take natandamam.
Ngana ginu waakwakatnana dua. Wena.
Nata ginu ninae papa ginda Anutue semna
nataaing amin notza gwa peking. Peke naat
gatake unekan sukukamangge aminu wa
Anutue semna nataaing aminda ginde semna
natandamukaing. 20 Wamu nata tupa anzing
danikum, ‘Puya aminda take apana yapbitnanga
dua,, ngang danikum taknga katak siknga
natanggamatanong. Aminu wa na nutnangge
tasikaing aminda gikaya dasipnangge atasining.
Sike wa aminda natane wama atawakaing gamu
ginde wamu atawabam. 21 Ngana wa aminu na
nanitewan apbum tapae dua natake ginu natane
aminabam dakngake yuaing ngang danduke
ginde semna natake dasipnangge tasining.
22 Sike nata dua apuke wa aminde wamu dua
yamukum gamu wa aminu wai wa Anutue
semna nataaing kakngana anggaman dua siwan.
Ngana apmanu gwa yaniwa natake masa nae

nama kepi waiakngana takusopunanga wena.
23 Aminu nae semna natangamiu ita Nanae kuut
semna natangamunggak kapanin. 24 Sike puya
inata inata tupa aminu kunduta dua tasiking
kaknga nata dua tasiwa nandupbing gamu
wa aminu waiakngana wena. Ngana apmanu
wa aminu duya takngatu takngatu pasikumu
gwa kaking. Kake ngana naat Nanaatde semna
natanimukaing. 25 Ngana sanga wa tasikaing
kakngae wamu takngatu Anututane wapatang
yakapsa aminda tupa siknga mataking kaknga
buyana asaakgak. Wamu waaknga anzing. Wa
aminu nae semna moo siknga natangamuking
ngang mataking kaknga buya unin aakgak.

26 “Siwan ngana Waungu gin gatandamik ka-
paat Nanaatda unekan gatake yuamayak. Si-
wan nata Nanae kuke initewa ginde apuke siakan
wamdekan daniwik. Waung Kapata apu danike
natane yapii ayakapik. 27 Siwan tupa na puya
tuwanguke tasiwawa ginu naat gatake unekan
yuwatna apu apman apunggak. Unzing yuku-
mangge Waungga ginde apan ginu natane yapii
ayakapning,” ngang ninikut.

16

1 “Siwan nata danike aminda ginde semna
natake tasindama ginda pimanang ngang natake
nata wamu waaknga daninggat. 2Sike wa aminda
ginu miti yotde danikwasitning. Siwan masande
aminu ginu atdasipa kumning aminda sapdut
wam yake Anututane puya take siknga tasika-
mang ngang yaning. 3 Wa aminu naat Nanaatde
katak siknga dua natake ginu atdasipa kumning.

4 Siwan masande sanga waaknga aawan ginu ga-
tusa natake ita sanga waakngae tupa atninikut
ngang natdetningge natake apmanu ie daninggat.
Wamu waaknga tupanu nata dua danikum. Naat
gikat unekan gatake yukumang komune unzingu
dua danikum. Wena.”

Waung Kapata puyana apasinggak.

5 “Sike ngana apmanu na atnanitewan apbum
tapae gatuna kuwitde natake daninggat. Unz-
ing daniwa ngana, ‘Ga zane kuya,” ngangu ginda
dua nanikwaikaing. ¢ Siwan na akuwitde natake
daniwa musipzaatang meya siknga natapa dan-
duat. 7 Ginda ie meya nataaing ngana siakande
daniwa natapnong. Nata dua dapmake kuwanu
Waungu wa akgatandamik kapata ginde dua apik.
Siwan nata undang kuke Waungu waapa initewa
apu gatandamuke yuwik. Nata dua kuwit gamu
wa akgatandamik kapata dua apan. 8 Siwan
ngana ita apuke keune nana aminda sanga us-
anzike sanga waaknga take tasinim siwan ngana
sanga waaknga wai. Unzingu dua tasinim ngang
yakaing kaknga Anututa usanzike unzingu gu-
tonga yakaing ngang yawan siakan siwan angga-
man kaningge Waungga tasiwik. ® Wa aminu nae
natake Anututa initewan apu pasinggak ngang
dua nataaing kaknga Waungga usanzike wai
tasikaing ngang yawik. 10 Siwan nata ginu dap-
make Nanae kuwanu ginda gatusa dua nandupn-
ing. Na undang kuke yuowawa Anututa nandupan
take singgak kaknga Waungga yeuyaman kaning.
11 Sike aminu Anutue semna nataaingga Seten-
dane wamna natake ie gen gwaamukaing kapa

nata yapbike inikwasiwa kuwikapa Anututa us-
anzike toknga imunangge tupa gwa yakut taknga
Waungga yanikapan natapning.

12 «Siwan wamu kwaapzang nata gin
daninangge natat. Ngana apman daniwanu
ginda tananga dua. 13 Ngana Waungu wa siakan
wamdekan yanggak kapata apuke ginu siakan
wamu kuupbam atdaniwan natapning. Ita
wamu ina banipda siwan natake dua yawik.
Wena. Wamu Nanda yawan nataak kakngakan
ayakapik. Siwana ita ginu sanga masan apningge
daniwik. 14 Sike ita nae wama take ginde
danikapan natane umana aknganata enane
kopik. 15 Sanga kuupbamu Nanata yanggak
kakngakan nata yake Waungga natane wama take
ginde danikapikge daninggat,” ngang ninikut.

Bania tatanga natapning.

16 “Ge ginda mateknga kundusim yusika
nawaba maiwik. Nawaba maiwan mateknga

kundusim yukenga atnandupning,” ngang
ninikut.

17 Unzing niniwan aminu nikatnana kunduta
anzing yakumang, “Dasingge nininggak?

Mateknga kundusim yusika nawaba maiwan
mateknga kundusim yukenga gatu athandupning
ngangu dasingge nininggak? Sike nata Nande
kuwa unzingu siwik ngangu dasingge nininggak.
18 Ngang yake wamu wa mateknga kundusim
ngang nininggak kaknga anggaman dua singgak.
Yapii dasing,” ngang yakumang.

19 Unzing yake yakwaik wamu takngatu
inikwaitnangge tasiwatna ngana ninduke

anzing ninikut, “Ginda wamu dasing kakngae
yanganukaing? Nata danike mateknga kundusim
yusika ginda dua nandupning. Sike mateknga
kundusim yukenga gatu nandupning ngang
danit takngae yanganukaing. 20 Siakande siknga
daniwa natapnong. Ginda masande meya
takngatu takngatu kake kwanamu kumzang
sitning ngana aminu Anutue masa imukaing
aminda musia tatanga natapning. Ginda meya
buyak yuwawa ngana meya waakngasata
masande wena siwan apbaknganing. 21 Ginu
maya musia kayaapa binga. Maya waapata musia
siwan yusika engangu asaawikge dapaknga
siwan anzing natapik. Apmaatzim toknga
aknga engangge natapit ngang natake meya
buyak yuwik. Sike meya buyak yuwawan
mingata engakapa tangaiwana meya waakngana
sandewan musia tatanga natapik. 22 Ngang
ginda ina unzakan yutning. Apmanu ginu
musipzaatang meya nataaing ngana tapduknga
nata gatuna gin dandupit gwekatang meya
waakngasa sandewan ginda apbaknganing.
23 Apbakngake ginda sanga tapatue dua
nanikwaitning. Nata siakande siknga daninggat.
Ginda tumuk wamu Nande inike sanga tapatu
damikge yawanu ginu natane gen gwaamukaing
ngang danduke ita ginde atasindamik. 24 Ginu
nae natake Anututa initewan apu pasinggak
ngang natapa siakan singgakge tumuk wam inina
Anututa atasinimik ngangu tupa ginu dua natake
tasiking. Ngana apmanu ginda unzing iniwanu
ita atasindaman ginu asiknga baknganing.”

Gwauya buyak dua yutnim.

25 “Nata wamu wa tuwang wam tangan dan-
inggat. Ngana masande nata tuwang wamu
gatu ginu dua daniwit. Wena. Nata anggaman
siknga ngang yake ginu Nande daniwit. 26 Unzing
daniwa natake ginda natane umanae natangga-
matayuk tumuk wamu ayaning. Ginda unzing
yawa natake nata ginde banip gwaang natake
gatandamunangge nataat ngana tumuk wamu
gindane take nata Nanae ininangge dua natapit.
Wena. 27 Nanda kuut ginde banip gwaang natan-
damuke ita gatandamik. Dasingge? Ginda nae
natake na Nanaat yusika apbumde natapa siakan
siwan ginda nae banip gwaang natangamukaing.
28 Tupa na Nanaat gatake yukumak. Siwan nata i
teke kepdakane epbum. Sike apmanu na kepdaka
teke gatuna Nande kuwit,” ngang ninikut.

29 Unzing niniwan yake anzing inikumang,
“Unin! Apmanu gata anggaman yake tuwang
wam dua yanggayak. 30 Unzing yawi natake gata
aminda akganikwaitningge gamok dua kayuayak.
Wena. Gata yakwaik wamu kuupbam ganikwait-
nangge nataamang kakngae atnataayak ngangu
atnataamang. Unzingge ninda gae natake gata
Anutuat yusika apbuyak ngang natapna siakan
singgak,” ngang inikumang.

31 Unzing inina ita yake anzing ninikut, “Ap-
manu ginu banip sikaingge yakaing ngana nata
daniwa natapnong. 32 Tapduu aminda ginu ku-
upbam tapatu tapatu dawaba ginu na napmake
undaundang kuke yotza kuwawa na ninatakan
awiaapa yuwitde gwa dapakanggak. Ngan. Gwa

apunggak. Siwan ngana na awiaapatakan dua
yuwit. Wena. Nanda naat gatake yutzim.

33 “Nata gikat gatake unekan sukuwatna ginu
dawaba undaundang kuning gwekatang nan-
gaakan dua natake yutningge natake nata wamu
waaknga daninggat. Kepdakane yusika ginu
meya takngatu takngatu kaning. Ngana gindane
musipza kekeknga yuyok. Nata iwaninu kep-
dakane nana gwa yapbikgat,” ngang ninikut.

17

Jesuta tumuk wamu yakut.

1-2 Jesuta unzing niniwan puyuwan ita enan-
dang kake anzing yakut, “Nana. Tapduu gwan
singgak. Gata aminu kuupbamde tupan tapa nap-
mambi yuke umanda enane siknga yatangenake
gata aminu kaipakapi nae apbing aminde nata
sanga kayuk yutning kaknga yamit. Unzing yama
pake asinggan asinggan yutning. 3 Ga awiaapa ga
Anutu siknga. Siwan na Jesu. Gata na nanitewi
apuke Krais aminbam gatayamuyaapa dakngake
yuat. Siwan aminu nitde katak nataaing amin-
dakan kayuk yutnanga aknga pake asinggan as-
inggan yutning aminu unin. 4 Nata puya nae
nami tasiwitde namukuyak kaknga gwan tasiwa
puyuwan na gatane umanda aknga unin tange-

nakum.
5“0 nan. Tupa kepdaka dua aawawan naat

gaat unekan gatake yuwatda natane umana akn-
ganata buyambam sike yukut. Sike apmanu
naat gaat gatake unekan gatunit yutzim. Unzing
yuwatda gata umana akngana gatuka tangenawi
buyambam siyok. Unzing tupa sikut binga.

6 «“Siwan nata gatane yapii aminu gika
kaipakapi aminu gae masa gamukaing amin
notna peke nae apbing aminde gwa yanikapbum.
Aminu waakwau gikane. Siwan gata wa aminu
kaipakapi nae gwa apbing. Nae apuke gae wamu
katak siknga tawakaing. 7 Gatane genda unzing
gwaamuke gata na napmambi nata umana
kayaapa dakngake pasinggat taknga kake sanga
wa kuupbam gatane akngata apan pasinggatde
pandetnata atnataaing.

8 “Dasingge? Wamu kuupbam gata namukuyak
kaknga nata yama pake siakande siknga anzing
nataaing. Tupa na gaat yusika na apbum. Siwan
gatanananitewiapbumde natapa siakan singgak.
9 Nata tumuk wamu wa amin gatayamunangge
ganinggat. Nata tumuk wamu aminu gae masa
gamukaikat nana aminu gatayamunangge dua
ganinggat. Aho. Nata tumuk wamu aminu wa
gika kaipakapinae apbing amin gatayamunangge
ganinggat. Dasingge? Wa aminu gikane.

10 “Siwan natane amina kuupbamda gatane
aminda dakngake yuaing. Siwan gatane aminda
kuupbam wa natane. Siwan wa aminda natane
umana yatangenakaing. 11 Siwan na apmanu kep-
daka teke gae kuwawa ngana aminu waakwau
ane yutning. O Nan. Noman sikngaapa. Gata
wa aminu gatane kekeknga akngakata toimso.
Naat gaat musipmiu takngatukan natake yua-

mak. Ina unzakan aminu waakwau musia takn-
gatukan natake yutningge gatane kekeknga akn-

gaka nae yeukngami kakum takngata toimso.
12 Tapduknga na wa amikat yuamangu na gatane
kekeknga akngakata toikgat. Nata katak siknga

kayuwawa aminu tapatu wena dua sikut. Pan-
detna tapatu wena sinanga tapatakan napmake
wena siwikge gwa dapakanggak. Wa gatane
wamu yakapsa aminda tupa siknga mataking
kaknga buyana unin aawikge dapakanggak.

13 “«Siwan apmanu na gae kunggat. Siwan
nata kepdakane yuat komune wamu waaknga
ngang yake nata apbaknganggat takngae natake
wa aminda ina unzakan asiknga baknganingge
yanggat. 14 Gatane wamu nata wa aminde yama
gitna pake aminu gae masa gamukaing amin
notna peke yuaing. Na kuut nata gae masa
gamukaikat nana tapatu dua yuat. Unzingge
aminu wa gae semna nataikat nana aminda
natane aminabamu waakwakge semna nataaing.
15 Nata tumuk wamu gata natane aminabam keu
andakane sandeke papiakge dua yanggat. Aho.
Nata tumuk wamu gata toimbi aminu waiapata
dua pasiwan mainingge yanggat. 16 Wa aminu
gae semna nataaikat nana aminda dua yuaing.
Sike na kuut. Unzing natanggamukaing amikat-
nana dua. 17 Gatane wamu siakan yanggayak
kaknga kuupbam wa aminde asinggan yami pake
gatane amindabam daknganong. 18 Tupa gata na
nanitewi nata apuke aminbamde banakan yuat.
Ina unzakan. Nata aminabamu yanipewa kuke
aminbamde banakan yutning. 19 Siwan nata
natane aminabam gatayamunangge natake nata
gae amin siknga dakngake yuwitde yanggat. Un-
zing yake aminu waakwakga gatane siakan wam
gwaamuke, wa aminu kuut gae amin siknga dakn-
ganingge natake yanggat.

20“Ngana na tumuk wamu aminu waakwakgan

gatayamunangge dua yat. Aho. Nata tumuk
wamu yake aminda wa aminde wam natake Anu-
tuta tapan pasinggak kapa unin ngang nae nat-
apa siakan siwik amikat kuut gatayamunangge
yanggat. 21 Nata aminu wa kuupbam musia takn-
gatukan natake yutningge nataat. O Nana. Gata
naatang yuwi naat gatake unekan sukukamak.
Ina unzakan. Nata wa aminu nikat gatake unekan
sukunimde nataat. Unzing sukuwatna aminu
gae masa gamukaing aminda natake gata na
nanitewi apbumde natapa siakan siwik. 22 Siwan
gaat naat musipmiu takngatukan natake yua-
mak. Sike natane aminabamu nitda musipmiu
takngatukan natayuamak binga natayutningge
nataat. Unzing natake gata nae umana buyam-
bamu wa atnamukuyak kaknga wa aminde gwa
yeuyamukum. Yeuyama kake musia takngatukan
natayutning. 23 Nata wa amikat yutna gata na
ataang yuwi wa aminu musia takngatukan siknga
natake yutningge nataat. Musia takngatukan
natake yuwawa kake aminu gae semna nataaing
aminda natake gata na nanitewiapbumde natapa
siakan siwik. Siwan gata natane aminabamde
musip gwaang nataayak ngang natapa siakan si-
wikge nataat.

24 “0 Nan. Nata aminu gata kaipakapi nae
apbing aminu naat keu nata yuwit komune yut-

nimde nataat. Nata wa aminu natane umana
buyambam gata wa namukuyak kaknga natap-

ningge nataat. Tupa keu dua aawawan tapduu
waomune gata nae musip gwaang natangamuke
umana buyambamu waaknga nae namukuyak.

25 “0 Nana. Noman sikngaapa. Aminu ku-

upbamda gae dua nataaing. Ngana nata gae
atnataat. Siwan aminabamu aakwak kaya at-
nataaing. Gata na nanitewi apbumden. 26 Nata
gatane yapii wa aminde gwa yanikapbum. Siwan
wa aminda ga nae musip gwaang natangamung-
gayak kakngae baniaatang natake yuwawa naat
wa amikat gatake unekan yutnimde natake nata
gatuna gatane yapii yanikapit.” Ngang Jesuta
tumuk wamu waaknga ngang yakut.

18

Jesu tanggaganutnangge apbing.

(Mat. 26:47-56; Mak 14:43-50; Luk 22:47-53)

1 Jesuta tumuk wamu waaknga yawan
puyuwana iat ninu pandetnaatda kuku yangga
Kidrondane ganzikapa yatupbumang. Keu katau
Oliv daka daka kwaiking komu kautdu saak
yuwan Jesuat ninu pandetnaatda keu wakomu
banakan katang kopbumang.

2 Sike Judas aminu Jesu iwande yeuyamuyaapa
itaaya keu wakomde atnataak. Dasingge? Tapduk
bamu asinggan Jesuat nikat unekan gatake yuke
keu wakomune kuke yuakumang. 3 Unzingge
Judasda amak aminu kundu gatu Anutue yot
takwan gwene kayuya aminu kundu ngang pa-
pan keu wakomune apbing. Aminu wa apbingu
Anutue yot takwan gwene pasiya amindane take
akwakat gatu Ferisi amikatda yanipewa apbing.
Apuke lam gwegwen gatu baakatap gatapaka-
puke sanga amakgane pake apbing.

4 Siwan Jesuta sangabamu ie apiu atnatapbut.
Atnatake kawawan aminu waakwau apa kake ita
inengan kuke anzing yanikut, “Ginu maminde

tawakaing,” ngang yanikwaiwan > yake, “Ninu
Jesu Nasaret nana apae apu tawakamang,” ngang
iniwa yake, “Waapa nakan,” ngang yanikut. Si-
wan Judas aminu ayeuyamuyaapa iat gatake yuk-
ing. 6 Siwan Jesuta, “waapa nakan,” ngang yani-
wan wa aminu asisakuke kepdakane pimaking.

7 Pimake yuwawa Jesuta gatuna yake, “Ginu
maminde tawakaing,” ngang yanikwaiwan yake,
“Jesu Nasaret nana apae tawakamang,” ngang
iniking.

8 Iniwa ita yake anzing yanikut, “Nata ginu
danike, ‘Waapa nakan,” ngang gwa danit. Sike
ginu nae nawakengu aminu aakwau kapewa
kukakut.” 9 Ita wamu wa yake tumuk wamu
takngatu tupa yakut taknga buya aawikge yakut.
Sike tupa anzing yakut, “Aminu gata kaipakapi
nae apbikat nana tapatuta wena dua sikut,” ngang
yakut. Siwan, “Ginu aakwau kapewa kukakut,”
ngang yawan 10 Saimon Pitata paipna kaya siwan
ita paipna kaitakakoke Anutue yot takwan gwene
pasiya aminde tupan tapatane puya amina tan-
guke baaknga katakngi siyaapa saak nanandaka
patdewan pimakut. Puya aminu waapa umana
Malkas ngang iniking.

11 Siwan Jesuta Pita anzing inikut, “Paipba
tangine gatu tamumso. Nata meya Nanata nanite-
wan apuke kanangge apbum taknga akawit,”
ngang inikut.

Jesu Anasde takuking.

12Unzing iniwana amak amikat gatu iat gatake
apbingga Jesu tanggaganuke napda wambing.
13 Napda wamake Anasde gamok takuking. Sike

aminu waapa Kaiafas nakanu wagwene Anutu-
tane yot takwan gwene pasiya aminde tupan tap-
atane yepme. 14 Siwan Kaiafas waapata tupa
Judia aminu anzing yanikut. Aminu tapatutakan
aminbamde tangge kungwayamik ngang yakut
tapanin.

Pitata na Jesue dua nataat ngang yakut.
(Mat. 26:69-70; Mak 14:66-68; Luk 22:55-57)

15 Siwan Jesu Anasde takuwawa Saimon Pitaat
naatda Jesu tawakumak. Sike Anas waapata
nae atnataakge naat Jesuat Anasdane yotde
daman gwekatang kopbumak. 16 Undang koke
ngana Pitata gwabok gwaune wesim yuwawan
nata kuku maya gwabok gwakge kayuak kapa
inike Pita daman gwekatang initakakopbut.
17 Initakakopan maya gwabok gwaune kayuak
kapata Pita anzing inikut, “Asikaya gakaya aminu
waapatane pandetna,” ngang iniwan yake, “Aho
na dua,” ngang inikut.

18 Siwan puya amikat gatu akayuya amikatda
got natake katau gwendu sake katap aiking. Si-
wan Pitaaya wa amikat yuke katap aikut.

Tupan tapata Jesu inikwaikut.
(Mat. 26:59-66; Mak 14:55-64; Luk 22:66-71)

19 Siwan Anasda Jesu pandetnae gatu wamu ita
aminbam yanindamukutde inikwaikut.

20 Injkwaiwan yake anzing inikut, “Nata wa
aminu wamu anggaman asinggan yamukum. As-
inggan nata aminbamu miti yot gwene gatu
Anutue yot takwan gwene Judia aminda unekan
apuke kekepna yuaing komune yanindamukum.
Nata wamu takngatu kusopuknga atangu dua

yakum. 21 Dasingge gata na nanikwaikgayak?
Gata aminu wamu waaknga natapbing amin
yanikwaiyo. Wa aminu wamu nata yakum taknga
atnataaing,” ngang inikut.

22 Tta unzing yawan kayuya aminu tapatu une
wesim yukutna waapata Jesutane amna wesike
anzing inikut, “Gata wamu yake Anutue yot tak-
wan gwene pasiya aminde tupan tapae unzingu
ininggayak ba dasing,” ngang inikut.

23 Iniwan yake anzing inikut, “Nata wamu wai
yawanu gata wamu wai waaknga ngang yakapso.
Sike nata wamu noman taknga yawa ngana gata
dasingge na nukgayak,” ngang inikut. 24 Iniwan
napda Jesu wambingu unzing yuwawan Anasda
yanipewan Anutue yot takwan gwene pasiya
amindane tupan tapa Kaiafasde takuking.

Pitata gatu yakut, “Na Jesue dua nataat.”
(Mat. 26:71-75; Mak 14:69-72; Luk 22:58-62)

25 Yanipewan Kaiafasde takuwawa ngana Sai-
mon Pitata dandam tangan yuke katap aike yukut.
Aike yuwawan aminu undang yukingga anzing
iniking, “Asikaya gakaya itane pandetna ba,”
ngang iniwa ita umana takusopuke, “Na dua,”
ngang yakut.

26 Unzing yawan Anutue yot takwan gwene
pasiya aminde tupan tapatane puya aminu tap-
atu Pitata baaknga patdekut tapaat nana tap-
atuta anzing inikut, “Siakan siknga! Nata ga
ganduwawa iat puyaangane yuwawat gandut,”
ngang iniwan 27 gatuna yake, “Aho,” ngang yakut.
Yawan zetgaman taakga wamu ayakut.

Jesu Pailatde takuking.

(Mat. 27:1-2,11-14; Mak 15:1-5; Luk 23:1-5)

28 Siwan tembana siknga wa aminu Jesu take
Kaiafas teke i take gavmanu tupan tapae yot-
nane takuking. Takuke ina dua gavmanu tu-
pan tapae yot katangu kopbing. Wa aminu
anzing natapbing. Tupan tapata ninu Judia
amikatnana dua siwan ninda itane yotnaatang
kokengu pasapmin zipbuke ninu Pasova tup-
duk takwan gwende nanamu nananga dua si-
wik ngang natapbing. 29 Unzing natake kepman
yuwawa Pailatda wa aminde kepman epuke anz-
ing yanikut, “Ginda aminu aapae wamu dasing
yanangge takapukaing,” ngang yanikut.

30 Yaniwan yake anzing iniking, “Aminu aapa
waiaknga dua tasikut gamu nindaigae dua takap-
nam,” ngang iniking.

31 Iniwa ita yake anzing yanikut, “Gisatakan
yawa kumnanga aknga dasingge nae
takapukaing,” ngang yanikut.

Yaniwan vyake anzing iniking, “Ninda
gavmandane mama wam sandeke aminu
aapa dua tangutna kupik ngang natake gae
takapukamang,” ngang iniking. 32 Iniwa tupa
Jesuta wamu ina dasingga akupik kakngae yakut
taknga buya unin aatnangge singgak.

33 Siwan wamu waaknga ngang iniwa Pailatda
gatuna gavmandane yot gwene Kkoke Jesu
yatawamban akopan anzing inikwaikut, “Ga
Judia amindane buyambam tapa ba dasing,”
ngang inikwaiwan 34 yake anzing inikwaikut,
“Asikaya gika natake wamu waaknga yanggak?

Ba aminu tapatuta unzingu nae ganiwan natake
naninggayak,” ngang inikwaikut.

35 Inikwaiwan yake anzing inikut, “Na aminu
Judia nana gamu unzingu dua ganiwam. Gikaat
nana amikat gatu Anutue yot takwan gwene
pasiya aminde take akwakatda ga nae takapuing.
Gata wai dasing kaknga tasikuyak,” ngang inikut.

36 Iniwan ita yake anzing inikut, “Aminbamu
keu andakane nana aminda dua yawa kekekawan
na buyambam tapa dakngakum. Wena. Unzing
gamu Judia nana aminda na gae dua napman-
ingge aminabapat amnam. Siwan ngana nata
tupan tapa dakngawitde keu ayuamang komune
nana aminda na dua tangenaking. Wena,” ngang
inikut.

37Iniwan ita yake, “Ga aminu buyambamu tap-
atu ba dasing,” ngang inikwaiwan yake anzing
inikut, “Gika unzing unin yanggayak. Na buyam-
bam tapa. Na siakan wam yakapitde natake keu
andakane epuke aakum. Aminu kuupbam wamu
siakan wam tawakaingu nae wamu atnataaing,”
ngang inikut.

38 Iniwan Pailatda natake aminu kepdakane
nana tapatuta siakan wam ngang yananga dua
ngang natake Jesue anzing inisapdukut, “Siakan
wamu wa dasing binga,” ngang inikut.

Amin saamdakane tangutningge yakut.

(Mat. 27:15-31; Mak 15:6-20; Luk 23:13-25)
Ita unzing yake kepmanu gatu Judia aminde

epuke anzing yanikut, “Nata wai takngatu itane
kawa wena singgak. 39 Ngana na gindane sanga
aknga tawake ginda aminu kaaut yotde yuaikat
nana tapatue umana naniwa sandetewa kuwik

Pasova tapduk takwan gwenen. Unzingge asikaya
ginu Judia amindane buyambam tapasa sande-
tewa kuwikge take ba nataaing,” ngang yanikut.

40 Yaniwan yake, “Aho! Gata Barabas sandetewi
kuyok,” ngang yanggamataking. Sike Barabas
waapa amin zipmake amindane sangaapa kaiwa
kuwa panggak kapanin.

19

1Unzing yanggamatawa Pailatda amak amina
yaniwan Jesu take ipmapa tanguking. 2 Tanguke
nau bobingga gwasike gwapakngane tupan tap-
atane kupna binga gwapungamuking. Gwa-
pungamuke tauu gamana sandu buyambam tap-
atane binga tasingamuking. 3 Tasingamuke ie apu
kem tanziyuk gaak wam inike, “Judia amindane
buyambam tapanin,” ngang iniyuk amna wesik-
ing.

4Unzing tasiwawa Pailatda gatuna epu kepman
kuke anzing yanikut, “Nata natapa ita wai
takngatu dua tasikut ngang nataat takngae
ginda natdetningge nata kepman takepa kanong,”
ngang yaniwana s Jesuta kepman epuke bobingga
gwasike tasingamukingu wa gwapakngane
yuwawan tauu gamana wa sakaya unzing
yuwawan epbut. Epana Pailatda yake, “Aminu
aapae kanong,” ngang yanikut.

6 Jesuta unzing kepman epan kake yot takwan
gwene pasiya aminde takeakwakat gatu akayuya
amikatda kake yanggamatake amin saamdakane
tanguyo! Amin saamdakane tanguyo ngang
yaking. Yawawa Pailatda yake anzing yanikut,
“Ginda gisa take amin saamdakane tangutnong.

Nata itane gutongana takngatu kawa wena
singgakge nata dua tanguwit,” ngang yanikut.

7 Yaniwan ngana yake anzing iniking, “Nin-
dane mama wamu takngatu kaya. Sike mama
wamu waakngata anzing yanggak, ‘Aminu waa-
pata yake na Anututane waaknga siknga ngang
yakutde asiknga tangutna kupik,’ ngang yang-
gak,” ngang iniking.

8 Iniwa wamu waaknga natake asiknga
gwaukut. 9 Asiknga gwauke gavman yot
gwekatang gatuna koke ita Jesu inike, “Ga zane
nana apata apuyak,” ngang inikwaikut. Siwan
ngana Jesuta wamu yake dua inikut. 10 Dua
iniwan kake ita anzing inikut, “Dasingge? Gata
nae wamu dua naniya? Na kekekngana kayaapa.
Ge ga akgapmaba kuwiyakge bitakengu amin
saamdakane akgutnanga. Asikaya gata ie dua
natake wamu takngatu yake dua naninggayak,”
ngang inikut.

11 Iniwan yake anzing inikut, “Anutu enan-
dang nana apata gae kekeknga dua gamanu ga
kekekngaka wena siwan gata nae sanga tapatu
tasingamunanga dua. Unzingge aminu na gae
kataune tekut tapatane waiaknganata gatane wa-
iakngaka ayapbike buyambam siknga singgak,”
ngang inikut.

12 Iniwan wamu waaknga natake ita kepie
tawake sandetewan kuwikge asiknga tasikut. Si-
wan ngana Judia aminda anzing yanggamatak-
ing, “Gata aminu waapa asandetewi kuwanu gata
Sisatane notna dua, gan! Aminda inae buyam-
bam tapa ngang yakengu ita Sisatane iwana dakn-
gawik,” ngang yaking.

13 Yawa natake ita Jesu kepman gatuna takep-
but. Takepuke buka supda temake tasiking
komu umana Hibru wam tangan Gabata ngang
inikaingu waomune wam usanzikgak gakane
siandakane pukwikut. 14 Tapduk wa gwenu
Pasova tapduk takwan gwendane sanga tandakn-
gaking. Sike kepmaomu atdapakawan Pailatda
Jesu takepuke pukwikut. Judia aminu anzing
yanikut, “Gindane buyambam tapasa kanong,”
ngang yaniwan ngana 15 yake anzing yangga-
mataking, “Atanguyo! Atanguyo! Amin saam-
dakane tanguyo,” ngang yaking.

Yawawa yake anzing yanikut, “Gindane buyam-
bam tapasa ngana ginu nata amin saamdakane
tanguwitde nataaing?”

Ngang yaniwan Anutue yot takwan gwene
pasikaing aminde takeakwakga anzing yaking,
“Ninu buyambaminu tapatu wena! Sisa awia
waapakan,” ngang yawa 16 Pailatda Jesu amin
saamdakane tangutningge yawan kekekakut.

Jesu amin saamdakane tanguking.
(Mat. 27:32-44; Mak 15:21-32; Luk 23:26-43)

17 Unzingge amak aminda Jesu tapa ita inane
amin saamdaka gwaamukut. Gwaamutakuke yot
gapma teke keu komdu umana gwapak gwikgwit
ngang inikaing komune kukut. Sike Hibru wam
tanganu Golgota ngang inikaing. 18 Sike keu wao-
mune iamin saamdakane tanguking. Siwan wawi
tapaaya kuut iat gatake kaukaut zipbing. Siwan
Jesu banakan tanguking.

19-20 Sjiwan Pailatda wamu takngatu anzing
matakut, “Jesu Nasaret nanaapa. Judia amindane

buyambam tapa,” ngang matakut. Matake Hi-
bru wam tangan gatu Rom nanatane wam tan-
gan gatu Grik wam tangan matakut. Wamu wa
matakut san take amin saamdakane tanguwan
gatapbut. Sike keu wa Jesu tanguking komu
you Jerusalem gapma wesim. Unzingge Judia
aminu buyambamda wamu waaknga kendek-
ing. 21 Kendeke Anutue yot takwan gwene
pasiya amindane takeakwakga kuke Pailat anzing
iniking, “Gata wamu wa matake ‘Judia amindane
buyambam tapa,” ngang matayak kaknga dot-
donguke wamu takngatu anzing matayo, ‘Aminu
aapatana]Judia amindane buyambam tapa ngang
yakut tapa anin,” ngang matayo,” ngang iniking.
22 Iniwa yake anzing yanikut, “Wamu nata gwa
matat taknga unzing yuwik,” ngang yaniwan
kekekakut.

23 Siwan amak aminu tapaat tapaatda Jesu take
amin saamdakane tangukenga itane tauknga
panangge natake usanzike sandu sandu ba
gomdu gomdu paking. Sike itane siotna kuut
paking. Siwan ngana siotna kukgom mamaya
aknga apmapa pukunanga gom kake wesinangge
apbitaking. 24 Apbitake anzing yaking, “Ninda
anggomu dua wesinim. Aho. Ninda kat binga
tasike nikat nana tapatutakan tapikge tasinim,”
ngang yake unzing tasiking siwan Anututane
wamu takngatu yakapsa aminu tapatuta tupa
siknga ie anzing matakut,

“Wa aminda natane tauknga usanzike pake

kat binga tasike aminu tapatuta natane siotna
takut,”

ngang matakut taknga unin tasiwa buya aakut.

25 Siwan Jesu tangukingu amin saamdaka wes-
imu Jesutane mingata une yukut. Iat maya tapaat
tapatuatda unekan gatake yuking. Wa yukingu
Mariatane uyapna gatu paanatane tange tapatu
umana Maria ngang iniking. Ita wawi tapatu
umana Klopas ngang inikinggane maatna. Si-
wan maya tapatu Magdala yot gapmane nanaapa
umana Maria ngang iniking kapaaya kuut unekan
gatake yuking. Maya waakwau Jesutane amin
saamdakane wesim yuking. 26 Yuwawa Jesuta
kawawan mingaat pandetna tapatu ie take siknga
nataak kapaatda wesim yukumayak. Wesim
yuwawat kake Jesuta minga anzing inikut, “Ming!
Wawi waapa gata waakgae tapso,” ngang inike
27 jta pandetna waapa inike, “Natane minga gata
minggae tapso,” ngang inikut. Siwan wa inikut
tapa na unin. Siwan tapduu wagwene nata Maria
take yotnane takuke kayukum.

Jesuta akumbut.
(Mat. 27:45-56; Mak 15:33-41; Luk 23:44-49)

28 Siwana Jesuta anzingu atnatapbut. Itane
puyana kuupbam gwa tasiwan puyukgak ngan-
gun. Siwan Anututane wamu matakingu buyana
asaawikge ita anzing yakut, “Na yanggae nataat,”
ngang yawan 29 dopangu gwendu wain yangga
kapanga gwa sikut taknga atdopan teking. Siwan
wa aminda yanggabam gwene nana misa musatu
take yangga waakngane tewa dopbut. Siwan
pitamu tapatune ukgaoke Jesutane genane tewa
kopbut. 30 Tewa kopan Jesuta yangga waaknga
bupbuyake tangokenga, “Gwan tasiwa puyuk-

gak,” ngang yakut. Ita unzing yake akgwetawan
weenata asakowan akumbut.

Ngikngiknga saak gwawayata making.

31 Sike tapduu wagwenu Pasova yuwatakak
tapduk takwan gwende sangaapa tandakngaking.
Siwan yuwatakau wagwenu buyambam siknga
gwen ngang natake Judia amindane takeakwakga
akupsatane gupna yuwatakak tapduu wagwene
amin saamdakane vyutningge apbitaking.
Apbitake Pailat inike kepi zipmapuke gupna
sandetningge iniking. 32 Iniwa ita yanipewan
amak aminda kuke aminu Jesuat zipbing
kapaatdane kepi zipbuking. 33 Zipbukenga Jesue
kuke ngana gwa kumbutna kake Jesutane kepi
dua zipmapuking. 34 Siwan ngana amak aminu
tapatuta ngikngiknga saak gwawayata makut.
Mapan zetgaman dakaat yanggaatda epbing.
35Siwan na wamu aaknga matanggat tapata unin
kainata kakum taknga matawa siakan singgak.
Siwan siakan wamu waaknga kendeke ginda
Jesue natake Anututa tapan akgatanimuyaapa
dakngake yuak ngang natapa kekeknga siwikge
matanggat. 36 Siwan Anututane wamu takngatu
tupa siknga ayanikapsa apata anzing matakut,
“Aminda itane kwatai tapatu dua zipmaputning,”
ngang matakut taknga buyana unin aakut.
37 Siwan wamu takngatuat anzing, “Aminda
aminu wa making kapa katasining,” ngang
matakut takngaau buyana unin aakut.

Jesutane gupna supgapbat katang teking.
(Mat. 27:57-61; Mak 15:42-47; Luk 23:50-56)

38 Siwana aminu tapatu umana Josep ngang
iniking. Ita Arimatia yot gapmane nanaapa. Si-
wan ita Pailatde kuke Jesutane gupnasan tapikge
natake inikut. Josep waapa Jesutane wamna at-
natapbikat nana tapatu ngana ita Judia amin-
dane takeakwakge akgwauke Jesue banip singgak
kaknga atakusopukut. Sike Pailatda katewan
ita kuku Jesutane gupnasan sandeke takepbut.
39 Jat Nikodimas aminu tupa zikaane ita Jesue
apbut tapaatda sandeke takepbumayak. Siwan
Nikodimas waapata katau dakaaya umana mel
gatu alo ngang yanikainggane inuknga kupiawan
pekingu pake aiwa pimapa undanggan kwaidot-
donguke Jesue gupnane pasiwat kapanga take si-
wikge pakapbut. Itane meyana 75 ngang buyam-
bam. 40 Siwan aminu waapaatda Jesutane gupna
sandeke takepuke sanga wa kapanga take siknga
akngata gupnane dotdonguke taukga tapat kop-
but. Unzing Judia nana aminda amin kwainangge
tasikaing binga. 4! Sike keu Jesu amin saam-
dakane tanguking komune zonga zonga tapuya
take siknga kwaike kayuaing komu wesim yuak.
Siwan keu wakomune tupa supgapbau dakatu
akupsa aminu undang teningge kwaiking. Siwan
ngana supgapbau wandakane aminu tapatu un-
dangu dua teking. 42 Siwan tapduu wagwenu
Judia nana aminu Pasova tapduk takwan gwende
tandakngaking. Unzingge aminu waapaatda gup-
nasanu supgapbau wesimu wandakaatang teku-
mayak.

20

Jesuta gatuna enakut.

(Mat. 28:1-8; Mak 16:1-8; Luk 24:1-12)

1 Siwan tapduu wagwenu kawa sandewana
Sande tembana siknga enake Maria Magdala yot
gapmane nana apata zikaa akngaaknga matmat
kep komune kukut. Undang kuke kawan supg-
wenu supgapbatde umukusikut gwenu gwa ikoba
kukutna kakut. 2 Kake isapmake Saimon Pitaat
gatu pandetna waapa Jesuta ie take siknga nat-
apbut tapaatde kukut. Kuke waapaau anzing
yanikut, “Aminda buyambam tapaninu supgap-
bat gwene apu gwa take kuing. Siwan zandangga
taku teing,” ngang yanikut.

3Yaniwan Pitaat gatu pandetna waapaatda yot
gapma teke matmat kep komune kukumayak.
4 Waapaatda unekan isapmake kukumayak
ngana pandetna waapata isapmake Pita yapbike
ita gamok kukut. Siwan ita gamok supgapbat
dakane kundoke 5 apbungoke gwetake katasike
kawan taukgakan yuwawa kakut. Kake ngana
ita dua koke yuwawan 6 Saimon Pitata ie masan
apuke isapmake supgapbat dakaatang akopbut.
Akoke kawawan taukgakan yuwawa kakut.
7 Kake tauu sanduaya akakut. Sike wa sanu
Jesutane gwapaknga wamakusiking. Sike tauuwa
sanu tauu kunduat dua yuwawan kakut. Wena.
Aminda tapa goopan kautdu saak inata komune
tekut. 8 Unzing kake yuwawan pandetna waapa
supgapbat dakane ita gamok kukut tapaaya kuut
akopbut. Akoke ita unin kake Jesuta akumbut
katangga gatuna gweak ngang natapan siakan
sikut. 9 Sike Anutue wapatang wamu takngatu
Jesu akumbut katangga gatuna enawikge yakut

takngae tupa katak gua natdekumang. 10 Siwan
pandetna wa tapaau yotna gatuna kukumayak.

Maria Magdala yot gapmane nana apata Jesu
kakut.
(Mat. 28:9-10; Mak 16:9-11)

11 Siwan Maria supgapbat daka wesim yuke
kwanamna siyuk yukut.  Kwanamu asiyuk
apbungoke gwetake katasiwawan 12 angela
tapaaya tauknga kwaknga siknga. Waapaatda
tupa Jesutane gupnata yukut komune yuwawat
kakut. Kawawan tapatuta gwapakngata yukut
saak yuwan tapatu kepita yukut saak yuwawat
kakut.

13 Kawawan angela waapaatda Maria anzing
inikumayak, “Mayapa. Ga dasingge kwanamu
sikgayak,” ngang iniwat yake anzing yanikut,
“Aminda natane buyambam tapana taku zaneka
teing,” ngang natake, “Na ateing komde apbotang-
gat,” ngang yanikut. 14 Ita unzing yake tapan
tekwamban Jesu undang yuwan kake ngana a
Jesu ngang dua natapbut.

15 Siwan Jesuta anzing inikut, “Mayaapa. Ga
dasingge kwanamu sikgayak? Ga maminde
tawanggayak,” ngang inikwaiwan natake aminu
waapa puyae kayuak kapanin ngang natake anz-
ing inikut, “Gata Buyambam tapana takuyaknga
kakengu gata keu ateyak komde na atnaniwi nata
akgwaamutakuwit,” ngang inikut.

16 Iniwan Jesuta yake, “Maria,” ngang iniwan
Mariata tapan tekwamban Hibru wam tangan
anzing inikut, “Rabonai. Siwan umana waaknga
tana tekwamban aana,” ngang inikut.

17 Inike tanggaganuke yuwawan ngana yake
anzing inikut, “Gata napmamso. Na enandangu
Nanae dua kot. Siwan ngana gata natane notnae
kuke anzing yaniyo, ‘Na enandangu naat gikatde
Nanin Anutuninde konggat, ngang gata kuke
yaniyo,” ngang inikut.

18 Iniwan natake ita apuke ninu pandetna
ninike, “Nata Buyambam tapaninu gwa kat,”
ngang ninike ita wamu Jesuta inikut taknga ngang
ninikut.

Pandetnata Jesu kaking.
(Mat. 28:16-20; Mak 16:14-18; Luk 24:36-49)

19 Sike pandetnata Judia aminde takeakwakge
akgwauke you ayukumang gwendane gwabou
ayapukusikumang. Sike gunzitda Sande wag-
wene apukuwana Jesuta pakapu nin banakan
yuke anzing ninikut, “Ginu musipzaatang nan-
gaakan ma natayuwam,” ngang ninikut. 20 Ita
unzing ninike katakngi gatu ngikngiknga ngang
ninde yeutniman kake aanin ngang natake ap-
bakngakumang.

21 Siwan Jesuta gatu anzing ninikut, “Ginu
musipzaatang nangaakan ma natayuwam.
Nanata na nanitewan apbum. Ina unzakan
nata ginu danipewa kunong.” 22 Unzing ninike
puyanipbike anzing ninikut, “Ginda katewa
Anututane Waung Kapata musipzaatang pukuke
dapmambik. 23 Dapmamban ginda mamin
amindane waiakngana asinggan natangamanu
wai waakngana gatukande yuyamik,” ngang
ninikut.

Tomasda Jesu kakut.

24 Sjiwan tapduknga Jesuta pandetnae apbut
gwene pandetna 12-pat nana tapatu umana
Tomas siwan itane umana takngatu bokngan
aakumayakat nana tapatu ngang iniking. Ita
nikat dua gatake yukumang. 25 Unzingge ninda
masande kake, “Ninda aaninu gwa kamang,”
ngang inikumang. Inina ngana yake anzing
ninikut, “Nata tapmanggane tuwangu katakngine
dua kake gatu nata kataknga gwaikngane
undang dua wasike gatu kataknga ngikngikngane
gwawayata making komune dua tamukengu nata
baniu dua siwit! Wena siknga,” ngang yakut.

26 Siwan masande tapduu katau kautdu
musa kautdu gweaat gwenduat ngang kana
puyuwana Tomaskat nikat wunekan gatake
yoakatang yukumang. Yuke gwabou kuupbam
gitna yapukusike yuwatna Jesuta pakapu
nin banakan yuke anzing ninikut, “Ginu
musipzaatang nangaakan ma natayuwam,”
ngang ninike 27 ita Tomas anzing inikut, “Natane
kataknga kake nilda nuking komu gatane
katakga gwaikngane wasiyo. Wasikenga katakga
katapmike ngikngikngane gwawayata making
komune tamuke gata banipba meya nataayak
kaknga teke nae banip siyo,” 28 ngang iniwan
yake, “Aana,” ngang yake gatu, “Anutuna,” ngang
inikut.

29 Iniwan yake anzing inikut, “Ga na nan-
dukenga baniu singgayak. Ngana aminu na
dua nanduke banip siningu aminu waakwau
kumzang apbaknganing,” ngang inikut.

Jonda buu anggomu matakutde yapii.

30 Siwan Jesuta duya inata kundu pasiwawan
kakumangu nata wa kuupbam dua buu
anggopatangu matanggat. 31 Ngana nata a gwan
matanggau wa ginda kendeke Jesue natake
Anututane waaknga siknga ngang initewan
apu gatanimuyaapa dakngake pasikut tapa
unin ngang ginda natapa siakan siwikge natake
matanggat. Ginda unzingu Jesue banip sike kayuk
yutnanga aknga ataningge natake matanggat.

21

Pandetnata Jesu kaking.

1 Siwan masande Jesuta yangga gapanu Taib-
rias gwende apuke gatuna anggaman siwan kaku-
mang kakngae wamu anzing. 2 Saimon Pita
gatu Tomas sike itane umana takngatu bokngan
aakumayakat nana tapatu siwan Nataniel you
gapmandu Kena Galili kep komune yuak gap-
mane nana siwan naat paanaat nitdane naniu
tapatukan umana Sebedi ngang inikamang. Sike
nikat gatu Jesutane pandetna tapaaya ngangga
unekan gatake yukumang. 3 Yusika Saimon Pitata
yake, “Na kuke pis kaiwit,” ngang yawan, “Nikaa
gaat kuut kunim,” ngang yakumang. Unzing yake
ninu kuke dopangbam gwene koke ngana zikaa
wagwene pis dakatusimpaa dua kaikumang.

4 Dua kaike yuwatna gunzitda akopnangge
siwawan Jesuta pakapu yangga gapan gwene
kwaim tapane yukut. Yuwawan kake ngana ninu
wa Jesu ngang dua natapbumang.

> Siwan Jesuta yake, “Waaknga! Asikaya ginu
pis kundu apaing,” ngang ninikwaiwan yake,
“Wena,” ngang inikumang.

6 Inina ita anzing ninikut, “Ginda yapapza
katakza siyaapa saak mutnong. Muke ginda pis
kundu apme paning,” ngang niniwan yapapmin
mutna pukukut. Mutna pukuwan pis dakandaka
kwaapzang siknga pake yapapminu kaitakakop-
nanga dua sikut.

7 Sike nata kake, “Waapa Aanin,” ngang Pita
iniwa natake ita Jesue zetgaman kunangge
natake tauknga ateke puya tasikutsan wamake
yanggaatang paapukukut. 8 Paapukuke kuwawan
yangga gapande kwaim tapa maa siknga dua
siwan ninu dopangbam gwene yukumangu
piskat yapapat unzing buyak kaipakapbumang.
9Kaipakapuke kusika yangga kwaimune kundoke
kawatna ita katap sake yuwawan kakumang.
Kawatna piskat poyakat katap gwene yuwa
kakumang.

10 Kawatna Jesuta anzing ninikut, “Pis ap-
manu ginda paingu wa kundu pakapnong,” ngang
niniwan 11 Saimon Pitata dopangbam gwene
koke yapap gwenu yangga gapanu kwaim tapane
kaitakapbut. Sike pis buyambamu yapap gwene
puku dopbingu wa unzing 153. Wa kwaapzang
siknga siwan ngana yapap gwenu dua sipdakut.
12Siwan Jesuta yake, “Ginu apu nanamu nanong,”
ngang ninikut. Niniwan ninda, “Aminu waapa
Aanin,” ngang anggaman natapbumang. Unz-
ingge nikat nana tapatuta ga mamin ngang dua
ininangge natapbut. 13 Siwan Jesuta apu poyakat

piskat pake niman pake nakumang. 14 Siwan Jesu
matmat gapmaneta enake sipmaya anggaman si-
wan gwa kakumang. Siwan apmanu gatunin
kana sipmaat sipduat sikut.

Nanamu natane sipsipmae yamuyo.

15 Siwan ninu nanamu nana puyuwana Jesuta
Saimon Pita anzing inikut, “Saimon! Jondane
waaknga! Asikaya gata aminu aakwau ayap-
bike gata nae musip gwaangu buyambam siknga
nataayak ba dasing,” nganginikwaiwan yake anz-
ing inikut, “Ngan. Aana. Na gae take nataat
taknga gata atnataayak,” ngang inikut.

Iniwan yake anzing inikut, “Toikngata nanamu
sipsipnae yamukaing binga gata aminu nae banip
sikaing amin toimso,” ngang inikut.

16 Siwan sipduat gatu anzing inikut, “Saimon.
Jondane waaknga! Asikaya ga nae musip gwaang
nataayak ba wena,” ngang inikwaiwan yake anz-
ing inikut, “Ngan. Aana. Na gae take nataat
taknga gata atnataayak,” ngang iniwan yake anz-
ing inikut, “Gata aminu nae banip sikaing amin
kayuyo,” ngang inikut.

17 Siwan sipduat iniwan sipmaat sipduat dakn-
gawan anzing inikwaikut, “Saimon. Jondane
waaknga! Asikaya ga nae take nataayak,” ngang
iniwan Pitata musia meya sipduat asikaya ga
nae take nataayak ngang iniwan sipmaat sipduat
dakngawan meya natake anzing inikut, “Aana.
Gata sangabamde atnataayak. Na gae take nataat
taknga gata atnataayak,” ngang iniwan yake
anzing inikut, “Gata natane aminabam toimso,”
ngang inikenga anzing inikut, 18 “Siakande siknga

nata ga ganinggat. Tupa ga wawi matek yuke gata
simbuka gika wamake gata keu gika kunangge
natapbuyak komune kukuyak. Ngana masande
ga aminuake sike gata katakga tangenawi aminu
tapatuta simbuka wamake ita take keu gata dua
kunangge natapiyak komune takuwik,” ngang
inikut. 19 Jesuta unzing inikut takngae yapii
anzing. Masande Pita akupikge aminu Jesue
semna nataaing aminda tanggaganuke tanguwa
kupik kakngae yakut. Pitata unzingu wa Jesue
umana akngae tanguwa kumbut takngae natake
Anutue umana yatangenatning. Unzingge Je-
suta ie natake tuwanguke wamu waaknga ngang
yakut. Ita unzing yake, “Gata na nawamso,”
ngang Pita inikut.

Jesuta pandetna take siknga natangamunggak
kapae yakut.

20 Wamu waaknga Jesuta iniwawan Pitata
tapan tekwamban nata masa masa kuke yuwawa
nandupbut. Na pandetna Jesuta take siknga
natangamunggak kapa na nandupbut. Sike
tupa nanam nake nata Jesu wesim yuke inike,
“Aana. Maminda ga iwande yeuyamik,” ngang
inikwaikum.

21Siwan Pitata nanduke Jesu anzing inikwaikut,
“Aminu aapae sanga dasing kaknga singamik,”
ngang iniwan 22 yake anzing inikut, “Nata nata-
panu ita kayuk yuwawan nata kuke gatu apitde
take natapanu asikaya wa gae sanga? Ga na
nawamso,” ngang inikut. 23 Unzingge wamu takn-
gatu yatakuwawan Jesutane aminabamda anz-
ing natapbing. Pandetna aapata dua kupik. Si-

wan ngana wamu Jesuta dua kupikge natake dua
inikut. Aho. Ita anzing yakut, “Nata take nata-
panu ita kayuk yuwawan nata kuke gatu apitde
take natapanu asikaya wa gae sanga,” nganggan
yakut.

24 Sike pandetna waapa na unin. Sike apmanu
nata wamu waaknga ngang yakapmake matang-
gat. Siwan wamu nata yakapmanggat taknga
natapna siakan singgak.

25 Sike sanga kunduaya buyambam Jesuta
tasikut. Sike aminda wa kuupbam takngatu
takngatu mataning gamu buu wa mataningu
kwaapzang siknga siwan unekan pakapu pena
keu kuupbam akgitnawan ngang nataat. Unukan.

